
        
            
                
            
        

    
	X. Сампилдэндэв

	 

	НЭГ ХОДООД ХОЁР ТОЛГОЙТОЙ ШУВУУНЫ ҮЛГЭР

	 

	Улаанбаатар хотноо 2000 онд эрхлэн хэвлүүлсэн номыг Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд газарт цахим хэлбэрт хөрвүүлэв.

ДОКТОР, ПРОФЕССОР ХОРЛООГИЙН САМПИЛДЭНДЭВ

	 

	Өвөрхангай аймгийн Баян˗Өндөр сумын нутагт 1945 онд төрсөн. 1966—1971 онд МУИС˗ийн Монгол хэлний ангид суралцан төгссөн. 1971 оноос одоог хүртэл эрдэм шинжилгээний ажилтан, секторын эрхлэгчээр ажиллаж ирсэн ба одоо Хэл зохиолын хүрээлэнгийн захирлаар ажиллаж байна. 1999 онд Д. Нацагдоржийн нэрэмжит шагнал хүртсэн байна. Монголын орчин үеийн уран зохиол болон аман зохиол, нэн ялангуяа монгол зан үйлийн аман зохиолыг олон жил судлан үр бүтээлтэй, ажиллаж, «Монголын орчин үеийн уран зохиолын түүх», «БНМАУ˗ын соёлын түүх», «Монголын соёлын түүх», «Монгол ардын аман зохиол» зэрэг хамтын бүтээлд зохиогчоор оролцож «Монголын хуримын яруу найргийн төрөл зүйл», «Монгол яруу найргийн товчоон», «Яруу найргийн шинэ төлөв». «Хүүхдийн аман зохиолын учир», «Малчин ардын зан үйлийн уламжлал», «Монгол ардын сурган хүмүүжүүлэх зүй туршлага», «Өрх гэрийн монгол ёсон» зэрэг ном товхимол гуч гаруй, олон арван эрдэм шинжилгээний өгүүллийг гадаад дотоодод хэвлүүлжээ. Түүнчлэн «Монгол ардын аман зохиолын чуулган» хэмээх олон боть цуврал ном бүтээх ажлыг санаачлан «Монгол домог», «Монгол ардын уртын дуу», «Монгол зан үйлийн аман зохиол», «Монгол домгийн чуулган», «Орчин үеийн аман зохиол» зэрэг цувралыг бие даан эрхлэн гаргажээ.

	X. Сампилдэндэв үүний зэрэгцээ улс төр, нийгэм соёлын асуудлаар нийтлэл, эсээ бичдэг бөгөөд түүнээс дээжлэн энэ номд оруулав.

	 

	Эмхэтгэн редакторласан С. Лочин

	 


ДЭЭЖЛЭГЧ БУЮУ ЗОХИОГЧИЙН ТУХАЙ ӨГҮҮЛЭХ НЬ

	 

	Өрнөдийн орнуудад дээжлэгч (дегустатор) гэж нэгэн төрлийн өндөр мэргэжилтнүүд байдаг. Тэр нь гол төлөв дарсны үйлдвэрүүдэд ажилладаг бөгөөд шинээр нэрсэн дарснаас дээж авч амтлан үзээд чанарыг нь тогтоож, найрлагыг нь тодорхойлж өгдөг мэргэжилтэн юм. Тэд мэргэжилдээ маш сайн бөгөөд ёстой л өнөөх «үзмээр нэрсэн дарсыг үнэрийг нь аваад» таньдаг хүмүүс байдаг. Тэдний амтлан таних чадварыг ямар ч нарийн машин технологи давж гарч чадахгүй байна. Нэгэн тийм нарийн мэргэжсэн дээжлэгч замд явж байгаад автын осолд оржээ. Түүнд өгөх ус олдохгүй сандрахдаа шилтэй дарснаас ам руу нь цутган өгөхөд

	— 1812 оны покер дарс байна! гэж хэлээд мань дээжлэгч нүд аньсан гэдэг. Үнэхээр мэргэжсэн дээжлэгч амь тавьж байв чиг мэргэжлийн дүгнэлт гаргах чадвартайгаа дуусдаг ажээ. Түүн шиг усан үзмийн дарс биш уран үгийн дарс дээжлэгч нэгэн бидний дунд амьдарч ажиллаж байна. Тэр бол уран зохиол, аман зохиол судлаач, шүүмжлэгч бөгөөд хэл шинжээч доктор, профессор Хорлоогийн Сампилдэндэв юм. Тэрээр одоо Монгол улсын Шинжлэх ухааны Академийн хэл зохиолын Хүрээлэнгийн захирлаар ажиллаж байна. Дамдинсүрэн, Ринчен, Лувсандэндэв, Хорлоо зэрэг хорьдугаар зууны монголын нэрд гарсан хэл шинжээч нарын удирдаж явсан тэр хүрээлэнгийн өрхийг толгойлж гал голомтыг бадрааж яваа харьцангуй залуу профессор энэ хүний намтар урт биш боловч бүтээл нь өргөн бөгөөд урт жагсаалттай юм аа.

	Монгол Улсын Их Сургуулийг 1971 онд онд төгсгөснөөсөө хойш хорь гаруй жилийн дотор тэрээр дэд доктор, докторын зэрэг хамгаалсны дээр эрдэм номоо шавь нартаа түгээх буянт үйлсэд профессор цол хүрттэлээ зүтгэж олон тооны ном бүтээсэн нэгэн болжээ. Хориод наснаасаа шүлэг зохиол бичиж 1977 онд «Цасан ширхэг» гэдэг анхны нь түүвэр бичигдсэнээс хойш 1981 онд «Монголын шилдэг яруу найраг» хэмээх дээж бичигт бүтээл нь шилэгдэн орж шилдгүүдийн зиндаанд дэвших хүртлээ уран зохиолд мэргэшиж Арвайхээрийн хурдыг олжээ. Өвөрхангайн Баян˗Өндөр сум тийнхүү авьяаслаг яруу найрагч нэгэн хөвгүүнтэй болов. Яруу найргийн хүлэг морины хажуугаар уран зохиол шинжээчийн бас нэг морь олж аваад Сампилдэндэв уран үгсийн морь шинжээч нэгэн болов. Зөвхөн өөрийн үеийн унага даагыг тэрээр сонгоод зогссонгүй, урьдын цагийн эрмэг сайн хөлгүүд, ардын аман яриа, үлгэр, туульс дамжсан «эртний сайхан» хүлгүүдийг бас эрэн бэдэрч сүрэг бүрдүүлэх аянд мордов. Ингээд Өвөрхангайн Баян˗Өндөр сум бас нэгэн сайн эрдэмтэн хөвгүүнтэй болов. Хос морь эмээллэсэн тэр эрэмгий дайчин эр «монгол ардын аман зохиолын дээж бичиг» эмхэтгэн гаргасан нь хэд хэд дахин хэвлэгдэв. Монгол Улсын Шинжлэх Ухааны Академийн Хэл зохиолын хүрээлэнд эрдэм шинжилгээний ажилтнаас тасгийн эрхлэгчээр дамжин хүрээлэнгийн захирал хүртэл эрдмийн албаны өгсүүр шат өөд амьсгаадахгүй ахисаар өнөөдөр Монголын хэл, уран зохиол шинжлэлийн амаргүй тэрэгний залуур дээр холбиролгүй сууж, олон эрдэмтдийн оюуны эрчим хүчийг эх оронд хэрэгтэй чиглэлээр хөгжөөн бадрааж явна.

	Эрдэмтэн Сампилдэндэвийн одоогоор тэр бүрий бүрэн дүүрэн цэгнэгдээгүй байгаа гол гавьяа бол түүний өөрөө болоод номын нөхөдтэйгөө хамтран уйгагүй түүж цуглуулан авдарлаж хойч үеийнхэнд үүцэлж өгсөн монгол ардын аман зохиолын сувд эрдэнэс юм. Тэр нь хэл зохиолын хүрээлэнгээс эрхлэн наяад онд арван хоёр боть цуврал болгон хэвлүүлсэн монгол ардын аман зохиолын дээжис юм. Энэхүү ховор нандин цувралыг эрхлэн редакторлаж нийтлүүлэх зөвлөлийн нарийн бичгийн даргаар ажилласан доктор X. Сампилдэндэв нь зөвхөн нарийн бичгийн ажлаар хязгаарлагдсангүй. Тэрээр уул цувралын тал хувиас илүүг нь өөрөө цуглуулан цогцлуулж эмхэтгэн бэлтгэж, оршил, удиртгалыг бичиж, тайлбар сэлтийг хийж эмхэтгэсэн) «Ардын жүжиг наадмын аман зохиол» 1988 он (эмхэтгэн боловсруулж, удиртгал, тайлбарыг бичсэн), «Монгол ардын уртын дуу» 1984 он (эмхэтгэн боловсруулж удиртгал тайлбар бичсэн) «Орчин үеийн аман зохиол» 1986 он (удиртгалыг бичсэн) болон бусад ботиуд юм. Эдгээр нь урд өмнө ийм эмх цэгцтэйгээр эрдэм шинжилгээний арга барилаар эмхлэгдэж байгаагүй алаг цоог судлагдаж ирсэн зүйлс тул анхлан цэгцэлж эрдэм шинжилгээний эргэлтэд оруулагчийн алдрын титмийг X. Сампилдэндэвт хүртээх бүрэн үндэстэй том ололтууд юм. Эмхлэн судалж, оршил тайлбар бичсэн бүхнийг нь үзэж танилцахад ийм бүтээлээр одоогийн нөхцөлд бол хэд хэд дахин эрдмийн цол, зэрэг хүртэхээр чухал ажил болсон юм. Харамсалтай нь улигт тогтолцооны солилцлын буюу гоёчлон яриад байгаа шилжилтийн ороо бусгаа цагийн нүүрэнд тэрхүү шижир алтыг үнэлэх сөгөөтэй хүн, байгууллага байхгүй бололтой. Доктор Хорлоогийн Сампилдэндэв эдгээр бүтээлээрээ төрийн хайр шан хүртдэггүй юм аа гэхэд академич цолны болзлыг бүтээлээрээ хангачихсан хүн юм. Хусран академичийн дэргэд олон хүүхэдтэй эхийн нэг байтугай хоёр одонг зүүхэд нүүр бардам явах хүн мөн буюу.

	...Зах зээлийн харилцааны босгоор алхангуут олон ч хүн гуйлгачин болсон, олон ч байгууллага дампуурсан. Ялангуяа оюуны хоосролд бараг л бүх нийтээрээ живж эхэлсэн. Урьд олсон ололтоо элдвээр муулж ёстой л «уулын буга хараад унасан морио хаяцгаасан». Дараа нь нэг их удалгүй тэд буга ч үгүй морь ч үгүй болсон. Гэтэл Сампилдэндэв цэл залуудаа сонгож авсан нөгөөх хоёр морио «зах зээлийн үлгэрийн бугаар» сольсонгүй, харин ч уяа сойлтыг нь улам тааруулж, тордсоор «монгол ардын аман зохиолын чуулга» цувралаа амжилттай үргэлжлүүлэхийн хамтаар шинэ уран зохиолын шинэлэг үзэгдлийг ул суурьтай шинжсээр байна. Шүүмжлэгч судлаач нарын ихэнх нь нэг чанга хашхирснаа таг чиг болчихсон үед Сампилдэндэв «Нийгмийн шилжилтийн үеийн уран зохиолын зарим асуудал» гэдэг (1998 он) шинжилгээ шүүмжлэлийн өгүүллийн эмхэтгэл хэвлүүлэн гаргав. Тэрхүү эмхэтгэлд хэр хэмжээнээсээ илүү том асуудлуудыг бүтээлч бөгөөд эр зоригийн шударга үгээр дэвшүүлэн тавьснаараа энэхэн булингартай үеийн өнгөнд хурц гэрэл тусгаж буй бараг л цорын ганц лаа болов.

	«Зохиолчийн уран санааг золигт гаргасан нь» гэх юм уу «Үзэл суртлын хяналтаас уран сайхны шинжилгээнд шилжих нь», «найргийн наадам жаран чавганцын уралдаан биш» гэхчлэн зөвхөн гарчгийг нь дурдахад л сэрдхиймээр хурц дайчин басхүү ул суурьтай өгүүллүүдээр бүрдсэн энэ ном нь «шарыг үзэж шарвалзагчдад» өгөх үнэн үгийн сайн «жавтий» юм. Тэрээр нэр нүүр, өнгө хэлбэрийг биш зарчмыг, гашуун үнэнийг эрхэмлэгч нэгэн болохоо уул эмхэтгэлээр сонордуулжээ. Тэрчлэн 1996 онд хэвлүүлсэн «Монгол яруу найргийн товчоон» (I дэвтэр) номоороо ч Сампилдэндэв олон бүтээлийн тухай шинэ үг хэлж чадав.

	Ардын аман зохиолын сувд эрдэнэс түүх ажлаа энэхэн явцуу цаг үед профессор Сампилдэндэв улам ч идэвхтэй үргэлжлүүлсээр байгааг нь түүний дөнгөж саяхан хэвлүүлсэн «Монгол бүүвэйн дуу» (1998) гэдэг бүтээл гэрчилнэ. Монгол бүүвэйн дууг урьд өмнө энэ мэт бүрэн хувилбараар нь бүртгэн цуглуулж судалж шинжсэн хүн үгүй бөгөөд ийм чанараараа ч уул ном аман зохиол судлалд шинэ хандив мөн. Тэрээр бас «Товуу захирагчийн домог хууч» гэдэг бяцхан мөртөө сонин номыг 1999 онд ардын аман зохиолын номын санд нэмэрлэн өргөв. Сурвалжлан цуглуулж хянан боловсруулж олны хүртээл болгосон энэ номыг Т. Доржлхамтай хамтран бүтээсэн байна».

	Доктор Сампилдэндэв ардын аман зохиолын таниулан мэдүүлэх, сурган хүмүүжүүлэх ач холбогдлыг нь онцгой анхааран судалдаг нь бичсэн, хэвлүүлсэн ном зохиолуудаасаа илэрхий харагддаг болой. Ингэснээрээ монгол ардын заншлал зүйн сурган хүмүүжүүлэх ухааныг судлахад тодорхой хувь нэмэр оруулж байгаа ажээ. Монгол уламжлал, ёс жудгаа гээж хэн нь ч хэн гэх аргагүй болох хандлага хүүхэд залуучуудын дунд гаарч байгаа одоо үед ардын ёс зүйг нэхэн сануулах нь уламжлалаа мэддэг, өвөг дээдсээ эрхэмлэдэг хүний үйлс мөн. Доктор Сампилдэндэв энэ он гарсаар хэд хэдэн чухал ном хэвлүүлсний хамгийн сүүлчийнх нь «Өрх гэрийн монгол ёсон» (1999) гэдэг нэгэн сэдэвт судалгааны бүтээл юм. Түүндээ «зочлох, хүндлэх ёсон», «Удам залгах ухаан», «Ахмадаа хүндлэх ёсон», «хуримлах ёсон», «төр төмбөгөр, ёс ёмбогор»» гэхчлэн хүний гол гол ёсны уламжлалыг тодорхойлон өгүүлжээ. Цагаа олсон ийм ном бараг л сурах бичгийн зиндаанд тавигдаж хүүхэд, залуучуудад судлагдах шаардлагатай юм.

	Монгол шинэ цагийн уран зохиол аман болоод бичгийн зохиол хослуулан судлахын зэрэгцээгээр өөрөө бас уран сайхны зохиол, ном бүтээлцдэг гурамсан үйлстэй доктор профессор Хорлоогийн Сампилдэндэв богц дүүрэн номтой, бодол дүүрэн цээжтэйгээр XXI зууны босгыг давахаар тэлгүүлж явна. 

	Буян хуртугай!

	 

	Монгол улсын хөдөлмөрийн баатар, эрдэмтэн зохиолч доктор Л. Түдэв

	 

	«Дал» сонины 1999 оны зуны дунд цагаан морин сарын дөрөвний наран өлзийт хулгана өдрийн дугаараас авав.


НЭГ ХОДООД ХОЁР ТОЛГОЙТОЙ ШУВУУНЫ ҮЛГЭР

	 

	Үсэг бичгийн асуудал УИХ˗аар нэгэнт шийдвэрлэгдсэн тул түүний тухай дахин ярих хэрэггүй мэт зарим хүнд санагдаж болох юм. Гэвч УИХ˗ын тогтоолыг эсэргүүцсэн нийтлэл сүүлийн үед цөөнгүй гарч буй нь маргаан дуусаагүйг харуулахын зэрэгцээ нэгэнт шийдэгдсэн байлаа ч гэсэн улс орны боловсролыг улам их замбараагүй болгож хямраахад хүргэсэн уг асуудал юунаас болов гэдгийг ултай суурьтай хэлэлцэхэд юуны буруу байх билээ. Тэгээд ч энэ нь зөвхөн соёл боловсролын асуудал төдий бус манай улс нийгмийг бүхэлд нь хамарсан бодлогогүй, болчимгүй дэг журамгүй явдлын дүр төрхийг харуулна бус уу. Ийм явдал улс орны үндэсний аюулгүй байдалд шууд хамаарал бүхий өөр ноцтой асуудлаар болсон бол яана даа гэж бодохоос айдас төрнөм. Түүнчлэн засгийн газрын мөрийн хөтөлбөрийн явцыг УИХ˗аар хэлэлцэх үед боловсролын бодлого алдагдуулж будилаантуулсан ШУБЯ˗нд хатуухан зэмлэл оногдох бололтой. Тэр үед урд хөл бүдрэхэд хойд гуяыг ташуурдана гэдгийн үлгэр битгий болоосой гэдгийг сануулахын үүднээс энэ өгүүллийг бичив.

	Сүүлийн үед үсэг бичгийн асуудлаас болоод төр засгийн удирдах өндөрлөгүүд засаглал хуваарилах зарчмын дагуу ажиллахын оронд эрх мэдлээ булаацалдсан юм шиг авир гаргасан нь тэртэй тэргүй хямарч байсан боловсролын салбарыг бүр ч нэрмэх шахлаа. ШУБЯ, засгийн газар хуучин шийдвэрээ муйхардан хэрэгжүүлэх гэж элдвээр баашлан хойрго хандсан ч олон түмэн эцэг эх багш нар, эрдэмтдийн зүгээс шаргуу шаардсаныг УИХ бодитойгоор ойлгон бичиг үсгийн асуудлыг авч хэлэлцээд «Монгол улсын албан хэргийг кирилл монгол бичгээр үргэлжлүүлэн хөтөлж 1994—1995 оны хичээлийн жилээс эхлэн ЕБС˗ийн сургалтыг албан хэрэг хөтөлж байгаа бичгээр явуулах, уйгуржин монгол бичгийн талаар үндэсний хөтөлбөр боловсруулан хэрэгжүүлэх» талаар оновчтой шийдвэрлэсэн 66˗р тогтоол гаргасныг олон түмэн талархалтай хүлээн авсан билээ. Энэ тогтоолыг УИХ батлахад нэг нутгийн голдуу цөөн хэдхэн гишүүн хурал хаяж гарах зэргээр мэдлэг боловсрол, нас намбадаа тохирохгүй овилгогүй зан гаргасныг эс тооцвол дийлэнх олонх нь саналаа өгч, ялангуяа урьд нь ялимгүй жижиг асуудлаар ч улс төржин сөргөлддөг намуудыг төлөөлсөн гишүүд улс орны эрдэм боловсролын хувь заяаг шийдэх эгзэгтэй мөчид ёстой л эв санааны нэгдэлтэй хандсан нь сонгогчдоо баярлуулсан гэхэд хилсдэхгүй. Гэтэл хэдхэн хоногийн өмнө «Үүнийг бид тэг ингэ гэж хэлэхийн аргагүй. Энэ асуудлыг Их хуралд оруулаад нэг тийш нь түс тас шийдчихвэл зүйтэй юм» гэж байсан Улсын ерөнхийлөгч маань уг тогтоолд хориг тавьж түүнийг нь УИХ˗ын хууль зүйн байнгын хороо «хууль зүйд заасан цагийн дотор тавигдаагүй тул хууль бус гэж үзсэн боловч ШУБЯ˗ын сайдын зөвлөл засгийн газраа төлөөлсөн «том толгой» гаргаж ерөнхийлөгчийн хоригийг хэлэлцэх болтол УИХ˗ын 66˗р тогтоолыг баримтлахгүй гэдгээ мэдэгдэж арга ядахдаа УИХ˗ын орлогч дарга тогтоолоо хүчин төгөлдөр гэж мэдэгдсэний дараа л засгийн газар УИХ˗ын 66˗р тогтоолыг хэрхэн хэрэгжүүлэх талаар хэлэлцэн шийдвэрлэх болтлоо төр засгийн удирдлагын талаарх үндсэн хуулийн заалт зөрчигдөж байлаа. Ийнхүү төр засгийн удирдах өндөрлөгүүд эрх мэдлээ булаацалдсаны улмаас улс орны боловсролын бодлого алдагдан хичээлийн жил хэдхэн хоногийн дараа эхлэх гэж байхад ЕБС˗ийн удирдлага, багш нар дээрх тогтоол шийдвэрүүдийн алийг нь дагахаа мэдэхээ больж гайхшаа барахдаа төр засгийн төв хэвлэлд хандан «улс орон маань хэдэн толгойтой болж байна вэ» гэж асуусныг уншаад дорно дахинд түгээмэл тархсан «нэг ходоод хоёр толгойтой шувууны үлгэр» санаанд оров. Аргын тооллын III—IV зууны үед эртний соёлт энэтхэг оронд зохиогдон дорно дахин, түүний дотор монгол оронд тархсан Панчатантра буюу таван сургамж хэмээх үлгэрийн цоморлогийн «хуудуу хэрэг» гэдэг тавдугаар бүлэгт буй уг үлгэрт өгүүлэх нь: «Эрт урьд цагт нэг ходоод хоёр толгойтой шувуу нуурын захаар явж байгаад долгионд гадагш шидэгдсэн ер бусын сайхан жимс олж түүнийг түрүүлэн авч үмхсэн толгой нь гайхуулан идэх үед нөгөө толгой нь «тийм сайхан юм бол нааш нь жаахан амсуулаач» гэсэнд нэгдэх толгой «ордог ходоод минь нэг хойно үүнтэй чи булаацалдаад яах билээ... Адилхан толгой чамайг баясгах гэж байсанд орвол амраг юугаа нэг удаа ч гэсэн баясгасан нь дээр биз дээ гэж хэлээд хажуудаа явж байсан эмэгчин шувуухайд өгчээ. Тэр өдрөөс хойш хоёр дахь толгой тэгж ялгаварлагдан гадуурхагдсандаа хорсон уурсаж яваад нэг хортой жимс олоод «Чи хувьд олсон юмаа хэнд ч мэдүүлэлгүй иддэг хойно би ч гэсэн үүнийг идлээ» гэсэнд нөгөөх нь «Битгий тэнэгтээд бай. Наадахыг чинь идвэл чи бид хоёр хоёулаа үхэх болно» гэж хэчнээн ятгавч үгэнд нь оролгүй хорт жимсийг идсэнд ходоод нь хордон хоёулаа үхжээ гэж буй. XIII зууны үед Мөнх хааныг багад нь сурган хүмүүжүүлэхэд зориулан Панчатантрын нэгэн хэсэг болох «Калиладимнийн үлгэрийг» Перс хэлнээс монгол хэлнээ орчуулж байснаас үзвэл уг үлгэрийн цоморлогт төр жолоодох арга ухаан гүн шингэсэн нь илэрхий.

	Сүүлийн үед төр засгийн дээдэс маань суудлаа зөв олж сууж чадахгүй байгаагаас түмэн ард˗доодос нь гүйдлээ олохгүй хямарч улс оронд маань нэг ходоод хоёр толгойтой шувууны үлгэрийг санагдуулам үйл явдал цөөнгүй тохиолдлоо.

	Монгол улсын ерөнхийлөгч П. Очирбат өөрийнх нь хэлсэнчлэн «Улсын Бага хуралтай... ажиллахад илүү бүтээлч, их үр дүнтэй, харилцан ойлголцдог. ...Засгийн газрын хувьд (хувийн найз) Д. Бямбасүрэнгийн засгийн газартай санаа оноо нэгтэй үзэл бодол нэгтэй харилцан бие биедээ итгэж бие биеэ хүндэтгэн ажиллаж» байснаа МАХН˗аас нэр дэвшигчээр тодорч чадалгүй өөрсдийгөө ардчилсан хүчин гэдэг шинэ залуу намуудыг төлөөлж ерөнхийлөгчийн сонгуульд өрсөлдөн сонгогдсоных нь дараа төрийн дээд гурван өндөрлөг буюу «Засгийн газар, Их хурал, ерөнхийлөгч ажил албаа яриад ирвэл зөрчилтэй юм их бий» болсон бололтой. Иймэрхүү зөрчил эрс хурцдан эрх мэдлээ булаацалдсаны гайгаар Ази Европ тивийг дамнан оршихын бэлгэдэл болов уу гэлтэй хоёр толгойт бүргэдийн сүлд бүхий хойд хөршийн маань төрийн хоёр толгой буюу парламент, ерөнхийлөгч хоорондоо зөрчилдөн «хортой жимс» идэн, бүхэл биеэ хөнөөхийн даваан дээр ерөнхийлөгч нь өнгөрсөн онд нөгөө толгойгоо их буугаар буудан хөнөөснийг үзвэл энэ нь төрийн бодлогын хямрал болохоос бус олон эшт үзэл, ардчиллын зарчмаар хаацайлах зүйл биш ажээ. Манайд ч ийм явдал гарахгүй гэж баттай хэлэх үндэс байхгүй. Сонгуулийн дараа ерөнхийлөгч П. Очирбат УИХ˗ын 1993 оны намрын чуулганы нээлт дээр үг хэлэхдээ засгийн газрыг хөтөлбөрөө биелүүлж чадахгүй байна гэж урьдахаасаа эрс шүүмжлэлтэй хандсаныг «өнөөдөртөө бүх ард түмнээс сонгогдсон цорын ганц хүний хувьд төрийн тэргүүний хувьд ард түмний эрх ашгийн төлөө, Улсын их хурал, Засгийн газрын өөдөөс хатуухан үг хэлж дуугарахаас аргагүй» гэж ойлгож болдог юм аа гэхэд тэр хэлсэн үгээр нь улбаалан сөрөг хүчнийхэн засгийн газрыг огцрохыг шаардан Сүхбаатарын талбайд өлсгөлөн зарласан эгзэгтэй мөчид УИХ˗д саналаа хэлэх болоход ерөнхийлөгч өөрийн дүгнэлтийн оронд өлсгөлөн зарлагсдын тавьж буй асуудлуудыг нэгтгээд танилцуулъя гэсэн утгатай ярьж байхыг нь сонсоход бүх ард түмнээс сонгогдсон биш харин МАХН˗ын сөрөг хүчнийг төлөөлж төрийн дээд удирдлагад орсон хүн шиг л санагдаж билээ.

	Бичиг үсгийн талаар харилцан бие биеэ үгүйсгэсэн төр засгийн удирдах дээд өндөрлөгүүдийн тогтоол хориг дүгнэлт шийдвэрүүд шил шилээ даран гарч олон түмэн алиныг нь дагахаа мэдэхгүй хямрахыг харахад улс орон маань ардчиллын амтат жимсийг бус анархизмын хорт идээг булаацалдсан хоёр толгой нэг ходоодтой шувуу шиг санагдсаныг өгүүлэх юун. Улсынхаа ерөнхийлөгчийг би хоёр толгойтой гэж хэлж зүрхлэхгүй. Гэхдээ нэг амнаас гарамгүй, хоорондоо зөрчилтэй үг үе үе хэлээд байх нь хачирхалтай.

	«Төр төмөр нүүртэй, төрсөн бие махан нүүртэй» гэдэг зүйр цэцэн үгийн сүүлийн мөрийг «төрсөн бие хоёр нүүртэй» гэсэн хувилбараар нь илүү сайн ойлгон тайлбарладаг, засгийн газрыг огцруулна огцруулахгүй гэж хоорондоо эсрэг санал тавьсан хүмүүсийг хүлээн авахдаа» аль алинд нь «та нарын зөв» гэсэн утгатай үг хэлж «хоёр нүүр» гаргадаг ерөнхийлөгч маань бичиг үсгийн асуудлаар нэг сар хүрэхгүй хугацаанд бас л «хоёр нүүр» гаргасан нь эдүгээ ч хор уршиг нь бүрэн арилаагүй буй үсэг бичгийн талаарх төрийн бодлогын хямралд зохих хувь нэмэр оруулсан ч байж магадгүй.

	1994 оны 6˗р сарын 18˗нд «Ардын эрх» сонинд нийтлэгдсэн ярилцлагадаа Монгол Улсын ерөнхийлөгч П. Очирбат «Миний хувийн бодлоор бол хөдөө гадаа явж багш нартай, эцэг эхтэй уулзаж зовлон жаргал ярьж байхад дөрөвдүгээр ангиас л уйгуржин монгол бичгээ заавал хүүхэд нэлээд бэлтгэлтэй бас хүлээж авах нь зүгээр юм биш байгаа гэсэн юм ярьдаг. Үүнийг бид тэг ингэ гэж хэлэхийн аргагүй. Энэ асуудлыг их хуралд оруулаад нэг тийш нь түс тас шийдчихвэл зүйтэй юм» гэж хэлснийхээ дараа. 6˗р сарын 27˗нд УИХ˗д өгсөн илгээлтдээ «Энэ бүхэнтэй уялдаад монгол бичиг болон кирилл бичгээ алийг нь хэддүгээр ангиас эхэлж хүүхдэд заах вэ? гэдэг асуудал практик дээр нэлээд тулгамдсан асуудал болж гарч ирдэг. Миний дээр дурдсан судалгаанд хамрагдагсдын 23,9 хувь нь 1˗р ангиас, 16,9 хувь нь VIII—IX ангиас, харин 58,3 хувь нь IV—V ангиас эхэлж монгол бичгээ заах хэрэгтэй гэж үзсэн байна» гэж үндсэндээ 1˗р ангиас кирилл бичгээр сургалт явуулахыг битүүхэн зөвшөөрсөн атал УИХ˗ын тогтоолд хориг тавихдаа «Одоогийн байдлаар 1—4˗р ангийн бүх хичээлийг монгол бичгээр явуулах сургалтын тогтолцоо бүрдсэн гэж Засгийн газар дүгнэж байгааг бид анхааралдаа авах ёстой» гэсэн байна. Түүнчлэн УИХ˗д өгсөн илгээлтдээ «Монгол бичгээ сэргээж хэрэглэнэ гэдэг бол өнөөгийн кирилл бичгээ орхино гэсэн үг ерөөсөө биш. Энэ бичгээ ч бид сурч хэрэглэх нь зайлшгүй. Кирилл бичгээр ард түмний маань бүхэл бүтэн нэг үеийн түүх бичигдсэн шүү дээ. Энэ ч бас манай ард түмний соёл мөн. Тийм учраас энэ хоёр бичгээ бие биед нь сөргүүлэн тавьж нэгийг нь нөгөөгөөр нь цохилдуулах үндэсгүй гэж үзэж байна. Энэ хоёр бичгээ хоёулыг нь манай ард түмэн сурах, хэрэглэх ёстой гэж үзэж байна» гэсэн атал УИХ˗ын тогтоолд тавьсан хоригтоо «Монгол улсад албан хэргийг монгол бичгээр хөтлөн явуулах хүртэл кирилл бичгээр үргэлжлүүлэн хөтөлж явуулсугай» гэсэн заалт бүхий тогтоол гаргахыг санал болгосон нь өөрийнх нь хэлсэнчлэн «манай ард түмний соёл болсон» кирилл монгол бичгээ түр зуур хэрэглээд орхих далд санааг агуулж хоорондоо зөрчилтэй болжээ. Ерөнхийлөгч маань УИХ˗д өгсөн илгээлтийнхээ төгсгөлд гол санал дүгнэлт болгон «гэхдээ энэ асуудлыг багш сурган хүмүүжүүлэгчдийн санал бодлыг харгалзан сургалтын технологийн нэгэн бүхэл чанарыг үндэслэн хамгийн оновчтойгоор шийдвэрлэх нь зүйтэй гэж үзэж байна» хэмээн тэмдэглэсэн билээ. Гэтэл ерөнхийлөгчийг хөдөө гадаа явж багш нартай эцэг эхтэй уулзаж зовлон жаргал ярьж байхад болон янз бүрийн шугамаар хийсэн социологийн судалгаанд хамрагсдын 80 гаруй хувь, тэрчлэн боловсролын болон хэлбичгийн мэргэжлийн хүрээлэнгийн эрдмийн зөвлөл, түүгээр ч үл барам ШУБЯ˗ны аппаратын ажилтны олонх нь албан хэргийг кирилл монгол бичгээр хөтлөн ЕБС˗ийн 1˗р ангиас зааж дунд юм уу ахлах ангид уйгуржин монгол бичиг сургах санал тавьж хот хөдөөгийн сургуулийн багш захирал болон эрдэмтэн сэхээтнүүдийн мэдэгдэл энэ чиглэлээр гарч түүний дагуу УИХ асуудлыг шийдсэн байхад ерөнхийлөгчийн хориг гарсан. нь хачирхалтай.

	Үсэг бичгийн асуудлыг шийдвэрлэхэд олон түмний санал буюу социологийн судалгааны баримтыг харгалзан үзэхийг захисан ерөнхийлөгч маань УИХ˗д өгсөн илгээлтдээ шинжлэх ухааны байгууллагаас гаргасан судалгааны баримтыг санаандаа тохируулан өөрчилж дур мэдэн засамжилж социологийн судалгааг өөрөө үл тоомсорлох хандлага гаргасан байх юм. Тухайлбал УИХ˗д өгсөн ерөнхийлөгчийн илгээлтэд «Энэ бүхэнтэй уялдуулан ШУА˗ийн мэргэжлийн социологичдын явуулсан нэгэн судалгааны дүнг та бүхний анхааралд толилуулъя» гээд «харин үнэмлэхүй олонх нь буюу 66,5 хувь нь төрийн хэргийг монгол бичгээр хөтлөхийг дэмжихдээ тодорхой хугацааны дараа нөхцөл боломжийг хангаж байж үүнийг хэрэгжүүлэх ёстой гэж үзсэн байна» гэсэн нь уг эхдээ «66,5% нь бичиг үсгээ сэргээн хэрэглэхийг буруушаадаггүй боловч нэг хэсэгтээ одоогийн хэрэглэж буй бичиг үсгээ хэвээр хадгалахыг зөв гэж дүгнэжээ» гэсэнд уйгуржин монгол бичгийг төрийн бичиг болгох тухай санаа байхгүй ажээ.

	Социологийн судалгаа гэснээс үүдэн чухам үнэнийг хэлбэл янз бүрийн шугамаар санал асуулгад оролцогсдын 80 гаруй хувь нь кирилл монгол бичгээр албан хэргээ хөтөлж ЕБС˗ийн 1˗р ангиас уг бичгээр сургалт явуулах саналтай нь сонгуульд П. Очирбатын төлөө санал өгсөн 60 хэдэн хувиас ч давж буй атал бүх ард түмнээс сонгогдсон гэгддэг ерөнхийлөгч маань сонгогчдынхоо саналыг анхааралгүй, харин цөөн хэдэн хүний балмад шахалтад автсан юм биш биз.

	П. Очирбат ерөнхийлөгчийг монголын ард түмэн гүндүүгүй эр хүн гэх нь олон бөгөөд сонгогчдын олонхын санал авахад ийм таашаал илүүтэй нөлөөлсөн байж магадгүй. Ийм үнэлэлтэд «Эр хүн нэг үгтэй, эмээл найман ганзагатай» буюу хэзээ ч хоёр нүүр гаргадаггүй байхыг эрхэмлэдэг ёс зүйн үнэлэлт оролцох нь лавтай. Гэтэл 1994 оны 6˗р сарын 18˗нд Ардын эрх сонины сурвалжлагчид ярилцлага өгөхдөө «Уйгаржин монгол бичгийг хэрэглэх боллоо гээд кирилл монгол бичгийг устган хаяж «болохгүй» гэж аль алийг нь монгол бичигт хамааруулан ярьж байсан ерөнхийлөгч маань арваадхан хоногийн дараа буюу 6˗р сарын 27˗нд УИХ˗д өгсөн илгээлтдээ үүнийг мартчихсан юм шиг уйгуржин монгол бичгийг дангаар нь монгол бичиг хэмээн нөгөөхийг нь кирилл гэж нэрлэсэн төдийгүй УИХ˗ын тогтоолд тавьсан хоригтоо «Монгол улсад албан хэргийг монгол бичгээр хөтлөн явуулах төрийн бодлого» гэж шууд зарлан тунхаглажээ.

	Уйгаржин монгол бичгийг дангаар нь монгол бичиг хэмээн кирилл монгол бичгийн харь гарлыг илүүтэй ярьж зарим үед бүр «орос үсэг» гэж буйд улс төрийн ов мэх нуугдаж буйг ойлгоход илүүдэхгүй.

	Улс төрийн хийрхэл, сэтгэлийн хөдөлгөөн давамгайлсан нөхцөлд засгийн газар болон Улсын бага хурлаас гарсан тогтоол шийдвэрүүдэд анх уйгуржин монгол бичгийн харийн гаралтайг нь нуусан юм шиг «хуучин монгол бичиг» хэмээн нэрлэж байснаа сүүлийн үед хуучин гэдгээс нь ичиж цэрвэсэн шинжтэйгээр шууд л монгол бичиг гэгдэх болсон бөгөөд энэ нь үндэсний ухамсрын сэргэлтийг далимдуулан улс төрийн тайзанд жүжиглэсэн хүмүүсийн олныг араасаа дагуулах башир арга юм. Уг нь монголчууд олон үеийн түүхэндээ хэрэглэж ирсэн уйгуржин, дөрвөлжин, тод, соёмбо вагиндрагийн болон кирилл үсгүүд цөмөөрөө л монгол бичигт тооцогдох эрхтэй атал эдгээрээс ганцхан уйгуржныг л монгол бичигт өргөмжлөн кириллийг зарим нь орос үсэг хэмээн нэрлэж байгаа нь үндэсний сэргэн мандалт нэрийн дор хуучин байсан болгоныг сэргээх хэнээрхэл давамгайлж коммунист дэглэмийн уналтаар далимдуулж орос орныг үзэн ядах хийрхэл дэлгэрч «өөх өгсөн хүнтэй өглөө босоод заргалдана» гэгчээр өгсөн тусламжид нь хүртэл өширхөх болсон тэр үед «эх оронч» хүн болж тодрох гэсэн хэсэг зохиолч, хэлбичгийн зарим эрдэмтэн ерөнхийлөгчийн дэргэдэх эрдэмтний болон иргэний зөвлөлд орсон боломжоо ашиглан төр засгийн удирдлагад ойлгуулсан шинжлэх ухааны бус томьёолол юм.

	Түүхч эрдэмтэн, зохиолчийн хувьд үсэг бичгийн түүхийн талаар улсын бага хурлын гишүүд дундаа л ганц мэргэжлийн хүн байж уг асуудлыг хэлэлцэн шийдвэрлэхэд хамгийн идэвхтэй зохион байгуулагч болсон Д. Маам «тод бичиг, дөрвөлжин бичиг, соёмбо бичиг кирилл бичиг цөм монгол бичгийн байрыг булааж чингэснээ эргэж түүхийн шахаанд орж булааснаа булаасан» гэж хэлбичиг, соёлын түүхийн ядмагхан мэдлэгээр бичиг үсгийн баялаг өвөө үгүйсгэн монголчууд цорын ганц бичигтэй мэтээр бичсэнийг үзэхэд 1994 онд (уйгуржин) монгол бичгээр албан хэргийг хөтлөх бэлтгэл хангах тухай УБХ˗ын тогтоол гарахад улс төржсөн хийрхэл давамгайлж шинжлэх ухааны үндэслэл дутмаг нь аргагүй ч юм уу? гэж бодогдмоор.

	Бидний өвөг дээдэс 700 гаруй жил энэ бичгийг хэрэглэхдээ уйгуржин бичиг гэж нэрлэсээр ирсэн нь түүний гарал үүслийг биднээс илүү мэддэг байсны гэрч бөгөөд чухам үнэнийг хэлбэл эртний финик гаралтай энэ бичгийг согдоор дамжуулан уйгурууд авч хэрэглэснийг монголчууд дам авсан нь шинжлэх ухаанд нэгэнт тодорхой болсон зүйл. Харин сүүлийн үед монголчууд уйгуруудтай нэгэн зэрэг согдоос уг бичгийг 8˗р зууны үед авсан гэсэн санал гарч буй боловч түүний харь гаралтайг үгүйсгэхгүй байгаа юм. Тухайлбал монгол үсэг бичгийн судлалаар олон жил ажилласан эрдэмтэн Ц. Шагдарсүрэн «Монгол бичгийн ч гэсэн согд бичгийн ч гэсэн дээд өвөг нь даруй Арамейгаар дамжиж финик үсэгт холбогдон очдог тул худма, кутба, кадма гэдэг нэрийн хэлхээ болдог» хэмээгээд бидний язгуур монгол үг гэж үздэг худам бичиг гэдгийн тухайд «кадма бол эртний финикийн хаан хөвүүн бөгөөд тэр цагийн домгоор анхны авиа үсгийг зохиогч мөн тул үсэг бичгийн түүхнээ кадма үсэг гэж нэрлэж заншсан» гэж тайлбарласан байдаг. Гэтэл ерөнхийлөгч маань УИХ˗ын 66˗р тогтоолд тавьсан хоригтоо «Монгол (уйгуржин) бичиг бол... хүн төрөлхтний соёлын сан хөмрөгт бидний өвөг дээдсийн оруулсан гайхамшигт хувь нэмэр» гэсэн нь «хүний юмаар хүүдгэнэсэн» даруу биш зан юм. Харин бидний өвөг дээдэс утга соёлын арвин баялаг дурсгалуудыг уйгуржин монгол бичгээр туурвин хүн төрөлхтний соёлд нэмэрлэсэнтэй нь холбогдуулан УИХ˗д П. Очирбатын ирүүлсэн илгээлтэд дурдсанчлан «монгол туургатны мянган жилийн оюуны соёлын их өвийг агуулан хадгалагч» гэвэл үнэнд илүү нийцэх бөгөөд монголчууд дэлхийн соёлд нэмэрлэсэн эдийн болоод оюуны соёлын дээжсээр бусдын юмыг булаацалдан царай алдаад байх ард түмэн биш билээ. Одоогийн зарим эрдэмтдийн бичиж байгаа шиг уйгуржин бичиг анхнаасаа монгол гаралтай агаад Чингис хаан төрийн бичиг болгосон нь үнэн юм бол түүний ач хүү Хувилай өвөг дээдсийнхээ зарлигийг сөрөн дөрвөлжин бичиг шинээр зохиолгоод улсын бичиг болгон «уйгур үсэг сэмээр хэрэглэхийг хориглоно» гэж зарлиг гаргахгүй нь лавтай. Харин өнөөгийн бидний хооронд нь сөргөлдүүлээд буй уйгуржин, кирилл бичиг түүгээр ч үл барам дэлхий дахины бичиг үсгийн олонх нэг гаралтай нь сонин бөгөөд түүхэн баримтыг дурдвал шумераас гаралтай финик цагаан толгой нь өрнө дорно хоёр салаа болон салбарлаж өрнөд салаанаас грек, латин, слав, цагаан толгой үүссэн. Дорно салаа нь арамей, еврей, сирийн цагаан толгой, арамейгаас араб, гүрж, энэтхэг цагаан толгой, сири цагаан толгойноос сири палестин, согд, уйгур, уйгураас уйгуржин монгол, түүнээс манж бичиг үүссэн бөгөөд хорьдугаар зууны дөчөөд онд финик цагаан толгойн өрнө дорнын салбарын солбицол монгол оронд тохиосон нь бас л нэг сонин баримт.

	Уйгуржин монгол бичгийг угаасаа монгол гаралтай мэтээр ойлгон зүтгэдэг хүмүүсийн оройн дээд шүтээн, номын их багш, академич Б. Ринчин харин эрдэмтэй, боловсролтой хүний хувьд үсэг бичгийн түүхийг зөвөөр тайлбарласан нь баярлууштай агаад «кирилл бичгийг заавал авах юм бол украйн, беларусь өөрийнхөө аялгуунд тохируулан хэрэглэсний адилаар бид аялгуундаа тохируулан хэрэглэвэл зүгээр юм» хэмээн кирилл бичиг хэрэглэхийг огт үгүйсгээгүй бөгөөд «Монгол бичгийн хэлний зүй» номынхоо тэргүүн ботид «Монгол үсэг дээр цагт сири, араб газраас... согд уйгурыг дамжин ирсэн (115˗р тал) гэсний зэрэгцээ «Монгол бичиг үсэг маань грек латин кириллийн үсэгтэй нэгэн адил эртний мисир, финикийн үсгээс үүсэл гарал нэгтэй. Үүнд хэл шинжлэл үзээгүй хүн грек, латин, кирилл монгол зэрэг авианы үсэг, цөм нэг эхтэй, нэг гаралтайг мэдэхгүй байх. ...Тийнхүү мисир (египет) дүрс үсэг яв явсаар авиа үсэг болж, грек, латин, кирилл, монгол үсэг цөм нэг л бухын толгойноос гарсан нь сонин оо» хэмээн гуч гаруй жилийн өмнө бичиж А, Б үсгээр жишээлэн бухын толгойн дүрстэй холбон тайлбарласан байдгийг хэлбичгийн мэргэжилтэн гэж өөрсдийгөө тооцдог шавь нар нь үзээгүй гэхэд итгэмээргүй. Ийнхүү харь гаралтайг нь тэмдэглэж уйгуржин монгол хэмээн нэрлэснийг гадаадын монгол эрдэмтэд ч хүлээн зөвшөөрдөг бөгөөд тухайлбал Унгарын монголч эрдэмтэн Д. Кара 1972 онд Москва хотноо хэвлүүлсэн нүүдэлч монголчуудын ном бичгийн түүхийн тухай номдоо энэ талаар тодорхой бичсэн байдаг.

	Нөгөө талаар кирилл бичгийн нэлээд дүрс бидний өвөг дээдэс хүннүгийн тамга үсэгтэй таарч буй нь «төөрсөөр төрөлдөө» гэдэг үгийг санагдуулах агаад энэ нь финик үсгийг зохиосон эртний шумеруудын дунд Монгол угсаатны хэсэг нүүдэллэн очсоны адил кирилл үсгийг зохиосон Кирилл Мефодий хоёрын эх орон Болгарт эрт үед монголчуудын булгачин хэмээх овог Уралаар дамжин нүүдэллэн очиж суурьшсан, тэрчлэн болгарууд эртнээс бидний өвөг дээдэстэй түүх соёлын хэлхээ холбоотой түрэгүүдтэй харилцаатай байсан түүхэн баримтыг хамаагүй зүйл гэж үзэж болохгүй. Ийнхүү Уйгаржин болон кирилл монгол бичгийн гарал үүслийг яривал адилхан л Төв азиас нүүж очсон эртний малчин, нүүдэлчин аймгууд, түүний дотор монголчуудын нэг хэсэг нүүн очиж уугуул иргэдтэй нь холилдон бүрэлдүүлсэн гэлцдэг шумераас гаралтай финик үсгээс үүсэлтэй бөгөөд хоёулаа л монгол хэлний онцлогт тохирч соёлын өв болсны хувьд адилхан л монгол бичигт тооцогдох эрхтэй билээ.

	Монгол улсын их хурлын тогтоолд ерөнхийлөгчийн тавьсан хоригт ийнхүү урьд өмнө хэлж мэдэгдэж байсантай нь зөрчилдсөн болон «монгол бичиг тусгаар тогтнолын баталгаа» мэтээр шинжлэх ухааны бус эгэл доод ухамсрын түвшинд ухаарсны нөлөө цөөнгүй харагдаж байна. Ерөнхийлөгчийн хоригт «монгол бичиг монгол хэлний нутгийн олон аялгуунд адилхан хэрэглэгдэж чаддагаараа түүхэн олон зууны туршид монгол туургатны оюуны нэгдлийг хангаж ирсэн гол хүчин зүйл» гэж тэмдэглэжээ. Авиазүйн судлаачдын үзэж байгаагаар бол Бао˗Ань, Дагуурт «ө» эгшиг байхгүй, хорчин, харчин аялгуунд «о» эгшиг байхгүйн зэрэгцээ, ойрад монголчууд тод үсгийг илүүтэй хэрэглэж, тэрчлэн нэгэн үед монголд төвөд хэл бичиг эрдэм ухааны, манж бичиг албан хэргийн, уйгуржин монгол олон нийтийн бичиг болж эдүгээ өвөр монголд уйгуржин монгол бичгийг хэрэглэхэд цахар аялгуунд тулгаварлаж буйгаас гадна Халимаг буриадууд түүхэн нөхцөл байдлын улмаас бие даасан хэлтэн гэж өөрсдийгөө үздэг болсныг эрхбиш тунгаах юм бол ерөнхийлөгчийн дүгнэлтэд шүүмжлэлтэй хандах зүйл цөөнгүй. Түүнчлэн халимаг, буриадууд эдүгээ уйгуржин монгол бичгийг манай улсын иргэдээс бүр ч тааруу мэддэг төдийгүй бидний нэгэн адил кирилл бичгийг үндэснийхээ хэл аялгуунд тохируулан авсан, эдүгээ өвөр монголд кирилл бичигт шилжих тухай яриа гарч байгаа зэрэг түүхэн онцлогийг харгалзан үзэх юм бол одоо монгол хэлтний оюуны соёлын нэгдлийг уйгуржин бус, харин кирилл монгол бичиг нь илүүтэй хангаж магадгүй юм. Тэгэхдээ монгол улсын ерөнхийлөгч үсэг бичгийн тухай ярихдаа дэлхийн «монгол туургатны оюуны нэгдлийг хангаж ирсэн гол хүчин зүйл»˗ийг бодолцохын зэрэгцээ хамгийн чухал нь монгол улсын иргэдийн л албан бичгийн асуудал гэдгийг умартах ёсгүй байсан болов уу. Тэгвэл монгол улсын тэгш эрхт гишүүн Баян˗Өлгий аймгийн Казах, Цэнгэл сумын Тува, Ховд аймгийн Буянт сумын мончаог, Хөвсгөл аймгийн цаатан, уйгур˗ урианхай зэрэг түрэг хэлний бүлэгт илүүтэй хамаарах иргэдэд орчин цагийн халх аялгуугаар ярихаас өөр аргагүй болгосон шигээ «Монгол улсад албан хэргийг монгол хэлээр хөтлөн явуулах тухайд төрийн бодлого ухралт байх ёсгүй» гэдгээр сүр далайлган нэгэнт сурч эзэмшсэн кирилл монгол бичгийнх нь оронд төрийн албан бичиг болгох гэж зарим нь санаархдаг, уйгуржин монгол бичгийг сургахын тул түүний зөв бичих дүрмийнх нь үндэс болсон эртний монгол хэлийг (өглөө гэхийг өрлүгэ, гүүр гэхийг күгүргэ, муу гэхийг магу, уул гэхийг агул гэх мэтээр) албадан сургаж давхар давхар чирэгдэл учруулах нь ардчилал, хүний эрхийн зарчимд хэр нийцэх вэ гэдгийг бодолцох учиртай. Гэтэл УИХ˗ын 66˗р тогтоолд ерөнхийлөгч П. Очирбатын тавьсан хоригт (уйгуржин) «Монгол бичиг... монгол түмэн үндэстнийхээ хувьд туурга тусгаар оршин тогтнох нэгэн гол баталгаа болж ирсэн» гэсэн нь монгол улсынхаа бүрэлдэхүүнд багтаж буй өөр хэлтэн цөөнхийг ялгаварласан юм шиг болсон агаад энэ нь «үндэстний тусгаар тогтнолынхоо нэгэн баталгаа болсон бичиг үсгээ дээдэлж» (Ж. Баатар) «Монгол бичгээ тусгаар тогтнолын тулгуур хэмээн үзэж (Д. Маам), «тусгаар тогтнолын бэлэг тэмдэг монгол бичиг (З. Ганболд) гэх мэтээр асуудлыг улс төржүүлэн сүржигнэж байсны хувилбар болжээ. Энэ нь үндэсний үзлийг үндсэрхэх хийрхэл болгон дэвэргэж улмаар эх оронч үзэл, тусгаар тогтнолтой холбон өөр үзэл бодолтныг айлган сүрдүүлж өрөөл бусдад нэр хүндийг нь унагах сэтгэл зүйн арга бөгөөд уйгуржин бичгийг дангаар нь монгол бичиг хэмээн зарлаж улмаар төрийн бичиг болгох хөдөлгөөний «онол»˗ын удирдагч доктор, профессор Чой. Лувсанжав «Монгол бичгээ улсын бичиг болгохыг эсэргүүцэгч хэнийг боловч жинхэнэ эх оронч бус гэж би хэлмээр байна» хэмээн мэдэгдэж ийм сурталд автсан монгол хэл бичгийн үндэсний дээд сургуулийн багш оюутан нар үсэг бичгийн маргаанаас болж МСДН˗ыг «монгол улсыг хагалан бутаргах аюулыг бий болгож монголын тусгаар тогтнол˗ ард түмний эрх ашигтай харшилсан үйл явдал, ухуулга сурталчилгаа явуулж байгаа» гэж үзээд хуулиар хориглохыг шаардсан нь үүний тодорхой жишээ юм.

	УИХ˗аас үсэг бичгийн асуудлыг хэлэлцэхийн өмнө «монгол бичгийн төлөө» нийгэмлэгээс гаргасан сонордуулах бичигт уйгуржин монгол бичгийг төрийн бичиг болгох асуудлыг монголын үндэсний аюулгүй байдлын эрх ашигтай холбон хэрэв УИХ тэдний шаардсанаас өөр шийдвэр гаргавал «ард түмэн, ирээдүйн түүх тэднийг маш хатуу цээрлүүлэх нь дамжиггүй,.. Үндэсний гашуудал эмгэнэлийн хар өдрүүдийг авчрах аюул нүүрлэж буйг бүү мартагтун гэж заналхийлжээ. Марксизм˗ленинизмыг өнөө үед өнгөц шүүмжилж байгаа ч үнэн хэрэгтээ хүрээ хязгаараас нь гарч чадахгүй түүний хамгийн улстөржиж хоцрогдсон хэлбэр сталинизмыг баримталж байгааг уйгуржин монгол бичгийг төрийн бичиг болгох гэж зүтгэгсдийн төрхөөс харж болох бөгөөд бичиг үсэг байтугай хэлийг тусгаар тогтнолтой холбох нь хэт улс төржин хоцрогдсон сэтгэлгээ юм. Өнөөдөр дэлхий дахинд олон улс орон нэгэн ижил латин кирилл бичиг үсэгтэй төдийгүй англи, франц, испани хэлийг албан ёсны хэлээ болгосон, түүнчлэн нэг байтугай хоёр гурван хэлээр эн тэнцүү харилцдаг атал туурга тусгаар оршсоор байна. Энэ талаар эрдэмтэн зохиолч, сэтгүүлч С. Лочин «улс минь улс биш гэж үү» гэсэн сонирхолтой өгүүлэл бичжээ. Эртний түүхт энэтхэг орон төрийн хэл нь хинди, албан ёсны хэл нь англи боловч үндсэн хуулиараа 18 хэлийг хүлээн зөвшөөрч бичиг баримт хөтлөн сурч боловсрох, хэвлэл мэдээллийн үйлсэд хэрэглэдэг ба хятад, япон, солонгос, вьетнам цөм үндэсний бичигтэй гэх боловч зарим онцлог ялгааг эс тооцвол цөм адилхан л ханз дүрс үсэгтэй ажээ. Хэрэв үнэхээр л тусгаар тогтнолын баталгаа юм бол (уйгуржин) монгол бичгээ эдүгээ ч гол бичгээ болгон хэрэглэсээр байгаа өвөр монголчууд хятадын хэсэг болохгүй, манж нар монголчуудаас уйгуржин бичгийг дам авч манж үсгээ зохиохгүй, хожим түүнийгээ өөртөө төдийгүй монголд албан бичиг болгосон атал хятадад уусан сөнөхгүй байх бус уу? Уйгаржин монгол бичгээр монгол үндэсний соёлын арвин баялаг дурсгал бийн зэрэгцээ халхын ноёд манжид дагаар орохдоо, хожим Богд хаан гамин цэргийн сүрд дарагдан монголын автономийг устгах гэрээ бичгээ (өнөөгийн бидний монгол үндэстний тусгаар тогтнолын тулгуур, баталгаа, бэлэг тэмдэг) гэж нэрлэж буй уйгуржин монгол бичгээр үйлдсэн билээ. Тусгаар тогтнолын бэлэг тэмдэг гэж ярихад хүрэх юм бол цагаан толгойн эхнийх нь дүрсийг үе дамжуулан туг дээрээ залж байгаагийн хувьд «урвагч» Занабазарын зохиосон соёмбо үсэг л зүй ёсоор тооцогдох учиртай мэт санагдана. Тэгэхдээ бичиг үсгийн нийгмийн үүргийн хувьд сүсэг бишрэл, улс төрийн үзэл бодлын үүднээс бус шинжлэх ухааны үндэслэлтэй хандах нь зүйд нийцнэ. Тэгвэл аливаа бичиг үсэг цаг хугацаа, орон зайн бэрхшээл саадаас үл хамааран мэдээлэл, мэдлэгийг дамжуулж тэгснээр нийгмийн харилцааны хэрэглүүрийн үүрэг гүйцэтгэдэг хэл ярианы нэмэлт авианы дохио тэмдэг болдог билээ. Дэлхийн аль ч улс үндэстэн энэ шаардлагын үүднээс л бичиг үсэгт ханддаг.

	Монголчууд өөрийнхөө хөгжлийн түүхэнд бичиг үсгийн янз бүрийн хэлбэрийг сонгон уйгагүй эрэлхийлж байсны гол шалтгаан нь улс төрийн өнгө аястай гэхээсээ илүү хэл судлаачдын үзэж байгаагаар бол бичгийн хэлнийхээ суурь болсон тухайн аялгуунд гарсан авианы өөрчлөлтийг бичигтээ бүрэн тусгах гэсэн бодитой шаардлагаас урган гарч байжээ. Хуучин монгол уйгуржин бичиг нь ердөө арван дөрвөн тэмдэгтэд голлон тулгуурлаж байсан бол дөрвөлжин бичиг нь гучин ес, тод бичиг нь хорин долоон тэмдэгттэй байлаа. Бичигт авиа тэмдэглэсэн байдлаас харахад энэ нь тодорхой. Тэгвэл кирилл монгол бичиг орчин цагийн монгол хэлний онцлогт бүрэн нийцсэн тогтолцоотой бөгөөд академич Ц. Дамдинсүрэн кирилл үсэгт тулгаварлан шинэ бичиг зохиохдоо монгол хэлний авиазүйн онцлогийг бүрэн тусгаж ө, ү зэрэг авиаг тэмдэглэх дүрс нэмж зөв дуудах бичих дүрмийн тогтолцоог боловсруулсан билээ. Энэ нь ахар богино хугацаанд бүх нийтийг бичигтэн болгоход онцгой үүрэг гүйцэтгэж Монгол улсад бичиг үсэг үл мэдэх явдлыг арилгахад амжилт гаргасан учир дэлхийн хамтын нийгэмлэг Юнеско˗гийн шагнал хүртээх нөхцөлийг бүрдүүлсэн юм. Түүнчлэн 1921 оны хувьсгалын дараагаар боловсролын бүх шатны шинэ тогтолцоо бүрдүүлж шинжлэх ухааны олон салбарыг хөгжүүлэхэд дундад эртний үеийн монгол хэлний онцлогийг илүүтэй хадгалж орчин үеийн хэлнээс авиазүйн үлэмж зөрүүтэй болсон уйгуржин монгол бичиг илэрхий хоцорч байсан тул үсэг бичиг өөрчлөх шаардлага гарч 1930˗аад онд латин үсэгт шилжих туршилт хийн эрж хайсаар 1940˗өөд онд кирилл монгол үсгийг хэрэглэх болсон, цаг хугацаа нь монгол улсад дунд дээд боловсролын тогтолцоо шинээр бий болсон үетэй таарч буйг зөвхөн сталинизмтай холбон тайлбарлах үндэсгүй юм. Үсгийн дүрс нь цөөн, нэг дүрсээр хэд хэдэн авиа тэмдэглэдэг тул үгийг хэдэн янзаар үсэглэж байж ямар үг болохыг нь тогтоодог, уншиж бичих хоёр нь эрс зөрүүтэй учир зөв бичиж сурахын тул монгол хэлний үгсийн сангийн олонх үгийн бичлэгийг цээжлэхээс өөр аргагүй уйгуржин монгол бичгээр албан хэрэг хөтөлж сургалт явуулбал төрөл бүрийн бэрхшээл алхам тутамд тааралдах бөгөөд 1940˗ өөд онд шинэ бичигт шилжсэн нь энэ шаардлагыг тусгасан гэдэг нь тодорхой. Хэрэв олоо УИХ˗ын 66˗р тогтоолд ерөнхийлөгчөөс тавьсан хоригийг хүлээн авах юм бол наад зах нь ерөнхийлөгч гэдэг үгийг уйгуржин монголоор шинэ үндсэн хуулийн хэвлэлд ерөнхийлөгч, мөнгөн тэмдэгт дээрээ ерөнхийлөгч гэж хоёр өөр буйг яаж нэг мөр болгон цэгцлэх юм бол? Ард түмний маань адилхан л хүндэтгэн хэрэглэж буй хоёр бичгийн нэгийг нь монгол, нөгөөг нь харийн бичиг гэж нэрлэн түүнд хэрхэн хандсанаар эх оронч, урвагч мөн эсэхийн шалгуур болгох нь анх еврей гаралтай гэж байсан Жириновский одоо улс төрийн хожоо харж жинхэнэ орос хүн болох гэж дүвчигнэн «их орос»˗ын цусыг бургилуулан хэт үндсэрхэх үзлийг дэврээж буйн адил улс төрийн ов юм. У. Черчиль «Эх оронч дүр үзүүлэх нь өөдгүй явуургүй хүний сүүлчийн баг» гэж хэлсэн гэдэг биз дээ.

	«Үгийн эндүүрлээс ангижирвал орчлонгийн төөрөгдлийн тэн хагасаас гэтэлнэ» гэж бурхан багш айлдсан гэдэг. Тэгвэл манайд сүүлийн үед улс төрийн хийрхлийн шинжтэй болтлоо даамжирч буй үсэг бичгийн маргааны гол нь эртнээс уйгуржин монгол бичиг гэж нэрлэсээр ирсэн бичгийн харь гарлыг заасан уйгуржин гэдэг үгийг хасаж язгуурын монгол бичиг мэтээр сурталдаж буйтай холбоотой. «Монгол бичиг» гэж нэрлэхээр үл барам улс үндэстний тусгаар тогтнолтой холбоотой мэт итгүүлчихээр «Монгол бичгийн төлөө» нийгэмлэг байгуулагдан хийрхүү нэг нь хэт улс төржихөд тэр сурталд автсан нь түүний төлөө хошуурч сургаар зарим нь даган баясаж учир мэддэг ч аймхай нь гаднаа зөвшөөрсөн дүр үзүүлж байнам бус уу? Гэтэл харийн туршуул монгол дээл өмсөн нүд хуурч монголоо гэсэн халуун сэтгэлтэн европ хувцастай явж адлагдаж ч байж магадгүй. Чухам үнэнийг хэлэхэд уйгуржин монгол бичиг өнгөрсөн үеийн түүх соёлтой, кирилл монгол нь өнөөгийн соёл шинжлэх ухаантай илүү холбоотой билээ Уйгаржин монгол бичиг «Манай ард түмний мянган жилийн оюуны соёлын их өвийг... агуулан хадгалж» байхад кирилл монгол бичиг «сүүлийн 70˗аад жилд монгол улс боловсролын талаар дэлхийд их өндөр түвшинд хүрсэн» орон болоход онцгой үүрэг гүйцэтгэсэн юм. Өчигдөргүй өнөөдөр, өнөөдөргүй маргааш гэж байдаггүй болохоор аливаа зүйлд бид уламжлал шинэчлэл, хөгжил дэвшлийн үүднээс хандах учиртай. Тэгвэл дундад эртний үеийн монгол хэлэнд тохирч байсан уйгуржин монгол бичиг өнөөгийн монгол хэл, ялангуяа орчин үеийн шинжлэх ухааны олон салбарын мэдлэг түгээх шаардлагыг бүрэн хангаж чадахгүй, харин харийн гэж ад үзэгдсэн кирилл монгол бичиг нь сурч эзэмшихэд хялбар төдийгүй энэ үүргийг илүүтэй биелүүлж буй гашуун үнэнийг хүлээн зөвшөөрөхөөс аргагүй.

	Хэрэв үндэсний сэргэн мандал гэдэг нэрийн дор дундад зууны юм уу Чингэсийн эзэнт гүрний үеийн бүх зүйлийг орчин үеийн шаардлагад нийцэх эсэхийг харгалзахгүйгээр сэргээн хэрэглэнэ гэх юм бол Д. Чулуунжавын их оновчтой зүйрлэснээр зөвхөн Чингисийн үеийн махир сэлмээр армиа зэвсэглэх гэсэнтэй адил инээдэмт явдал болох буй заа. Зан үйлийн чимэг юм уу музейн үзмэр болоход хүрсэн хуучин зүйлс болгоныг үндэсний гэдэг нэрийн дор амьдрал ахуйдаа сэргээвэл улс орон маань бүхэлдээ угсаатны зүйн музей, монголчууд бид өөрсдөө гадаадын жуулчдын үзмэр төдий болчхож магадгүй.

	УИХ˗ын тогтоолд ерөнхийлөгчийн тавьсан хоригт монгол бичгээ сэргээн хэрэглэх, төрийн албан хэргийг монгол бичгээр хөтлөн явуулах тухай шийдвэрийг дэлхийн олон улс ч талархан хүлээн авч тусалж, тэр ч байтугай нэгдсэн үндэстний боловсрол, шинжлэх ухаан, соёлын байгууллагаас тусгай хөтөлбөр хэрэгжүүлж байгааг дурджээ. Энэ нь уйгуржин монгол бичгийг өөрийнхөө хүмүүст үнэхээр язгуурын монгол гаралтай гэж итгүүлэн үндэсний ухамсрын сэргэлтийг далимдуулан дэмжлэг авсан шигээ монголд үнэхээр тусалъя гэсэн гадаадын сайн санаатанд мөн тэгж ойлгуулан тусламж авч байгаатай холбоотойн зэрэгцээ сурвалжлагчдын бичсэнчлэн бичиг үсэгтээ хандах монголын засгийн газрын бодлогод холын орны долларын үнэр нөлөөлөх болсонд монголыг дундад зуунтай нь хадах, эсвэл хоноц хоноцдоо дургүй гэгчээр түүхээр нэгэнт бий болсон европ ялангуяа оросын соёлын нөлөөллийн хүрээг хязгаарлаж наад зах нь өөрийн хэвлэлийн зах зээлийн баттай бүс нутагтай болох, цаашилбал монгол хүмүүсийн санаа бодолд нөлөөлөх хамгийн хялбар арга болсон үндэсний хийрхлийг нь дэврээн нөлөөндөө гүн оруулах гэсэн далд бодлого ч нуугдаж байж болзошгүй юм. Иймд гадаадын тусламж болгоныг өгөөшинд хууртан дэгээ үмхэх загас лугаа шүүрч авахын өмнө сэтгүүлчдийн бичсэнчлэн «тусламжийн цаана юу нуугдана бэ?» гэдгийг тунгаан «монголын үндэсний аюулгүй байдалд нөлөөлөх вий» гэдэг талаас нь хандах учиртайг монгол улсын үндэсний аюулгүй байдлын зөвлөлийн дарга эрх биш гадарлах учиртай болов уу? Түүнчлэн уйгуржин монгол бичгийг төрийн бичиг болгох гэж улайран зүтгэгсдийн дотор өөрсдийнх нь тунхаглаж байгаа шиг жинхэнэ эх орончид бийн зэрэгцээ «Үнэн» сонинд нийтлэгдсэн «Ардын боловсрол арынх болжээ» өгүүлэлд дурдсан баримтууд үнэхээр үнэн бол «хуучин үсэг сэргээх нэрээр томчууд тэдний дотор нэртэй эрдэмтэд сайд нар гадаадаас... «мөнгө сааж» өөрсдөө бэлжих тухайг нэгдүгээрт тавьдгаас биш улс орны ирээдүй болсон үр хүүхдээ бодож байгаа юм ер нь байна уу? гэлтэй» гэдгийг эрхэм ерөнхийлөгч маань тунгаагаасай билээ. Кирилл монгол бичгийн сургалтын ололтыг үнэлж шагналаа өгсөн Нэгдсэн үндэсний байгууллагын Боловсрол, шинжлэх ухаан соёлын байгууллагаар тусгай хөтөлбөр хэрэгжүүлж буйн хувьд яривал анхнаасаа ч шууд уйгуржин бичигтэй холбогдуулан тусламж өгөөгүй харин дэлхий даяар үсэг бичгийн жил зарлах үеэр манайхнаас дэвшүүлсэн саналыг хүлээн авсан юм уу эсвэл үсэг бичиг үл мэдэх явдлыг багасгахад зориулж өгсөн хөрөнгийг манайхан үндэсний бичиг сэргээх нэрийн дор уйгуржин бичигт зориулсан гэлцэх ажээ.

	«Шинэ үсгийг хамгаалах» хөдөлгөөн, (уйгуржин) «монгол бичгийн төлөө» нийгэмлэг хоёр нь төрийн бодлогод хүртэл нөлөөлж хоорондоо сөргөлдөн маргалдаж буйгаараа хүн ардын боловсрол хэмээх ходоодыг хямрааж буй үлгэрийн шувууны хоёр толгой мэт санагдана. Хамгийн хачирхалтай нь төрийн тэргүүн ерөнхийлөгч маань энэ хоёр толгойн үгийг ээлжлэн давтаж байгаа нь гаслантай. «Ардын эрх» сонины сурвалжлагчид ярилцлага өгөхдөө «Шинэ үсгийг хамгаалах» хөдөлгөөний санаа бодлыг илүүтэй илэрхийлсэн бол УИХ˗ын тогтоолд хориг тавихдаа «монгол бичгийн төлөө» нийгэмлэгийн нөлөөнд автсан мэт санагдана. Тэгэхдээ бүх ард түмнээс сонгогдсон ерөнхийлөгч маань социологийн судалгааны удаа дараагийн баримтаар батлагдсан олон нийтийн 80 гаруй хувийн саналыг баримталж гарсан УИХ˗ын тогтоолд хориг тавихдаа хэт явцуу цөөнх буюу (уйгуржин) «монгол бичгийн төлөө» нийгэмлэгийг дэмжигчдийн үзэл бодолд тулгаварласан бололтой нь тэдний санаа бодол үг хэллэгийн хувьд ялимгүй өөрчлөгдөн ерөнхийлөгчийн хоригт орсноос харагдана бус уу? Зохих хугацаандаа тавигдаагүйгээс ерөнхийлөгчийн хориг хууль бус гэгдэхэд хүрсэн нь бусдын шахалтад орсныг ойлгоод тамгын газрынхан нь дургүйд хүчгүй гэгчээр дүр үзүүлж хойрго хандсаных уу, эсвэл бичиг баримт боловсруулахад чадал мөхөстөн мунгинасных уу?

	Монгол улсын ерөнхийлөгч П. Очирбат УИХ˗ын 66˗р тогтоолд хориг тавьснаар уйгуржин монгол бичгийг төрийн бичиг болгох асуудлыг улс төржүүлэн хийрхэгчдийн дайчин индэр болсон «Ил товчоо» сонины хуудас дээр «Эх оронч байр сууринаас хандлаа» гэж үнэлэгдсэнийг эс тооцвол үе үе ам алдчихдаг болчимгүй үгийнх нь адил олон түмэнд шүүмжлэгдэн нийгмийн амьдралд ашиг тустай зүйл бий болгосонгүй, харин ч ШУБЯ ерөнхийлөгчийн тавьсан хоригоор далимдуулан хичээлийн шинэ жилийн бэлтгэл хангахад хойргошин тэртэй тэргүй хямарч байсан боловсролын бодлогыг бүр нэрмэхэд хүрлээ. Харин ард түмний соёл боловсролын «сохор» аз түшихэд ерөнхийлөгчийн хориг хугацаа хожимдон гарч түүнийг нь УИХ˗ын хууль зүйн байнгын хороо хууль бус гэж тооцон, ШУБЯ мэдэн будилах гэж оролдсон ч УИХ˗ын удирдлага тогтоолынхоо байр суурийг баттай хамгаалснаар энэ удаад асуудал шийдвэрлэгдэв бололтой. Гэвч үүгээр үсэг бичгийн тухай маргаан дуусаагүйг түүний дараах үйл явдлууд харуулж байна.

	Монгол улсын ерөнхийлөгчийн хэвлэл мэдээллийн албаны дарга редакцын зөвлөлд нь ажилладаг «Ил товчоо» сонинд үсэг бичгийн асуудлаар өөрсдийнх нь явуулгад автаагүй УИХ˗ын гишүүд болон тамгын газрын гүйцэтгэх ажилтнуудыг гүтгэн доромжилж УИХ˗ын тогтоолыг мушгин гуйвуулсан нийтлэл тогтмол гарч (уйгуржин) «монгол бичгийн төлөө» нийгэмлэгийн тэргүүлэгчид Монгол Улсын Үндсэн хуулийн цэцэд гомдол гарган уг нийгэмлэгийн онолын удирдагч доктор, профессор Чой. Лувсанжав сурвалжлагчтай ярилцахдаа УИХ˗ын 66˗р тогтоолын төлөө санал өгсөн гишүүдийг элдвээр муучлаад «2 жилийн дараа УИХ˗ын дараагийн сонгуульд цагийн эрхээр ийм гишүүд цөөрөх байхдаа л гэж найдаж байна» гэж цагийн эгзэг тааруулан уг тогтоолыг хүчингүй болгох санаархлаа илэрхийлж ШУБЯ˗ны удирдлага удтал цааргалсны эцэст арга буюу УИХ˗ын тогтоолыг хэрэгжүүлэх талаар гаргасан шийдвэртээ «монгол бичиг», «кирилл бичиг» гэж «баас хатавч өмхий...» гэгчээр урьдын адил томьёолон нэгийг нь жинхэнэ монгол, нөгөөг нь харийн гэсэн үзэл санаагаа баримталж «нийгмийн ухааны хичээлийг (уйгуржин) монгол бичгээр заана» хэмээн сургалтыг албан хэрэг хөтөлж байгаа бичгээр явуулна гэсэн УИХ˗ын тогтоолын заалтыг зөрчиж 2—4˗р ангид хуучин хэвээр сургалтаа явуулан 1˗р ангийн сурах бичиг хэвлэлд шилжсэн гэх боловч сурагчдын гар дээр хэзээ бүрэн очих нь тодорхойгүй ялангуяа хөдөөгийн хүүхдүүдэд хүргэж өгч чадахгүй гэж ШУБЯ˗ны түшмэл мэдэгдэж байгаа зэргээр «дургүйд хүчгүй» гэдгийн үлгэр үзүүлэн ажиллаж байгаа нь улс оронд нь хууль зарлигийг үл тоомсорлох хандлага бий болгон тусгаар тогтнолыг нь алдагдуулах зорилгоор манж хятадын түрэмгийлэгчдийн зохиосон «Монголын хууль гурав хоног» гэсэн үгийн үзэл санаа «хууль нь гууль» болсон өнөө үед үсэг бичгийн асуудлаар хэрэгжиж магадгүйг харуулнам бус уу? Тэр цагт хуучин шинэ парламент хоёр толгойтой, нэг ходоодтой шувуу болж улс орны оюуныг дахин хямраах байх даа.

	Монгол оронд зөвхөн төр засгийн удирдах өндөрлөгүүд л хоорондоо сөргөлдөж байна гэвэл үнэнд нийцэхгүй. Дөрөв дэх засаглал хэмээн зүй ёсоор нэрлэгдсэн сонин хэвлэл, мэдээллийн хэрэгслүүд ардчилал, олон эшт үзэл гэхээсээ, айлын авгай нар ч тоож хэлэлцэхгүй хов живийн үг хэлэлцэн маргаж, улс төрийн нам эвсэл холбоод гадаадын ивээн тэтгэгчдийнхээ өгсөн хортой, хоргүй жимс амтлан, бас шашны элдэв урсгал чиглэлүүд үзэл бодлоороо харгалдаж буйг жишээлэх гэвэл дээрх үлгэрийн агуулгад багтахгүй. Харин Монголын төрт ёсны түүхэн шастир Монголын нууц товчоонд толгой бүр нь тал тал тийшээ зүтгэснээс болж тэргэнд дайруулсан жаран толгойт могойн үлгэрээр үүнийг харуулсан байдаг билээ.

	 

	1994 он

	 


УЛС ТӨРИЙН ТОГЛООМ, ЭДИЙН ЗАСГИЙН ШОГЛООМ

	 

	Монгол түмний, дунд эртнээс тархсан Энэтхэгийн алдарт зохиол «Бигармижид хааны тууж буюу гучин хоёр модон хүний үлгэрт «Арж барж хааны хотын ойр нэгэн товцог дээр олон хүүхэд уралдаад аль түрүүлснээ тэр өдөр хаан болгон өргөмжилж тоглоход тэр нь ямар ч хүүхэд байлаа гэсэн их ухаантай мэргэн болж жинхэнэ хааны буруу шийдсэн хэргийг зөвөөр шийдээд Арж борж хаанд – Та хаан хүн байтал хэргийг буруу шийтгэж байна над мэт зөв шийтгэж чадвал хаан болж суу. Эс чадвал хаан болж суусны хэрэггүй гэж хэлүүлсэн» тухай гардаг.

	Дөнгөж жил гаруйхны өмнө нэг намын коммунист үзэл суртлаар халхавчилсан социалист нийгмийн сталинч тогтолцооны гэм согогийг олж хараад эгдүүцсэн адтай хэдэн «хүүхэд» ардчилсан холбоог байгуулж улс төрөөр ухаан бодлоо уралдуулан тоглож гудамж талбайд ухуулах хуудас наан жагсаал цуглаан хийж ёс төрхгүйтсээр» улмаар өлсгөлөн зарлаж МАХН˗ын Төв Хорооны Улс төрийн Товчооны ноёд өөрчлөлт шинэчлэлтийн өмнө бул хар чулуу болон тээглэж улс орныг удирдах чадваргүй «нүцгэн биетэй» нүгэлт хүмүүс учир «хаан болж суусны хэрэггүй» гэдгийг илчлэн МАХН˗ын удирдлагаар ухаалаг буулт хийлгэн огцруулсныг санах бүр яагаад ч юм бэ? энэ үлгэр санаанд ордог юм.

	Гудамж талбайд ухуулах хуудас наах тухайд зөвхөн «Сүхбаатар» киноноос харж баяраар туг барьж нам төрийн бодлогыг дэмжин уриа хашхирч жагсан, баярын цуглаан хийхээс өөрийг мэдэхгүй болтлоо сталинизмын бодлогод автсан ард олонд улс төрийн эсэргүүцлийн жагсаал цуглаан, суулт ухуулах хуудас зэрэг нь тэр үед дорнод европын орнуудад болж байсан үйл явдлыг хуулбарлан дуурайсан улс төрийн тоглоом жүжиг мэт санагддаг байсан ч гэсэн өлсгөлөн зарласан үеэс эх орныхоо төлөө амь насаараа дэнчин тавьж чадах хөвгүүдийн удам тасраагүйд итгэн үнэхээр улс төрийн тэмцэл хийж буйг нь ойлгон зүй ёсны шаардлага тавьж өөрчлөлт шинэчлэлтийг хошуучилсан тэдгээр залуусын араас дагасан билээ. Хэдийгээр хуучинсаг үзэлтнүүд нь хараан зүхэж байсан ч МоАХ˗ны үйлс бүтээсэй гэж ханцуйдаа сэмхэн залбирч явсан хүмүүс МАХН˗ын гишүүдийн дотор ч цөөнгүй бөгөөд ийм л нөхцөлд цагаан морин жилийн их өөрчлөлтийн эх тавигдан ард нийтээр энэ хувьсгалаас асар их зүйлийг хүсэн хүлээж улс төрийн үйл явдалд баяртайгаар татагдаад оролцсон юм.

	Ингээд нэг намын дарангуйллыг олон намын тогтолцоогоор сольж чөлөөт ардчилсан сонгууль явуулж улс төрийн шинэ тогтолцоо бүрдүүлэн Цэдэнбалын үеийн хүнд сурталтнуудыг засаг төрийн жолооноос зайлуулж оронд нь ардчиллын талынхныг сонговол бүх юм сайхан болно гэж бодсон юм. Тэр үед улс төрийн хүчнүүд ингэж л ухуулж, амлаж байсан. Энэ ёсоор ч шинэ, хуучин нам эвсэл холбоод цөмөөрөө хүнлэг энэрэнгүй ардчилсан нийгэм байгуулах тухай ярьж, сайн сайхан бүхнийг амласан олон депутат тодорч зарим төр засгийн том суудалд суухад ард олон жинхэнэ сайн цаг ирэх нь гэж баярласан. Гэтэл ард түмний хүсэн хүлээсэн тэр сайхан цаг тийм амар ирсэнгүй. МАХН˗ын удирдлага өөрчлөн байгуулалт манай чиг шугам гэж алгуурлахаа больж улс орондоо нэн даруй эхлүүлчихвэл, дараа нь энэ үйлсэд саад болоод байгаа улс төрийн Товчоо огцорчихвол, ганц намын удирдлагаас олон намын улс төрийн тогтолцоонд шилжчихвэл, чөлөөт ардчилсан сонгууль хийж төр засгаа төвхнүүлчихвэл бүх зүйл сайн сайхан болох мэт санасан нь одоо өмчийг яаралтай хувьчилж зах зээлд түргэн шилжвэл гэсэн шатандаа шилжээд байна.

	Сайхан амьдрах тухай ардын хүслэнг феодализмын үеийн шашин хойд нас диваажингийн домгоор аргацаан хүн энэ насандаа хэдий чинээ зовно хойд насандаа диваажинд төдий чинээ жаргана гэж тайтгаруулдаг байсан бол социализмын үед марксизм ленинизм диваажинг өнөөгийн нийгмийн хойд нас ˗ коммунизмаар сольж тэрхүү гэрэлт оргилд хүрэхийн тул ядуу дорой байдлаа тэсвэрлэн цуцалтгүй хөдөлмөрлө гэж сурталддаг байсан шиг одоо зах зээлийн шинэ тогтолцоонд шилжих хямралын үеийг даван туулах тухай шинэ төр засаг, намын удирдагчид ярьсаар байна. Ямар ч засаг төр аль ч нийгэм байгаа гэсэн ард түмнийхээ байнга өсөн нэмэгдэж байгаа оюуны болоод материаллаг хэрэгцээг аль болох бүрэн дүүрэн хангахад улс төр, эдийн засгийн бодлого нь чиглэх ёстой бөгөөд ингэж гэмээ нь ард олныхоо дэмжлэгийг хүлээх учиртай.

	Шинэ засаг төрөө сонгохдоо ард түмэн ийм л байх гэж их зүйлийг хүсэн хүлээсэн. Гэтэл сахил хүртээд шал дордов гэгч болж хуучин ч дорой байсан ард түмний аж амьдралын түвшин улам буурч ёстой л «их санасан газраа есөн хоног хоосон сууж байна. Улс төрийн шинэчлэл, ардчилал хэрэгжиж байгаа ч энэ нь эдийн засгийн баталгаагүй болохоор хоосон ярианаас хэтрэхгүйд хүрэх вий гэж сэтгэл түгшин улс орон эдийн засгийн талаар доройтон сүйрлийн ирмэгт тулаад байгаад олон жилийн тоо баримтыг харьцуулан батлах хэрэггүй, жилийн өмнөхтэй харьцуулахад л хангалттай.

	Дөнгөж жилийн өмнө гэхэд л хүнс бараагаар ингэтлээ гачигдаж байсангүй. Өнөөдөр хоршоо дэлгүүрийн лангуу хоосорч барааны үнэ цалингүй хүмүүс байтугай ажилтай нь сарынхаа цалинг бүгдийг өгөөд ч дийлэхийг аргагүй өслөө. Өвчтөн олширч эм ховордсоор. Өдөр тутмын байнгын хэрэгцээний мах, чихэр гурил будаа ховор бараанд орж картаар хуваарилах болов.

	Улс төрийн талаар хожоотой тоглон банкны гол гол сүлжээнд өөрийн хүмүүсээ томилуулан удирдлагын эрх мэдлийг авсан Д. Сүх˗ Эрдэнэ нарын зэрэг МҮДН˗ын гишүүд гадаадтай валютын алдагдалтай «тоглож» байгааг тавь гаруй сая долларын алдагдалтай ажилласан дилерүүдийн урагшгүй үйл ажиллагаа харуулж байна. Гадаадын улс орнууд 1—2 сая долларын зээл, тусламж өгснийг их л олзуурхдаг. Бидний мөрийд алдааны өчүүхэн хэсгийг ч тусламж болгож өгдөг юм бил үү? Хариуцлагагүй, урагшгүй явдлаасаа болж асар олон сая доллар гарзадчихаад ганц хоёр саяыг гадаад орноос царай алдан гуйланчилдаг юм биш биз. Тэгээд бас ЗХУ˗ыг нэхээгүй байхад нь сүржигнэж шуугьсаар байж өрнийхөө тоог дэлхий нийтэд зарлуулчхаад өргүй авлагатай гэж мэлзэн эсвэл валютаар төлнө гэж ханхалзах нь бас л нэг тоглоом юм. Шилжих рублийн өр, зээлийг их л буруушаан шүүмжлэх атал одоо хатуу валютын зээлийг хандсан зүгээсээ гуйн өр тавьж байна.

	Жилийн өмнө монголчуудыг алтан дээр суусан ядуус гэдэг байсан бол одоо байгаа алтаа барьцаанд өгчихсөн болохоор алт үгүй гуйлгачин болжээ. Улс орны валютын сан шавхагдан арга ядахдаа алтаа барьцаанд өгч зээлсэн хэдэн доллар нь «аманд ч үгүй хамарт ч үгүй» гэгч болж хөдөлмөрчид бараагаар гачигдаж үйлдвэрүүд сэлбэг хэрэгслээр, онгоц, машин нь шатахуунаар тасалдан үйл ажиллагаа нь зогсоход хүрэв. Эдийн засгийн бүхий л үзүүлэлт эрс багасаж, харин ажилгүйчүүд болон гэмт хэрэг, зөрчлийн тоо өссөн нь улам ч сэтгэл түгшээж байна. Ажилгүйчүүдийн армийг сургууль төгссөн идэр залуус, орон тооны цомхотголд орсон ажилтан ажилчид нэмж сэлбэн жил хүрэхгүй хугацаанд хоёр дахин өсгөж 80 000˗д хүргэв. Тэгэхдээ ажилтай ажилгүйн байр зохисгүй байдлаар солигдон ажилгүй нь ховор бараа авч дамлан дэлгүүрийн лангуу, хөдөлмөрчдийн өвөр хоёрыг зэрэг хоослох «ажилтай» болсон бол ажилтай нь ажлын цагаар улс төрийн болон аж байдлын хов ярих төдийгөөр цаг өнгөрөөдөг болсон нь ядарч доройтсон эдийн засгаа улам сүйрүүлж байна. Эдийн засгийн хямралыг дагаад гэмт хэрэг зөрчил өсөж жирийн хүмүүс амар тайван амьдрах баталгаагүй шахам болж гудамж дүүрэн панзчин хулгайч, шорон дүүрэн ялтантай ч болж магадгүй байна. Аливаа тоглоомоор тоглоход үйл ажиллагааг гүйцэтгэх нөхцөлийг дур сонгон бүрдүүлдэг учир сэтгэлийн хэрэгцээг ханган цэнгэлийг эдлүүлдэг бөгөөд тоглож буй хүүхэд залууст оюуны тунгаалтаасаа илүүгээр сэтгэлийн хөөрөл, хөдөлгөөн зонхилдог. Улс орондоо өөрчлөлт шинэчлэлт хийж буй монголчуудын хүн амын зонхилох хувийг хүүхэд залуус эзэлдгээс ч тэр үү бас л ийм байдал ажиглагдаж байна. Улс төрийн тоглоомдоо хөөрч дарвисан улсад нийгмийн хэрэгцээг хангах зайлшгүй шаардлагыг ухааран ажиллаж хөдөлмөрлөх тухай бодол давын өмнө орж ирдэггүй бололтой. Улс орны эдийн засаг доройтож хөдөлмөрийн бүтээмж буурсаар байгааг хэн бүхэн мэдэрч байна. Ингэсээр байгаад бид цахилгаан станц нь хашаандаа нүүрсгүй, дэлгүүртээ мах сүү гурилгүй, автобус, машин нь бензингүй, малаа тэжээх өвсгүй хэвээр идэр есийн хүйтэн тачигнаж байхад гэрэл цахилгаан тасарсан байрандаа хүйтэн хонож хуучин нимгэн хувцастайгаа жиндэн өлөн зэлмүүр сууж ирэх бичин жилийг угтвал ноднин өвлийнх шигээ тэсэж чадах болов уу. «Мордохын хазгай» хэмээн аливаа ажил үйлс эхлэхдээ их л хянуур ханддаг монголчууд онцлог тэмдэглэлт үеийн шинж байдлаар шинжин ирээдүй хожмын амьдрал ямар байхыг бэлгэшээдэг заншилтай. Иймээс ч Октябрийн хувьсгалыг анх хийхдээ зэвсэг барин тэмцэж олон хүний амь хохироон төр засгаа тогтоосон нь хожим Сталин олон хүн алж хэлмэгдүүлэхийн муу ёр болсон шиг манай ардчилсан холбооныхон анх өлсгөлөн зарлаж улс төрийн өөрчлөлтийг хийсэн нь хожим хүнс бараа ховордон улс орон даяар өлсөхийг ёрлосон гэж настан буурлууд ярьж буй нь үнэмшихэд бэрх ч сэтгэлд сэв суулгах ажээ. Хоршоо дэлгүүрийн лангуу хоосорч ард олон өлөн зэлмүүр суух нь ноднин жилийн Октябрийн баярын үеэр илэрхий мэдрэгдэх болсоор сүүлдээ ердийн үзэгдэл болж монголчууд хамгийн хүндтэй баяр цагаан сар, төр улсын наадмаа ч ийм байдалд өнгөрөөдөг болжээ. Улсын Бага хурлын эрхэм гишүүд сурсан зангаараа цэцэрхэн октябрийн баярыг амралтын өдөр хэвээр байлгах уу үгүй юу гэж маргасаар байгаад шийдэлгүй хуучин хэвээр орхисон учир хүнд суртал захиргааны дэглэмийн үед «хоёр идэхгүй хоосон хонодоггүй» байсан монголчууд идэх хоол байтугай талх ч үгүй шахам өлөн сууж хоёр хоног «амрах» гэж их л зүдэрсэн дээ. Ард түмнээ баярлах юмгүй өлөн дэлмүүр бухимдан суулгахын оронд Арван нэгдүгээр сарын 7, 8˗ныг ажлын өдөр болгох шийдвэрээ тэгэхэд таргасан бол дутмаг байгаа эд барааны үйлдвэрлэл бага ч гэсэн нэмэгдэх байсан нь гарцаагүй.

	Өөрчлөн байгуулалтын давалгаанд улс төрийн тавцанд гарсан зүтгэлтнүүд улс орны эдийн засгийн хямралыг Цэдэнбализмын болон МАХН˗ын буруу удирдлагын буруу гэдэг байснаа сүүлдээ эдийн засгийн талаар ЗХУ˗д хараат болсны гай гэж нэг үзээд одоо төлөвлөгөөт эдийн засгаас зах зээлд шилжих завсар үе буюу хуучин тогтолцоог шинээр солих үеийн хямрал» гэсэн «онолын» дүгнэлтэд хүрэв бололтой. Тэгээд бас хэзээ эхэлж хэдийд дуусах нь мэдэгдэхгүй хямралын үед эдийн засгийг унагаж байгаад ямар төвшинд хүртэл унагах нь бас л мэдэгдэхгүй өөд нь татна. Өлсөж гачигдахын зовлонг үзэхээрээ хүмүүс ажил хийдэг болно гэж цэцэрхэх боллоо.

	Ямар ч үед ажиллаж одоо ч ажилласаар нийгмийг хооллож хувцаслаж байгаа ажилчин малчин түмнээ энэнээс илүү өлсгөх гэвэл туйлдаж ядраад ажил хийх тэнхээгүй болж магадгүй. Улс орны эдийн засгийн хуучин тогтолцоог шинээр солиход хямрал саатал гарах нь мэдээж ч бүх доголдол, дутагдлыг үүгээр хаацайлах нь зүйд нийцэхгүй. Өөрсдийн урагшгүй явдлаа бусад руу чихсэн булхай болох юм биш биз.

	МАХН˗ын үзэл сурталчид тухайн үед гарсан нийгмийн сөрөг үзэгдлийг социализмын буруу биш, харин феодализмын үлдэгдэл болон хөрөнгөтний нөлөө гэж тайлбарладаг байсан.

	Эдийн засгийн өөрчлөлт шинэчлэлт удааширч улс орноо сүйрлийн ангалд аваачин улс төрийн хувьсгалынхаа үр дүнг ч сүйтгэж болзошгүй болсон нь өөрчлөн байгуулалтыг жинхэнэ ёсоор хийлгүй харин бусдыг дуурайн хиймлээр хуулбарлаж ор нэр болгосонтой ч холбоотой байж магадгүй. Сүүлийн үед бид чинь өөрчлөлт шинэчлэлтийг жинхэнэ ёсоор хийж байгаа улс биш харин хийсэн дүр үзүүлж хийрхэн улс төрийн жүжиг тоглож байгаа мэт санагдах боллоо. Цагаан морин жилийн ардчилсан хувьсгалын тэргүүн эгнээнд явж МоАХ, МоАН˗ыг байгуулахад хувь нэмэр байгуулалцсан Г. Бошигт «Сүржин хөдөлгөөн явж явж саарал байшин тойрсон тоглоом болох төлөвтэй боллоо... Хөөрхий гэнэн цагаан хүүхдүүд маань улс эх орон нь юунд нэрвэгдсэнийг ойлгохгүй тоглосоор яав даа байз» гэж бичсэнийг бодоход монгол дахь өөрчлөлт шинэчлэлтийг тоглоомтой зүйрлэх санаа, ганц надад ч төрөөгүй бололтой. Энэ нь өөрчлөлт шинэчлэлтэд маань ажил хэрэгч чанар дутсан гэсэн үг. Жинхэнэ ажил үйлс л юмыг өөрчилдөг болохоос түүнийг дуурайсан тоглоом юуг ч шинэчлэхгүй. Бид улс нийгмээ далан жилийн гажуудлаас ангижруулна гэж ярьдаг боловч засаж сайжруулсан юм юу билээ гэж бодохоор хүн бүрд бодтой мэдрэгдэхээр юм бага санагдана. Энэ нь хүүхэд тоглож байх үедээ саваа модыг морь, чулууг хонь мал, авдар сав мэтээр орлуулан хоосон ядуу орчноо ч диваажин гэж сэтгэн бодож үлгэрийн оронд ч очих атал тоглоом дуусахад бүх юм үнэн бодитой ердийн байдлаараа үлддэг шиг өөрчлөн байгуулахдаа бүх зүйлийг сайхан болгож байна гэсэн маань эндүүрэл ч юм уу гэж бодогдох юм. Хүүхэд тоглож байхдаа сэтгэлийн хөөрөл уран сэтгэмжээрээ үлгэрийн юм шиг орчныг сэтгэн бий болгодог. Эгэл жирийн борог амьдралаа диваажин шиг, аймхай хулчгар нь баатар, зоригтой, хүч дорой нь чадал тэнхээтэй, хоосон ядуу нь баян чинээлэг мэтээр сэтгэн түүндээ итгэн тоглосоор тоглож дуусахад үнэн байдлаа мэдрэн гутрах нь ч бий, Өөрчлөлт шинэчлэлт хийхдээ ч бид бас хүсэл мөрөөдлийн зүйлээ бодитой болгосон шиг сэтгэн, эсвэл удахгүй тийм болно гэж горьдон эдийн засгийн хямралын бодит байдлаа мартчихаад аргагүй өлсөн гэдэс хонхолзохоор мэдрэн бухимдаж байгаа юм биш биз.

	Хүүхдийн тоглоом томчуудын үйл амьдралыг хуулбарлан дуурайсан шинжтэй байдаг шиг тохиолдол сүүлийн жилд монголын нийгмийн улс төрийн амьдралд хэвтээ босоо бүхий л чиглэлээр олон гарч байна.

	Үйл явдал нэг удаа тохиолдвол түүх болдог дахин түүнийг хуулбарлан давтвал шог жүжиг болдог гэж нэг мэргэн хүн хэлжээ. Цагаан морин жилд МоАХ˗ны залуус өргөх бичиг барьж, өлсгөлөн зарлан улс төрийн товчоог огцруулсан зэрэг нь монгол орны улс төрийн тогтолцоог өөрчлөх хувьсгалын эхийг тавьсан үнэхээр түүхэн үйл явдал мөн. Харин энэ үйл явдлыг аймаг хот, сум болон албан байгууллага бүрд давтан дуурайж улс орны дунд доод шатны удирдлагыг сольсон тохиолдол бүрийг зөв гэж үнэлэхэд бэрхтэй энэ явцад ажил хэргийн мэдлэг туршлагатай олон хүн хэлмэгдсэн билээ.

	Ард түмний нэрийг барьсан хэн нэгэн буюу хэсэг бүлэг хүмүүсийн тоглоомын хөзөр болгон хэрэглэж буй өргөх бичиг улсын ерөнхийлөгчийн айлдвараас ч илүү хүчтэй болж хатуу шаардлагатай юм уу санаандаа ямар нэг байдлаар таараагүй удирдах хүмүүсээ Цэдэнбалын дэглэмийн үед дэвшсэн, МАХН˗ын гишүүн гэсэн шалтгаар огцруулах, намаар нь насаар нь ялгаварлан хавчих компани орон даяар өрнөсөн нь улс төрийн товчоог огцруулсан үйл явцыг дуурайсны зэрэгцээ 1930—1940˗өөд онд пийдаал, нударган баян хувьсгалын эсэргүү, тэдний хамсаатан, хоцрогдсон гэж нэр хоч өгөн хэлмэгдүүлж байсныг санагдуулна. Манай нутгийн буюу талын хүн биш гэсэн далдын санаагаа улс төрийн сүржин үгээр халхавчилж өргөх бичиг барин суулт хийж өлсгөлөн зарлах нь холгүй байхад өнөө даргын талынхан бас эдгээр аргыг хариуд нь сөргүүлэн хэрэглэж тэмцэлдэх нь үнэхээр улс төрийн шог жүжиг гэлтэй. Ийнхүү огцруулан халаа сэлгээ хийхдээ ажил хэрэгч чанарыг нь бодохоосоо аль нам эвсэл вэ? гэж хандан улс төрийн хийрхэлд автах юм уу манай нутаг сумын биш гэж жалга довын үзэл гаргасан нь ч цөөнгүй. Энэ явцад зарчимч хатуу шаардлага тавьдаг нэгийг нь бялдууч зөөлөн нэгнээр сольсон нь ч бий. Ажил төрлийн шаардлага тавихад «Битгий захиргаадаад бай, огцруулна шүү гэж заналхийлдэг болсноос удирдах хүмүүс тушаалдаа хоргодон хуучин дээшээ бялдуучилдаг байсан бол одоо доод хүмүүстээ ая тал засдаг болсноос ажил хийдэг хүн ховорджээ.

	«Чөлөөт амьдрал гэдэг бол архитай нэг адил хүмүүсийг их хөөргөдөг эд л дээ. Монголчууд түүнийг амсаад нэлээд халж байгаа юм уу даа гэсэн сэтгэгдэл төрж байна. Архийг хэтэртэл хэрэглэсэн хүн юу болдог билээ. Ардчилал чөлөөт амьдрал хэмээс хэтэрвэл түүний нэг адил гэсэн үг» хэмээн их Британи томсоны фондын хичээлийн эрхлэгч Уол Вильямс манай орны өнөөгийн бодит байдлыг үзээд хэлсэн нь ажил хөдөлмөр, дэг журмаа мартсан ардчилал, чөлөөт амьдрал маань улс төрийн тоглоом болж байгааг харуулан байна. Архи гэснээс энэ онд манай оронд хамгийн их үйлдвэрлэсэн бүтээгдэхүүн бол архи юм. Гэтэл архи хамгийн ховор барааны нэг хэвээр байгаа нь эдийн засгийн хямрал доройтлын улмаас «бий болсон, нийгмийн гутрал, ардчилал, чөлөөт байдалд дарвисан хийрхэл аль аль нь тэртэй тэргүй элбэг байсан архидах донг улам нэмсэнтэй холбоотой. Хүнс хоол ховор байхад энд тэндгүй найр наадам хийж гуанз ресторан төдийгүй гудамж талбайгаар согтуу залуус гуйвлан явахыг харж улсын банк, засаг төрийн ордон дотроо хүртэл архидан согтуурдаг болсон тухай сониноос уншаад «Монгол орон Азийн нэгэн бар болж болох юм» гэж төрийн тэргүүнийхээ хэлсэн үгийг «Азийн нэгэн баар» гэж буруу сонсож ойлгосон юм биш байгаа гэж бодогдох юм.

	Монгол орныг нэгэн өрх айлаар зүйрлэвэл аав ээж хоёр нь гэртээ бусадтай улс төр ярьж архидангаа мөрийтэй тоглож эд хөрөнгөө барьцаанд өгөөд өрөнд орж хоосорсон, хүүхэд багачууд нь ч бас тэднийг дуурайн гадаа тоглосоор ажил төрөл нь хоцорч эзэнгүй бэлчээрт яваа хонинд нь чоно орж мал сүргийнх нь хагасыг хулгай аваад үнээ тугал нь нийлж сүү саалиар тасарч түүнийгээ гэнэт мэдэн бухимдаж үлдсэн жаал хөрөнгөө зах зээлд борлуулан түрүүчийн өрөө төлж дуусаагүй байж мөнгө зээлдэн наймаа хийвэл баяжна гэж горьдон суугаа айл мэт санагдана.

	Цагаан морин жилийн улс төрийн тоглоомын оргил үе нь томилолтын депутатуудыг амлалтынхаар сольсон чөлөөт ардчилсан сонгууль юм. Чөлөөт ардчилсан сонгуулиар үнэхээр төрийн түшээ болохуйц шилдгийн шилдэг, шинэ сэтгэлгээтэй олон хүн Ардын Их Хурлын депутатаар сонгогдсоныг үгүйсгэхгүй. Бигармижид хааны үлгэрт нэгэн айлын хөвгүүн цэрэгт гурван жил болоод ирэхэд замд нь тааралдсан чөтгөр бас тэр хөвгүүний дүрд хувилан хамт ирсэн тул царай зүс, хувцас хунар цөм ижил тэр хоёрыг гэрийнхэн нь ялгаж чадахгүй байсан тухай гардаг. Эгээ л үүн шиг цагийн эгзэг тааруулан албан тушаал горилсон арга зальтнууд хувьсгалчийн дүрд тоглон өөрчлөн байгуулалтын уриа хашхирч байсан тул ард түмэн ороо бусгаа цагийн мананд жинхэнэ хуурамч, үнэнч худалч хоёрыг ялгаж чадахгүй байлаа. Ингээд бас л дээрх үлгэрт Арж борж хаанд заргалдан очиход «тэр хоёр хөвгүүнээс эцэг өвөг, элэнц хуланцын явдлыг асуувал чөтгөр хөвгүүн олон үеийн явдлыг тоочин хэлж чадав. Нөгөө жинхэнэ хөвгүүн өвгөөс дээш үеийн явдлыг эс мэдэв. Ийм учраас хаан чөтгөрийг жинхэнэ хөвгүүн болгон шийдэв» гэж гардаг шиг явдал сонгуулийн олон тойрогт гарч элдвийг амлаж ярих үг хэлний уран цэцнээр депутатаа сонгосон нь цөөнгүй. Төр засгийн удирдлагад жинхэнэ ардчилсан сонгуулийн чөлөөт өрсөлдөөний журмаар улс орныг удирдах авьяас чадвар, мэдлэг ухаантай нь шалгаран гарах тогтолцоо бүрдээгүйгээс арга зальтай ашиг завшаан хичээсэн тохиолдлын хүн депутат болж гэнэт тодрохыг чөлөөт ардчилсан сонгуулийн үеэр олон түмэн харлаа. Томчуул аливаа тоглоомоор тоглохдоо ихэвчлэн эдийн засгийн сонирхлын үүднээс олз ашиг хайн мөрийтэй тоглох нь цөөнгүй байдгийг өөрчлөлт шинэчлэлтийн үеийн улс төрийн тоглоом харуулж байна. Мөрийд өгөх зүйлгүй байж худал амлан хуурдаг шиг тохиолдол гарсан нь ч цөөнгүй. Чөлөөт ардчилсан сонгуулийн өмнөхөн сонгогчдынхоо гэрээр лам дагуулан орж сан тавьж бурхны хөрөг тараан арга заль хэрэглэж эсвэл албан тушаалын эрх мэдлээ ашиглан ховор бараагаар сонгогчдынхоо саналыг худалдаж авсан төдийгүй депутат болбол тухайн тойргийн сонгогчдыг диваажингийн орчинд байгаа юм шиг амьдруулж санал хүсэлт бүгдийг нь биелүүлнэ гэж амлаж амлалтын депутат нэрийг хүлээсэн хүмүүс энэ жил депутат болсныхоо нэг жилийн ойгоор амлалтаа хэр биелүүлснийг сонгогчдынхоо өмнө тайлагнан ам ажлынхаа зөрүүг цэгнүүлсэн бол зүгээр л байлаа. Ховор бараа авчирч худалдаад хэрэв депутат болбол үргэлж ийм элбэг дэлбэг байлгаж гэх буюу өндөр насанд өдөр тутмын мах, сүүг нь гэрт зөөлгөж хүргэнэ гэж амлах нь одоо картаар хуваарилах болтлоо ховордохоор яаж байгаа бол?

	Сонгогчдынхоо эрх ашгийг хамгаална гэж депутат болчхоод улмаар намаа төлөөлөн Улсын Бага Хуралд гишүүнээр сонгогдсон атал засгийн газарт өндөр албан тушаалд томилогдох бололцоо гарах үед, депутатаасаа ч, улсын бага хурлын гишүүнээс ч чөлөөлөгдөх өргөдөл гарган ёсоор болгуулсан Д. Бямбасүрэн (МАХН), Д. Ганболд (МҮДН), Д. Дорлигжав (МоАН) нарын тухайд нэгэнт л депутатаас татгалзах байсан бол анх сонгогдох гэж элдвийг амлан өрсөлдөгчөө хохироож сонгогчдоо хуурах хэрэг байсан юм болов уу? гэж бодогдох юм.

	Сонгогчид ч гэсэн сонгох эрхээрээ тоглож гарсныг хэлэх юун? Төрийн түшээ болгоход тохирох уу? гэдгийг цэгнэхээсээ түрүүнд аль нам эвслийнх вэ? гэж туйлшрах, эсвэл өөрийн нутгийн хүнийг л депутат болгох хөдөлгөөн өрнүүлэх, орон нутгийн гүйдэг нярав мэтээр ашиглахад амрыг бодох, эдийн засгийн эрхшээлд байдгаа бодож нэгдлийн даргаа сонгох, Ардын Их Хуралд алдар цуутай хүн л сонгогдох ёстой мэтээр ойлгон аль илүү нэр цолтойг нь шилэх зэргээр будилсан нь олон. Өөрчлөн байгуулалтын уриа хашхирсан болгон ч жинхэнэ хувьсгалч байдаггүй бололтой. Амлалтын депутат, төрийн зүтгэлтнүүдийн заримынх нь зэс цухуйж эхэллээ. Хүнлэг энэрэнгүй ардчилсан нийгмийн лоозон хашхирсаар атлаа хүнийг хохироож ардчиллыг зөрчсөн явдал ч олон гарлаа. Депутат болохын тулд өрсөлдөгчөө гүтгэсэн үйлдлээр сонгогчдын итгэлийг хүлээн төрийн том хүн болсон үедээ ч дахин давтаж хүмүүсийн нэр төрийг гутаан доромжилж хууль зөрчсөн Д. Дожоодорж нам эвсэл ардчилсан хүчнүүдийн хооронд улс төрийн панз үсэргэн нүглээ хаацайлуулахыг оролдсон нь нэг тэмээний хоргол дээр мянган тэмээ халтирна гэгчээр Ардын Их Хурлын нийт гишүүдийн нэр төрийг хугалж байна.

	Хууль зөрчсөн гэм буруутай хүмүүсийг ч шинэ ардчилсан хүчнүүд өмгөөлөн мэдэгдэл хийж байгаа нь улс төрийн тоглоомд хэр зэрэг явцууран талцан «тоглож» байгааг харуулж байна. Бусдыг гүтгэн нэр төрийг нь доромжилж хууль зөрчсөн Ардын Их Хурлын депутат, сэтгүүлч Д. Дожоодоржийг яллагдагчаар татах болсныг эсэргүүцэн МоАХ, МДХ, АСХ, МУТХХ, МЧЗХ, МНХ хамтран мэдэгдэл гаргажээ. Хууль зөрчсөн гэж буруутай хэн ч байсан нам холбоо, алдар гавьяа, албан тушаал, цол хэргэм зэргээс хамаарахгүйгээр хуулийн өмнө адил тэгш байх зарчмыг ардчилсан хүчнүүд умартсан нь харамсалтай. «Түүхийн өмнө хүлээх хариуцлага» сэдвээр телевизийн нэвтрүүлгийг сайн бэлтгэн явуулж шударга ёсыг хамгаалсан сэтгүүлч Дожоодорж өөрөө ч түүхийн өмнө хариуцлага хүлээн шударга байх учиртай бус уу? «Хүн хүнээр тоглох нь байтугай хүүхэд чулуугаар тоглох больсон гэж ярилцдаг байсан цаг саяхан. Гэтэл одоо хүүхэд чулуугаар тоглохоо больсон ч хүнээр тоглох нь энүүхэнд болж эх орон, ард түмэн, төр засаг гээд тоглохгүй ч юмгүй болжээ.

	Жирийн нэг башир зальтан, төдийгүй, сонин хэвлэл, засгийн газар нь хүртэл ард түмнээ хуурч «тоглодог» болов. Аман дээрээ хүнлэг ардчилсан нийгэм байгуулна гэж лоозогнодог атал ажил үйлдлээрээ хүнийг хохироон зоосны нүхээр бүхнийг харж зохиосонд нь ард түмнээ гаргуунд хаях ч явдал элбэгшлээ. Нэгэн арга зальтай бүсгүй биеэсээ гал гаргадаг гэж залилан мэхлэхэд эрдэмтэн мэргэд нь үнэн гэж батлан ард түмнээ хамт хуурч, монгол орны хувь заяатай холбоотой алтан цөгц алдагдсан цуурхлыг мэдээллийн нэр төрд дуртайгаараа Д. Дожоодорж зартай сэтгүүлч төдийгүй «шарсан мах анддаггүй шар халзан зурхайч» Д. Дашцэрэн нь хүртэл олзуурхан дэвэргэж «Монголын залуучууд сонин дэлхий даяар олдохгүй буй алмас Улаанбаатарын орчноос баригдсан тухай гэрэл зургийн зохиомж бүхий хуурамч мэдээ нийтэлж уншигчдаа мэхлэн Ленин хөрөнгөтнүүдийг хуурсан өдөр гэж байснаа сүүлдээ инээдмийн өдөр болгосон дөрөвдүгээр сарын нэгнийг шинэ хуудсаар баяжуулсан нь мэдээллээр наадан уншигчдаараа тоглож буй жишээ бус уу? Засгийн газрын ерөнхий сайд маань тэргүүн шадар сайдтайгаа хамжиж байгаад гурил будаа хангалттай бий гэж баталж байснаа ховордуулан картаар хуваарилах болгож банканд мөнгөө хадгалуулах хамгийн найдвартай гэж итгүүлснээ 20˗р тогтоолоор арван мянгаас дээш төгрөгийн хадгаламжийн ханшийг хоёр дахин унагасан нь ард түмнээ хуурч «тоглож» байгаа хэрэг бус уу? Сая улсын ерөнхийлөгч маань учрыг ойлгосон бололтой уг хадгаламжийг хоёр дахин нэмэгдүүлэхээр зарлиг гаргаж олон түмнийг баярлуулсан боловч банкны салбарууд одоо хүртэл хэрэгжүүлэхгүй байгаа нь ерөнхийлөгчийн зарлигаар тоглож байгаа юм биш биз? Үнэнийг хэлэхэд улс орон маань туйлын хүнд хямралд орж эдийн засаг сүйрэх аюултай байхад засгийн газар маань мэдсээр байж түүнээс аврах бодитой дорвитой ажил хийлгүй заримдаа бүр хямрал сүйрлийг зориуд хурцатгах гэсэн юм шиг тогтоол шийдвэр гаргаж сууна. Мөн эдийн засгийн туйлын хүнд байдлыг бодитойгоор урьдчилан харж сэргэмжлэх арга хэмжээ аван олон түмэнд учирлан ухааруулж тэдний дэмжлэг авахын оронд бодит үнэнийг бүрхэгдүүлэн худал ярьж тайвшруулах гаднаас гуйж олсон жаахныгаа хувь хүртээх журмаар тараан хөрөнгө хүчээ тарамдуулж олон түмний итгэлийг «худалдаж авах» ч оролдлого хийдэг нь нууц биш. Ядуу зүдүү хүмүүст амьдралын байнгын баталгаа болохгүй хэдхэн төгрөг 20˗р тогтоолын заалтын дагуу түгээн бухимдлыг түр зуур дарсан нь үүний наад захын жишээ юм. Энэ мэтээр хөрөнгийг үрэн таран хийхийн оронд заах зээлд ороход зайлшгүй хэрэгцээтэй үйлдвэрлэлийн салбар, дэд бүтцийг бий болгон олон мянган ажилгүй хүмүүсийг ажиллах бололцоогоор хангасан бол амьдралынх нь найдвартай баталгаа болгох бус уу?

	Зах зээлийн эдийн засагт шилжихдээ монгол орны өвөрмөц онцлогт тохирсон тийм хувилбарыг шинжлэх ухааны үндэстэй боловсруулан хэрэгжүүлэхгүй юм бол социализм байгуулах түгээмэл зүй тогтол гэгчийг хуулбарласан шиг болох вий. Уудам газар нутагтай хүн ам нь сийрэг нүүдлийн мал аж ахуй зонхилон эрхэлдэг манай орны хувьд нэгдлийг тарааж малчид маань хувийн аж ахуйтан болсон төдийгөөр зах зээлд шууд орчихгүй, хот суурин газар тойрсон хэд нь хагас дутуу ороод алс хязгаар, уулын мухарт суугаа нь хувиа аргацаасан аж ахуйтан болчхож магадгүй юм.

	Газар зүйн байршил, хүн амын нягтрал, аж ахуйн хэв маяг, аж төрөх ёс, туулсан замын түүхэн онцлог зэргээрээ өөр байж зах зээлийн тогтолцооны бэлэн загварыг аль нэг капиталист орноос шууд хуулбарлах нь социализм байгуулах гэж ЗХУ˗ыг дуурайн дагасантай адил болох бус уу?

	Зуу гаруй жилийн тэртээгээс европын орнуудаар тэнүүчилсэн коммунизмын хий үзэгдлийг төв азид бодитой болгох туршилтын талбар, капиталист бус хөгжлийн замын тухай Лениний онолын тоглоом болж байсан монгол орон одоо бас л зах зээлийн эдийн засгийн өрнө зүгийн хувилбарыг хэрэгжүүлэх туршилтын туулай болох төлөвтэй. Одоогийн эдийн засгийн хямрал, ард түмний аж байдлын доройтлын уг үндэс нь эдийн засгийн хуучин тогтолцооноос шинэд шилжих үеийн зайлшгүй зүйл бус харин зах зээлийн ямар ч үндэс суурьгүй нөхцөлд эвлүүлэхээсээ эвдрэх нь зонхилж хуучин тогтолцоог яаран устгаж шинэ ч үгүй, хуучин ч үгүй болж анархи, эмх замбараагүй урсгалаараа байдал бий болсонтой холбоотой.

	Социализмын үеийн улсын өмчийг задалж хувьчлах тухай одоо ярьсаар буйгаас үзвэл зах зээлийн эдийн засгийн тогтолцоо бүрэлдэн жигдэртэл яагаа ч үгүй бололтой. Зах зээл дэх төрийн зохицуулалтын тухай яриа байдаг боловч хямралыг бууруулах талаар төр засгаас дорвитой хийсэн зүйл үгүй, «нэгдлийг тараан хувьчлах эсэхээ өөрсдөө мэд» гэх зэргээр эгзэгтэй асуудлаас бултан урсгалд нь тавих буюу, аргагүйн эрхэнд авсан зарим арга хэмжээ нь эцсийн эцэст хоршооллын болон хувийн өмчийг хохироон улсыг өмчийг аврахад чиглэн хямралыг улам хурцатгах, зохиомлоор бий болгоход хүрдэг байна. Өнөө алдарт 20˗р тогтоол гэхэд хувийн өмчтөн, хоршоолол, пүүс, олон нийтийн байгууллагуудын мөнгөн сангийн ханшийг хоёр дахин бууруулж улсын төсвийн алдагдлыг нөхсөн нь нууц биш шүү дээ.

	МҮДН˗ын удирдагч засгийн газрын тэргүүн шадар сайд Д. Ганболд нарын зэрэг шинэ нам эвсэл холбооныхон улс орны эдийн засгийн хямрал доройтлыг дан ганц хуучин системийн буруу, шилжилтийн үеийн зайлшгүй зүйл гэж тайлбарладаг. Гэтэл төр засгийн шинэ тогтолцоо бүрэлдэн улс орноо удирдсаар чамлахааргүй хугацаа өнгөрч аль болох бага хямрал, доройтлыг үзэн ард түмний аж амьдралын нэгэнт хүрсэн түвшнийг бууруулахгүйгээр зах зээлд шилжих талаар үр дүн муутай буйн хариуцлагаас шинэ удирдлага чөлөөлөгдөх ёсгүй. Сүүлийн нэг жилд сая сая доллароор үр ашиг багатай наймаа хийж, улсын хэмжээгээр захиргааны аппаратын зардал бараг гурав дахин нэмэгдсэн тооцоо гарсан зэргийг хоёрхон сая хүнтэй, хорин таван сая малтай атлаа хуучин удирдлага руу чихэх нь шударга ёсонд үл нийцнэ. Мах магнаг, манай ээж шулам гэгч болж гадаадаас валютаар худалдаж авахаа шахан арга ядахдаа хөдөлмөрчдөд өчүүхэн бага хэмжээгээр картаар хуваарилж байгаа өнөө үед бүх шатны дарга нарын суудлын авто машин нэг сая хоньтой тэнцэх зардлын хэмжээний шатахуун хэрэглэдэг хэвээр буйг шинэ засгийн газар өөрчилж чадахгүй байгааг хэний буруу гэх вэ? Засгийн газрын ерөнхий сайд маань ард түмэндээ хандан «Би бүсээ чанга бүсэл» гэж хэлэхгүй, гээд байсан нь их л учиртай үг юм санжээ. Хүнс хоол эд бараа ховор төдийгүй бараг байхгүй юм чинь арвилан хэмнэж бүсээ чанга бүслэх шаардлагагүй ажээ. Зах зээлийн үед үнэ нь нэмэгдсэн ховор бараа авах гэж хамаг байдгаа зарсаар байгаад «чангалах бүс» ч үгүй болох юм уу? бүү мэд. Эдийн засгийн хямралын үед ард түмний сэтгэлийн бухимдлыг дарах гэж төр засгийн удирдлага радио телевизээр байн байн үг хэлдэг. Ард түмний сэтгэлийн бухимдлыг үг хэлээр түр намжааж болох боловч түүний үндэс болсон эдийн засгийн хямралыг үйл ажлаар л засаж чадна. Гэвч улс орны эдийн засгийг удирдаж байгаа хүмүүсийн ам ажил хоёр зөрсөөр байгаа нь ард түмний сэтгэлийн бухимдлыг намжаах байтугай ихэсгэн засаг төрдөө итгэх итгэлийг сулруулсаар зах зээлд орох үед өмчийн бүх хэлбэрийг тэгш анхааран ялангуяа хувийн өмчийг тэтгэнэ гэж амласан атал хувийн өмчтөнийг хохирооход хүргэсэн (20˗р тогтоол зэрэг) тогтоол шийдвэр гарсанд ард олон гайхсаар сууна.

	МАХН эрх баригч нам байхаас татгалзаж олон намын эвслийн засгийн газар гэгчийг байгуулсан нь эдийн засгийн хямралыг гүнзгийрүүлсэн эцсийн хариуцлагаас мултрах арга заль болж байгаа юм биш биз. Төр засгийн тэргүүн нар хурц маргаантай асуудлыг ил тод, шууд шийдвэрлэх нь ховордож олон нам эвслийнхэнтэй хэл амаа ололцох нэрээр маргаанаас тойрох дөхөх, учирлан гуйж тайлбарлах нь элбэгшлээ. Засгийн газрыг шүүмжилсэн зүйлд анх сонсоогүй юм шиг үл тоомсорлон ханддаг байснаа сүүлийн үед ихэд эмзэглэн няцаадаг болжээ. Зүй нь хэрэв гүтгэлэг л биш бол хамгийн үгүйсгэсэн шүүмжлэлээс ч үр ашигтай санааг нь тунгаан ажилдаа тусгавал улс орны амьдралд ч тустай болж засгийн газарт хандах олон нийтийн итгэл ихсэх сэн болов уу? Улс төрийн тоглоомоор байнга идэвхтэй тоглогчид бол Улсын Бага Хурлын гишүүд юм. Тэгэхдээ бүр нам эвслээрээ талцаж байгаад тоглоно гээч. Хамгийн жижиг зүйлээр ч хамаагүй үг хэлээ ололцолгүй маргалдан өөрийнх нь хэлснийг ч зөвшөөрөхгүй бол зарим гишүүд нь хурал хаяж гардаг нь тоглоомд хожигдоод тунирхсан хүүхэд хаяж явдгийг санагдуулна. Нэг намын тогтолцооны үеийн депутатуудыг «томилолтын депутат» гэж нэрлэдэг. Тэгвэл Улсын Бага Хурлын гишүүд бас л намуудын томилолтоор гарсан хүмүүс, шинэ хуучин намууд сонгогчдоос авсан саналын хувьд тохируулан Улсын Бага Хурлын суудлыг хуваан төлөөлж суух хүмүүсийн жагсаалт гарган их хурлын чуулганаар онцлон өөрчлөлтгүй батлуулсан учир бас л томилолтын гэж хэлэх бүрэн үндэстэй юм. Улсын Бага Хурлын гишүүд нийгмийн нэг үед төрж өсөн төгссөн сургууль сурсан эрдэм нь ч бас Сталинизмын гажуудлын үеийн марксизм, ленинизмийн нөлөөнд автсан учраас хэдийгээр өөр өөр намыг төлөөлж үе үе түүнийгээ бодож ялимгүй зүйл дээр маргадаг ч гэсэн бодох сэтгэх нэг л загвартай гэхэд хилсдэхгүй. Улсын их хурлын болон ерөнхийлөгчийн эрх мэдлийг булаацалдан одоогийн төдийгүй гишүүнээс больсон үедээ ч их цалин хангамж авахаар бодолцон өөрсдийнхөө тухай хуулийг өөрсдөө хэлэлцэн баталж тусгай эрх ямба эдлэн, дөнгөж жил гаруйн өмнө хэвлэлийн эрх чөлөө, ил тод байдлыг тунхаглаж явсан хүмүүс Улсын Бага Хуралд сонгогдсон хойноо түүнийхээ эсрэг зүйл ярьж яваа нь хачирхалтай. Улсын Бага Хурлын ардын эрх сонинтой нөхөрсгөөр ярилцсан тухай их зөрүүлсэн гарчигтай зүйл нийтлэгдсэнийг үзэхэд өөрчлөлт шинэчлэлтийн үзэл санааг тусгасны төлөө «Үнэн» сонин, радио телевизийн удирдах хүмүүсийг МАХН˗ын Төв Хорооны Улс төрийн товчоо хүлээн авч нийтлэл мэдээллийнх нь чигийг өөрчлөгдтөл зөвлөн ярилцсан хуучин танил дүр зураг санаанд орно. Улсын Бага Хурлын эрхэм гишүүд «Парламентын гишүүн хүн өөрийнхөө хэлсэн үгийг хэвлэгдэх үед нь редакторлах эрхтэй (Б. Чимэд) улс төрийн товчооны гишүүд, Төв Хорооны бүгд хурлын гишүүд үгээ үзэж байж гаргадаг байсан» С. Элбэгдорж гэх мэтээр дуу дуугаа авалцан ярилцсан нь Цэдэнбалыг тойрон хүрээлэгч улс төрийн товчооны гишүүдийн хойд дүр болж яваа юм биш байгаа гэж сэтгэл түгшихэд ихэд хүрнэ.

	Улсын Бага Хурлын тухай хууль хэлэлцэн батлах үед «Бага Хурал тарах тухай ярих нь ерөөсөө ч бэлгэ муутай асуудал юм. Бага Хурлыг тараах субъектүүдийг жагсааж нэрлэмээргүй байна» Г. Зуунай гэх мэтээр ярилцсан нь завшаанаар олдсон эрх ямбандаа хэр зэрэг сэтгэл хоргодож буйн гэрч бус уу? Хоригдлуудад тэртэй тэргүй ховорхон олддог цай, барааны саван зэргийг луйвардан авчруулан сонгогчдодоо худалдаалж депутат болсон төдийгүй Улсын Бага Хурлын эрхэм завшаанаа ашиглан засгийн газрын 20˗р тогтоолын заалтыг урьдчилан мэдчихээд бусдаас мөнгө зээлдэн банканд хадгаламж нээн олз ашиг олсон Д. Дамдин ганцаараа биш байсан гээд бодоход л Улсын Бага Хуралд итгэх итгэл алдарнам.

	Улс төрийн хэнээрхэлд автан аялдан дагалдаагүй хэнийг ч огцруулахаас буцахгүй болсон олон түмэн төрийн тэргүүнээ ч улс төрийн тоглоомд оролцохоос өөр аргагүй байдалд оруулдаг бололтой. Хуарангийн социализмын Цэдэнбалч дэглэм нурсан ч ардчилсан төрт ёс жинхэнэ ёсоор тогтоогүй завсрын үед төрийн тэргүүн болсон П. Очирбат аливаа шилжилтийн үеийн адил улс төрөөр хүн бүр өвчилж нийгэм бүхэлдээ хямарсан тогтворгүй түүхэн нөхцөлд ардчилал анархизмаар солигдож болзошгүйг ухааран аж ахуйн яамыг удирдаж байсан ажилч хэрэгч хүний зангаар төрийн хууль хэнийг ч алаггүй үзнэ гэдгийг ил шууд сануулан төрийн төмөр нүүрийн тухай хэлсэн нь улс төрөөр тоглож байсан хүчинд таалагдсангүй. Хүүхдийн нэгэн дуунд

	 

	Ногоон зүлэг байлаа гээд 

	Наадмын ёстой бөх шиг 

	Хамаагүй чанга унагавал

	Харин би чинь уурлана шүү

	 

	гэж гардаг шиг том болж «төмөр нүүрт» гэж хүртэл хэлүүлж улс төрийн шог зураг хүртэл зуруулж Цэдэнбалын дэглэмийн үед хэлмэгдээгүйгээ хэлмэгдэх шахсан билээ. Улс төрийн тэгээд ч Улсын үндсэн хуулийн нэмэлт болон Улсын Бага Хурлаас баталсан ерөнхийлөгчийн эрх мэдлийг нь хязгаарлагдмал болгосноос хойш, гүндүүгүй томоотой хүний зангаар төрийн тэргүүний үүргийг ёстой л бэлгэдэл, ёслолын чанартай гүйцэтгэхээс өөр аргагүй болж урлагийн шинж чанартай улс төрийн тоглолтод ч ард түмэнтэйгээ хамт оролцож үзлээ. Өнгөрсөн онд ардын хувьсгалын ойр баяр болон МНТ˗ын 750 жилийн ойн үеэр Чингисийн есөн хөлт цагаан тугийн өмнө ерөнхийлөгч маань мөргөн ёслол үйлдэхийг хараад олон хүн үндэсний сэргэн мандалтын сайхан цаг ирлээ гэж баярлан нүдэндээ нулимстай байсан. Гэтэл өнөө үзвэл Чингисийн есөн хөлт цагаан туг гэсэн нь жинхэнэ туг биш «Мандухай цэцэн» хатан кино бүтээхэд зориулан хиймэл эдээр орлуулан бэлтгэсэн зүйл байсан юм санжээ. Наадмын олон бөх ч энэ хиймэл тугийг тойрон дэвж зарим нь мөргөн хийморио сэргээж байлаа. Ард олон үүнийг мэдчихээд жинхэнэ адууны хялгасаар цагаан тугийг бүтээх уриалга гарган энэ жилийн наадмаар есөн хөлт цагаан тус мандуулсан ч бас л жүжгийн үзүүлбэр төдий болсон нь үнэхээр түүх соёлын хэлхээс алдарч ёс заншлаа мэддэг хүн ховордсоны гай юм. Учир мэдэх хүмүүсийн ярих нь адууны сүүлээр, бус харин дэл хөхлөөр туг хийдэг. Чингисийн есөн хөлт цагаан туг гэдэг нь одоогийнх шиг есөн туг бус есөн хөхөлт нэг л туг байсан, бас хар цагаан зүгийн тэнгэрийг төлөөлсөн хар, цагаан тугийг чулуун мэлхий дээр залж тэр хоёрыг хослуулсан амилуулан тахих ёслол хийгээгүй бол төр ёсны жинхэнэ туг болж чадахгүй гэлцэх юм. Уран сэтгэмж, сэтгэлийн хөөрөл ихтэйгээрээ урлагийн зүтгэлтнүүд янз бүрийн сонин хачин зүйл сэдэн үндэсний сэргэн мандлын далбаан дор улс төрийн жүжиг найруулан төр засгийн удирдлагыг гол дүрд тоглуулахыг санаархсан нь цөөнгүй. Өнгөрсөн оны 11 дүгээр сард Монголын Урлагийн ажилтны холбооны Ж. Бадраа нарын зэрэг хүмүүс тангаргийн өдөр гэгчийг санаачлан нийслэлийн төв талбайд улсынхаа ерөнхийлөгчийг морь унан ирж хуран цугласан олныг сөгдүүлэн мөргүүлэхээр төлөвлөн улс төрийн жүжиг найруулсныг учир мэдэх нөхөд арай хэтэрнэ гэж үзээд ерөнхийлөгчийн айлдварын үзэл санааг дэмжих ёслолын цуглааны шинжтэй болгожээ. Ийнхүү монголчуудын эртнээс сэтгэлдээ нандигнаж ирсэн ариун шүтээн, шашны ёсоор хүртэл тоглоом хийх явдал элбэгшлээ.

	Хэдхэн жилийн өмнө их эзэн хааны нэрийг сайнаар хэлж чаддаггүй, харин ч улс төрийн хожоо хайн дайнч харгисаар нь дууддаг байсан хүмүүс усан шүлгийн магтаал ур муутай зургийн оронцгоо зах зээлд борлуулж байгаа төдийгүй өвөг дээдэстэй минь зэвсэг барин тэмцэж монголчуудын эсрэг байлдаж явсан харийн хүний зурагт үс нэмэн малгайг нь үнэгэн сүүлээр чимэх төдийгөөр монгол төрхтэй болгосныг Чингисийн зураг мэтээр хэвлэн тараасан явдал ч гарлаа. Булш бунхан ухдаггүй өвгөдийн ёсоо огоорч эзэн богд Чингис хааны шарил олдвол дэлхий тойруулан үзүүлж валют олох гэж санаархсан нэгэн Чингисийн өргөө Чуулганыг толгойлж байгаа нь ардынхаа ёс заншлыг доромжилж байгаа мэт.

	Улс төрийн тоглоомоос сүсэгтэн олон, лам хуврагууд ч хоцорсонгүй. Шашны дэг ёсны дагуу тодорхой тооны лам хувраг бүрдээгүй, бурхан тахилыг нь бүрэн болгоогүй атал шүншиггүй бурхан, номгүй лам нар элбэгшин нутаг бүрд сүм хийд нээхэд хэдхэн жилийн өмнө намын байгууллагын дарга байхдаа шашингүйн суртал нэвтрүүлж байсан хүн хамба ламаар тодорч, ажил хийхээс залхуурсан архичин, хормойн бузарт автсан завхай эмс шашны ном мэдэхгүй атлаа сүм хийд бараадан хуримын бөгжтэй гартаа эрих эргүүлэн маани уншсан дүр үзүүлж хурал номоо тарсан хойно панз наймаа үсэргэн шашин шүтлэгээр тоглож сууна.

	Бурхны шавь нар панз наймаа хийн архи сархдад автах, авгай хүүхэн эргүүлэх (зарим нэг нь хүчирхийлэх) зэргээр шашны номоос холдон нүгэлт орчлонгийн амьдралд оролцох болсон төдийгүй хамба ламаа огцруулах, сонгууль хийх, дотроо хагарч бүлгэрхэх зэргээр их л улс төржих болсон нь «өрөм дотроосоо өтвөл...» гэдэг үгийг санагдуулна. Монголын сүсэгтний холбоо байгуулагдсаныг тэдний эрх ашгийг хамгаалсан зүй ёсны зүйл гэж олон түмэн талархсан боловч шашны нам байгуулагдсаныг төдий л ойшоосонгүй. Улс төрийн үзүүлбэр төдий л үзлээ. Улс төрийн тоглоомд хамгийн их талцаж байгаа хүчнүүд бол шинэ хуучин нам эвсэл холбоод юм.

	Ард түмний аж амьдралын нэгэнт хүрсэн түвшнийг доройтуулахгүйгээр аль болох бага гарз хохиролтойгоор хямралаас гарах, монгол орны өвөрмөц онцлогт тохирсон зах зээлийн тогтолцоог бүрдүүлэх талаар шинжлэх ухааны үндэстэй бодлого боловсруулан хэрэгжүүлэхийн оронд бие биеийнхээ нэр хүндийг унагаахад чиглэгдсэн хов улс төрийн маргаан хийх төр засгийн тушаал булаацалдах зэргээр олон түмнийг үймүүлж байна. Өөрчлөлт шинэчлэлтийг улс оронд эхлүүлсэн гавьяаг нам эвсэл, холбоод булаалддаг байснаа одоо эдийн засгийн хямралын бурууг өөрсдөөсөө зайлуулж бие бие рүүгээ чихэх болов. Улс төрийн хийрхэлд автсан нам эвсэл холбоод өнгөрсөн жил гаруйхан хугацаанд нийслэл хотод төлөөлөгчдөө цуглуулж хэчнээн ч олон хурал цуглаан хийв. Зарим нь хоёроос гурван удаа их бүгд хурлаа хийсэн гэлцэнэ.

	Гэтэл хурлын төлөөлөгчид нь идэж уун наргиж нийслэлийн хүнсний хангамжийг багасгаснаас өөр эдийн засагт үзүүлсэн нөлөө алга байна. Нам, эвсэл холбоодын ухуулах хуудас, сонин хэвлэл хөдөлмөрчдийн халаасыг хоосолж, улсын цаасны нөөцийг шавхан хов жив, гүтгэлгийн чанартай нийтлэлээрээ хүн ардыг бухимдуулснаас бус улс нийгэмд тустай зүйл хомсхон мэт санагдана. Эдийн засагчид удирдлагад нь зонхилсон МҮДН гэхэд л ухуулах болон улс төрийн зурагт хуудас хамгийн олныг хэвлэн гудамж талбайд наасан нь улс орон цаасны гачигдалд ороход хувь нэмэр оруулсан ажээ. Жил өнгөрөөд байхад л нийслэлийн гудамжнаа гэрлийн шон болгон дээр шахам МҮДН гэсэн улс төрийн зурагт хуудас наалттай хэвээр буйн улс төрийн болон эдийн засгийн үр ашиг юу юм бол доо? Хот тохижуулагчид үүнд дургүйцэн сонгуулийн үеэр замбараагүй наалгасан элдэв ухуулах хуудсыг нь хуулуулах талаар хүсэлт тавьсан боловч өнөө хүртэл хэвээрээ байна.

	Сонгуульд олонхын санал авсны хувьд эрх барих нам байх учиртай МАХН хүчиндээ сайн итгээгүй юм уу олон намын засгийн газар байгуулж улс орны эдийн засгийг өөд татах талаар олигтой нөлөөлж чадахгүй арга ядахдаа өөрийнх нь хүмүүс олонх нь болсон засгийн газраа «Үнэн» сониноороо дамжуулан шүүмжилж сууна. Тэгээд ч онолын хуучин догматик ойлголтоосоо ангижирч дотроо шинэчлэгдэн анхан шатны байгууллагаа үйлдвэрлэлийн салбараас орон нутгийн зохион байгуулалтад шилжүүлэн ажиллах, гишүүдийнхээ доторх хуучин шинэ үзэлтний эвийг олон зохицуулах, бусад нам хөдөлгөөний шүүмжлэл, дайралтыг тэсвэрлэх гэж мунгинасаар улс орны эдийн засгийн зах зээлд шилжүүлэх бодлогоо зөв явуулж чадахгүй байгаа бололтой.

	Хүүхдүүд сониучирхан үзэж харснаа юм уу, томчуулын амьдрал, үйл ажиллагааг дуурайн тоглодог бөгөөд хэдий өөрсдөө сэдэж санаачилж тоглохдоо ч бусдыг дуурайхаас ангид байж чаддаггүй. МоАХ хэдийгээр МАХН˗ыг шүүмжлэн улс төрийн шинэчлэл хийж гарч ирсэн ч ажлын арга хэлбэр, бүтэц зохион байгуулалтын хувьд давтан дуурайсан хэлбэрээр үүссэн юм. Анхныхаа мөрийн хөтөлбөрт марксизм ленинизмийн арга зүйг бүтээлчээр ашиглахыг эрмэлзэнэ гэж байсан нь МАХН˗ын дүү шинэ коммунист нэг нам гарч иржээ гэж хүмүүст санагдаж байв. Ингээд үүнээсээ татгалзсан ч МАХН˗ын хэлбэр загвараар МоАН˗ыг байгуулж улмаар «Үнэн» сонины загвараар тусдаа хэвлэлтэй болох гэж байснаас чөлөөт ардчилсан хэвлэлтэй байвал илүү зохистой... Ивээлдээ анх байгуулсан монголын ажилгүйчүүдийн холбоог өөрийнхөө сөрөг хүч болтол хагаралд орсон МоАХ, МоАН˗д дотроо хагарч бутрах аюул цаашдаа ч гарч магадгүй бөгөөд энэ нь үйл ажиллагааны нь чиглэлийг алдагдуулж магадгүй. Ардын Их Хурлын чуулганы үеэр МоАН˗ын дарга Э. Бат˗Үүл, С. Зоригийг Улсын дэд ерөнхийлөгчид сонгуулах гэж эвсэлд нэгдсэн бусад намаа шахаанд оруулж сүүлд нь МСДН, МоАН˗ынхан сониноороо талцан хэрэлдсэнийг одоо МоАХ˗ны удирдагч С. Зориг «засгийн эрхийг авна» гэж мэдэгдэж буйтай уялдуулан бодох юм бол анх улс төрийн тэмцэл хийхдээ ард түмнээ бодов уу? албан тушаал горилов уу? гэдэгт эргэлзэх бодол төрнөм. Цэдэнбализм, нэг намын дарангуйллаас улс орноо ангижруулан улс төрийн шинэчлэл хийхэд МоАХ, МоАН тэргүүтэй шинэ нам эвсэл холбоодын гавьяаг үгүйсгэх учиргүй. Гэвч улс төрийн шинэчлэлээс эдийн засгийн өөрчлөлтөд шилжихэд эвээ олж ажиллаж чадахгүй байгаа бололтой.

	МАХН˗ыг төржсөн нам гэдэг бол шинэ эвсэл холбоодыг намжсан хөдөлгөөн гэж болох мэт. Одоо ч МоАХ үйлдвэрчийн эвлэлийн шинжтэй хөдөлгөөн байх, эсвэл МоАН˗аас тусдаа бас нэг нам болохынхоо учрыг олохгүй будилж байх шиг. Анх эхлээд нэг хүүхэд томчуулыг дуурайн тоглоход бусад нь түүнийг дуурайн дагалддаг шиг үзэгдэл улс төрийн амьдралд ч бас гардаг ажээ. Хүнд суртал захиргааны дэглэмийн хавчилт хяналтаас айлгүй МоАХ, МоАН үүссэний дараагаар ардчиллын хур буухад борооны дараах мөөг шиг олширсон нам хөдөлгөөнүүд түүний загвараар байгуулагдсан билээ. Эдгээр нам ч бас МоАН˗ны нэг адил улс орны хувь заяанд дорвитой нөлөө үзүүлэхүйц эрийн цээнд хүрч чадаагүй хэвээр байна.

	ЧХН, МНН намын шинж төрхөө ч олж чадаагүй шахам улс ардын аж ахуйн мэргэжлийн салбар холбооны хэмжээнд .ажиллаж байхад МҮДН намынхаа удирдагчийг засгийн газрын тэргүүн шадар сайд болгосон албан тушаалаар дамжуулж ЧХН˗ын нэг адил хувийн өмчид түшиглэсэн зах зээлийн чөлөөт харилцаа бий болгох эдийн засгийн бодлого явуулж шашин соёлын уламжлалын талаар үндэсний сэргэн мандлын «хар хорум» хөдөлгөөн, сүсэгтний холбоо хоёрын хувилбар шинжтэй ажиллаж намын язгуур эрх ашгийн хувьд ажилчин ангийн хөдөлгөөнд түшиглэх учиртай боловч боловсролтой сэхээтнүүдийн хүчинд тулгаварлан үүссэн МСДН их л мэргэн онолчийн дүрээр өрнөд европын ижил нэртэй намуудын үзэл баримтлалын үүднээс засгийн газрыг шүүмжлэх үүргээ хагас дутуу биелүүлж эдийн засгийн бодлогод задлан шинжилгээ хийх үүргээ орхигдуулан өөрсдөө тунхаглан зарласан сөрөг намын дүрд тоглосоор сууна.

	Нам эвсэл холбоодын хоорондын хэрүүл маргаанд ард олны толгой эргэж улс төрийн тогтворгүй байдлыг улам нэмэгдүүлж байх шиг. Тэгэхдээ үзэл бодол, мөрийн хөтөлбөрөөрөө ялгаатай долоон нам бий гэх боловч хэрэг дээрээ МАХН, түүний эсрэг эвсэл гэсэн хоёр нам бий мэт бөгөөд мөрийтэй тоглоомд бусад нь хуйвалдан үгсэж нэгийгээ ганцаардуулан хождогийг санагдуулсан улс төрийн жүжиг үе үе тавих юм. МАХН маань ч мөчөөгөө өгдөггүй бололтой. Өөртөө хуцсан нохой бүгд рүү чулуу авч шидэх хэрэггүй гэдэг мэргэн үгийг санаж шүүмжлэлд хүлээцтэй тэсвэртэй хандан улс орны эв нэгдлийг бодохын оронд хуучинсаг зарим үзэлтнүүд нь хариу цохилт өгөх үзэл суртлын хүйтэн дайны бодлого баримтлан асуудлыг улам хурцатгадаг, намуудын хоорондын шүүмжлэлийн санаа нь төдийгүй үг хэллэг нь ч хэвшмэл бөгөөд «цөөн хэлбэл билиг олон хэлбэл улиг» гэдэг үгийг санагдуулдаг. Тэгээд ч хүний нэрийг бүтэн хугалбал өөрийнхөө нэрийг хагас хугална гэгчээр аль алиных нь нэр хүнд олон түмэнд унадаг билээ.

	Шинэ нам хөдөлгөөнүүд МАХН˗ыг шүүмжилсэнд үнэний хувь бий ч үр хүүхдэдээ ад болж зөнөсөн 70 настай өвгөнтэй зүйрлэснийг нь ургуулан бодвол өөрсдөө хэдий харгис ч амьдралын ухаан зааж эрийн цээнд хүргэсэн өвөг эцгийнхээ залуугийн явдлыг дуурайн давтаж овгийн байгууллын үед хөдөлмөрийн чадваргүй болсон өвгөн настныхаа аманд үе сүүл хийгээд гударч алан ам барьдаг ачийн хуучин ёсыг өнөө үед хэрэгжүүлэхийг санаархсан залуусын дүртэй санагдана. Энэ нь ч бас шинэ юм биш. МАХН ч ид залуудаа бас өмнөх үедээ ингэж хандаж үеэ өнгөрөөсөн феодалын хоцорсон зүйл хэмээн хэлмэгдүүлж үндэснийхээ түүх соёлын хэлхээсийг тасалсан билээ.

	Нам эвсэл холбоод хоорондоо талцан тэмцэлддэг байснаа одоо дотроо хагарч үзэлцдэг болсон нь өөрсдийнх нь тунхаглаад байгаа улс орны эв нэгдэлд хэр нийцэх бол? МАХН болон МоАН˗ын дотор жигүүр урсгал гарч ирснийг олон эшт үзлийн зарчим нэг намын дотор ч хэрэгжиж байгаагаар тайлбарлаж болдог юм аа гэхэд үйлдвэрчний болон залуучуудын байгууллагын доторх бужигнааныг яавч ингэж тайлбарлаж боломгүй. Хөдөлмөрчин ардын эрх ашиг удаа дараа хохироод байхад үүргийн дагуу олигтой тэмцэл хийгээгүй байж үйлдвэрчний эвлэлийн байгууллагад чөлөөт гэсэн сайхан нэртэй бүлэг үүссэн нь үнэн чанартаа ширээ сандал, хөрөнгө мөнгө булаалдсан хэрүүл байлаа. Монголын үйлдвэрчний эвлэлийн байгууллага үүргээ биелүүлэхгүй болж нэр хүнд нь унасан учраас зарим гишүүд нь гарахад хүрч эрх мэдэл, хөрөнгө мөнгөнд нь санаархагчид гардаг бололтой. МҮЭ˗ээс олон сая төгрөгөөр тэтгүүлсэн МоАХ саяхан Хөх монгол нэртэй үйлдвэрчний байгууллага бий болгосон нь үүний нэг жишээ мөн.

	Хүүхдүүд учир утгыг нь сайн ойлгоогүй байж бусдын үг яриа, үйл хөдлөлийг дуурайн тоглодгийн адил ардчилал, зах зээл гэж орон даяар яриад байгаа нь бас л улс төрийн тоглоом болчих юм биш биз. Нөгөө л бэлэнчлэх зангаараа бусдын үгийг тоть шиг давтан дуурайхын оронд зах зээлд орох монгол хувилбарыг монгол ухаанаар бий болгож эдийн засгийг жинхэнэ ёсоор өөрчилж болохгүй юу? Тоглоом тоотой нь дээр гэдэг үгийг санаж улс төрийн тоглоомоо болихгүй юм бол тоглоом маань шоглоом болж хувирч магадгүй. Тэгвэл хүн ард маань улс төрийн тоглоомыг уучилдаг юм аа гэхэд эдийн засгийн шоглоомыг тэсвэрлэж чадахгүй.

АРДЧИЛАЛД АНГИ УЛИРАН СУРАЛЦСААР БАЙХ УУ

	 

	Ардчилал гэдэг бараа нь туяаран харагдавч барьж хүрч болдоггүй солонго шиг юм гэж үү? Ардын хувьсгалын жилүүдэд ардчилал, социализмын замаар замнаж явна гэсэн маань эндүүрэл болжээ. Ардчиллын нэрийн өмнөөс хүний эрхийг хасаж, хүчирхийлж хэлмэгдүүлэхийг ард түмэн бишгүй л үзлээ. Хүнд суртал, захиргаадалтын дэглэмийг нураасан цагаан морин жилийн хувьсгалаар одоо л нэг жинхэнэ ардчилалтай учирлаа гэж баярласан. Үнэхээр ч улс төрийн хувьд нэг намын ноёрхлоос ангижирч олон намын бүтэц бүрэлдэн эдийн засгийн хүрээнд улсын гэгдэх ганц социалист өмчийг шүтсэн тогтолцоо эвдэрч өмчийн олон хэлбэр бүрэлдэн эхэлж чөлөөт ардчилсан сонгууль явуулж төр засгаа шинэчилж хүнлэг ардчилсан иргэний нийгмийн үзэл санааг баталгаажуулсан үндсэн хуулиа баталсан нь ардчиллын эхний ололт мөн.

	Ардын Их Хурлын чуулган монгол түмэн ардчилалд хэр зэрэг суралцаж буйн нэгэн зүйл шалгалт болсон бөгөөд болгоомжтой хандсандаа хуучинсаг үзэлтэн гэсэн нэр хоч өгч, цөөнхийн саналыг хүндэтгэн сонсохыг далимдуулан хэсэг бүлэг нь олонхдоо саналаа тулган хүлээлгэх зэргээр ардчиллын хэм хэмжээг зөрчиж байсан ч «бүгдээрээ хэлэлцвэл буруугүй» гэсэн зарчмаар хандсан тулдаа л ардчиллыг баталгаажуулсан Үндсэн хуулиа баталж чадлаа. Гэвч ардчиллын үзэл санаа Үндсэн хуульд эгээ л солонго адил туяаран улс төрийн зүтгэлтнүүдийн амнаас уриа тунхгийн байдлаар цуурайтаж байгаагаас бус амьдрал дээр хэрэгжиж, ард түмэн үр шимийг нь амсаж байгаа нь юу билээ гэж бодохоор хуруу дарам цөөхөн байна. Тэр ч байтугай амьдрал дээр бол ардчиллын наад захын хэм хэмжээг зөрчсөн үзэгдэл гаарч газар авсаар... хэлэх, ярих нь улс төрийн талаар чөлөөтэй мэт ч хэрэглэх хийх нь эдийн засгийн чөдөртэй болохоор хамгийн ойрын жишээ авахад л хэвлэн нийтлэх эрхээ хэн бүхэн эдэлж чадахгүй сууна. Цаасны хомсдол, үнийн хэт өсөлтийн бэрхшээлийг давж ном, сонин хэвлүүлнэ гэдэг хувь хүн байтугай хөрөнгө мөнгөтэй ном эвсэл холбоодод ч «ертөнцийн гурван бэрх»˗ийн нэг болжээ.

	Олон зуун жил хаант төрийн ёс тогтсон, тэрчлэн коммунизмын туршилтад өртөн нэг намын дарангуйллын үзэл санаанд автсан монгол оронд ардчиллыг жинхэнэ ёсоор төлөвшүүлнэ гэдэг нэг хоёр жилийн хугацаанд амжуулах амар хялбар зүйл биш ээ. Бүх нийтээр талархан дэмжсэн энэ үзэл санаа аанай л уриа тунхгийн төдий хэвээр, харин ч түүний эсрэг гэмээр явдал элбэгшиж буйн учир юу вэ? Хуучин дэглэмийн үед ардчиллын нэрээр хүчирхийлэл үйлдэж хүний эрхийг хязгаарлаж байсан бол одоо ардчиллыг анархизмаар сольсонд хамаг учир байх шиг. Ардчиллыг асар их хариуцлага сахилга батаас ангид төсөөлөхийн аргагүй. Гэтэл ардчиллын мөн чанарыг бүрэн ойлголгүй хүн бүхэн юу дуртайгаа хийж, хэлэх төдийгөөр төсөөлснөөс эдийн засагт эвлүүлэхээсээ эвдлэх зонхилсон эмх замбараагүй байдал, улс төрд учир зүйгүй хийрхэл цэцэрхэл, жирийн амьдралд жигшүүрт муухай адал балмад явдал ердийн үзэгдэл болж байна. Зах зээл гэдгийг хар захын панз наймаа төдийгөөр л төсөөлж байна.

	Социалист ардчиллын тогоонд далан жил буцлахдаа ардчиллын тухай олон удаа сонсож гэлээ ч өнөө бид жинхэнэ ардчиллын цагаан толгойг л эхэлж үзэж байна. Иймд эхэн үедээ туршлага дутан сандрах, алдах эндэх зүйл байсныг ч үгүйсгэхгүй. Чөлөөт ардчилсан сонгуулийн үеэр амлалтын голдуу депутат сонгож олонхын санал авсан нам нь дэлхийн нийтийн жишгээр засгийн эрх барихын оронд «цоохор команд» бүрдүүлсэн зэргийг ард түмэн ардчилалд суралцаж байна хэмээн хүлээн зөвшөөрсөн. Гэтэл алдсанаасаа ч, онооноосоо ч сургамж авах туршлага байсаар атал ардчилалд суралцаж байгаа нэрээр алийн болгон хойшоо суун доошоо малтах вэ? Тэгвэл хүүхдээр бол анги улирч сурах гэгч болох бөгөөд тэгэхдээ нэг биш хэд хэдэн жилээр дахин дахин улирч суралцвал хөгжил дэвшлийн шаардлагад нийцэхгүй. Зарим үед бид ардын хувьсгалын далан жилийн түүхийн гажгийг залруулах нь байтугай эргэж давтаад байна уу даа ч гэж бодогдох юм. Лав л өөрөөсөө бусдын үзэл бодлыг үл тэвчдэг, гаднаас дайсан, дотроосоо эсэргүүг эрэн тодруулдаг, бие биеэ улс төрийн талаар хардаж сэрддэг, хавчиж хэлмэгдүүлдэг түүх янз бүрийн байдлаар давтагдаж байна. Цагаан морин жилийн хувьсгалын тэргүүн эгнээнд явж ардчиллын алтан хараацай алдрыг ард түмнээсээ хүртэгсдийн зарим нь хуучин дэглэмийн 70 жилд МАХН˗ын гаргасан алдааг, зарим талаар хоёрхон жилд амжуулах шахсан гэхэд хилсдэхгүй. Ардчиллын мөн чанарыг сайн ойлгоогүй жирийн хүмүүс ардчиллын хэм хэмжээг санамсаргүй зөрчихөд гайхаад байх зүйлгүй. Харин нийгмийн сэтгэлгээний тэргүүн эгнээнд ардчиллын туг барьж яваа нөхөд ардчиллыг хөсөрдүүлж байгааг уучлах аргагүй. МоАХ, МоАН˗ын хурал, цуглаан дээр бие биеэ үзэл бодлоор хардан сэрдэж гадуурхан хавчиж нэгийгээ үг хэлэхэд доромжлон хашхирч элдвийн нэр хоч өгөн намаасаа хөөсөн тухай юм уу? Бошигттой, доктор Нэргүйтэй хэрхэн хандаж, тэднийг тагнуул гэж хардан сэрдэж хов зөөсөн, тэрчлэн хянан шалгах нэрээр тагнан турших зорилго бүхий тусгай байгууллагатай болсныг сониноос нь уншиж суухад 1921˗1930 хэдэн оны үеийн МАХН˗ын дотоод амьдралын дүр зураг өөрийн эрхгүй санаанд орно.

	Дэлхий дахинд капиталист социалист ертөнцөд хуваагдаж байсан орнууд бие биедээ харилхаж хүнийрхэхээ больж тэр байтугай тагнуулын байгууллагууд нь ч харилцан ойлголцож байхад хүнлэг ардчилсан иргэний нийгэм байгуулж монгол орноо сэргээн мандуулах нэгэн зорилгод нэгдсэн манай орны нам эсвэл холбоод, үзэл бодлоороо талцан бүлгэрхэж, байхгүй дайсныг дотроосоо эрж хайн харь орны дайсагнагч бүлгийн нэр томьёог түүхийн хог дээрээс түүн нэгэндээ өгөх нь яав ч сайны ёр биш.

	МАХН урьдах нийгмийн аливаа гэм согог бүхнийг феодализмын үлдэгдэл болон хөрөнгөтний нөлөө мэтээр тайлбарладаг байсан шиг өнөөгийн нийгмийн хямрал, эдийн засгийн доройтлыг дан ганц МАХН˗ын буруу мэтээр улиглан хараах хэвшмэл загвар шинэ нам эвсэл холбоодын сонины нийтлэлд бий болжээ. «Олон хэлбэл улиг, цөөн хэлбэл билиг» гэдэг монгол ардын цэцэг үг бий. Шинэ нам эвсэл холбоодын сонинууд «муул бол зүүн хойд захын хар овоохой» гэгчээр хамаатай хамаагүй юм болгон дээр МАХН˗ыг буруутган муучилсан үгийг нэгэн ижил өнгө аясаар дахин давтан бичсэнийг уншихад элэгдсэн пянз санаанд орно. Пянз элэгдэх нь цаг хугацаанаас хамаардаггүй, богино хугацаанд дахин дахин хэрэглэж гамгүй эдэлснээс болдог. Тэгвэл шинэ ардчилсан хүчнүүд маань ардчиллын дуу эгшиглүүлэхийн оронд ганц МАХН˗ыг хараан зүхсэн шившлэг тарниа улиг болтол давтаж улс төрийн ганц пянз тоглуулаад байна уу даа? МАХН улс орныг удирдах эрх ямбанаасаа татгалзаж тэр ч байтугай сонгуульд олонхын санал авсан атал засгийн эрхийг дангаар барилгүй олон намын засгийн газар байгуулсан нь шинэ ардчилсан хүчнүүдийг дайснаа гэлгүй улс орондоо хүнлэг ардчилсан иргэний нийгэм байгуулах нэгэн нийтлэг зорилгыг барьж хамтран ажиллаж болно гэж үзсэнийх юм. Гэтэл шинэ ардчилсан хүчнүүд МАХН˗ыг дайсан мэтээр үзэхээр барахгүй сөнөөж устгахыг санаархдаг нь засаг төрийн удирдах өндөрлөгийг булаалдсантай холбоотой мэт санагдана.

	Сталинизмын цуст гар болж 1930 хэдэн оны хэлмэгдүүлэлтийг гардан хийсэн Чойбалсанг шүүмжлэхээ бараг больж 1945 онд Өвөр монголчуудыг нэгтгэх бодлого явуулсан эх оронч гэж магтах аяс орж Цэдэнбалын тухай яриаг зөвхөн тойрон хүрээлэгчдээр нь хязгаарлан Цэдэнбалын төрийн үед юм элбэг байлаа гэсэн яриа цухалзуулж байгаа атал «урьд хөл бүдрэхэд хойд гуяыг ташуурдана» гэгчээр урьдах үеийн удирдагчдын алдааг өнөөгийн МАХН˗ын гишүүдэд үүрүүлэн намыг нь устгах тараах эс чадвал олон үеийн гишүүдийнх нь татвар хандиваас бүрдсэн хөрөнгийг нь хураах гэсэн санаархал гарч байгаа нь эрүүл ухаан мөн үү?

	Өнгөрсөн онд шинэ нам эвсэл холбоод ЗХУ˗д гарах шахсан төрийн эргэлтийг эсэргүүцсэн цуглааныг түүнд ямар ч холбогдолгүй МАХН˗ын эсрэг болгон хувиргаж «МАХН сөнөтүгэй» гэсэн лоозонгийнхоо улаан будаг бороонд урсахыг хараад цуглааныг хөтлөгч Ц. Элбэгдорж их л таашаан бэлгэшээж МҮДН˗ын дарга Д. Ганболд өөрийг нь шүүмжилсэн... «Бодлын солбицол» сониныг нацист фашист гэж нэрлэж байсан нь ардчиллын зарчимд нийцэхгүй.

	Социализмын үед бүтээсэн, бий болгосон бүхнийг үгүйсгэх үзэн ядах, наад зах нь л хайхрамжгүй хандах сэтгэлгээ гаарч байгаа нь ч ардчилал, шударга ёсны зарчимд таарахгүй. Хүн төрөлхтний оюун санааны нэг ололт болсон социалист үзэл санаанд ч ингэж хандаж байна. Социализмын үеийн туг сүлд, хөшөө дурсгал өмч хөрөнгө гээд үгүйсгэхгүй юм ховор боллоо. Ийм хүмүүс социалист өмчийг устгаж байгаа нэрээр улсын нэртэй ард түмний өмчид хайр гамгүй хандаж байна. Социализмын гажуудлаас улс орноо ангижруулах нь зөв боловч тэр үед бүтээсэн бүхэнд социализм коммунизмын хаяг зүйн хайр найргүй хандаж болно гэж үү? Хэрэв тэгвэл коммунист субботникоор тарьсан модыг суга татаж барьсан барилгыг нураахад хүрнэ. Ийм адал балмад сэтгэлгээ нь шинэ зүйл биш бөгөөд өнгөрсөн нийгмийн үед бүтээсэн соёлын үнэт зүйлсийг үгүйсгэн үгүй болгоод цулгуй хоосон газар пролетарийн соёлыг бий болгох гэж санаархсан улс төрийн хийрхэлтэй агаар нэгэн буй заа. Улс төрийн ийм л хийрхэлд автсан хэт хувьсгалчид шашинтай тэмцэх нэрээр монголчуудын соёлын чухал төв болж байсан 700 гаруй сүм хийдийг устгаж бурхан ном судрыг сүйтгэсэн бус уу? Монгол бичгээ ч феодализмын үеийн гэдэг нэрээр егүүтгэсэн. Гэтэл одоо ийм хийрхэл эсрэгээр давтагдаж болчимгүй залуус хөшөө дурсгал руу будаг цацаж хэлбичгийн эрдэмтэд ард нийтээр бичигтэй болгоход чухал үүрэг гүйцэтгэсэн кирилл бичгийг үзэж ядах болж төрийн түшээ нар төрийн сүлдэн дэх морь, соёмбо, улсын далбааны улаан хөнгөнд харшилтай юм шиг болчихжээ. Хэдхэн жилийн өмнө социализмын үзэл сурталч байсан К. Зардыхан ард гэсэн үг социализм гэсэн шиг утгатай гэж буй нь бас л нэг улс төрийн хийрхэл. АИХ˗ын чуулган дээр депутат Эрдэнэбаатар «төрийн сүлдэнд Сталины саналаар оруулсан морийг үлдээсний учир юу вэ? гэж сүржигнэн асууж түүнийг дэмжсэн зарим нь «монголчууд морио алж иддэг учир сүлдэнд оруулж болохгүй» гэсэн инээдэмтэй зүйл ярьж байсан. Улаанхүү улсын далбааны улаан өнгийг хасах гэж улангасан дайрах үед нь «Чи тэгвэл Улаанхүү нэрээ сольж Цагаанхүү бол» гэж даажигнаагүй бол монголчуудын мандан бадрах өөдлөн дэгжих аз хийморийн бэлгэдэл болсон эдгээр зүйл төрийн бэлгэдлээс хасагдаж мэдэх байлаа.

	Улс төрийн ийм хийрхэл нь рыцарийн роман уншиж баатарлаг гавьяа байгуулах дон шүглэсэн Дон Кихот орчин тойрноо солиотой нүдээр харж салхин тээрмийг аварга биет дайсан, өөрийгөө баатар эр хэмээн эндүүрч тулалдсан инээдэмт явдлыг давтахаас хэтрэхгүй.

	Өөрчлөлт шинэчлэлтийн давлагаа шаардлагагүй зарим зүйлийг өөрчилнө гэж шуугилдах атал зайлшгүй шинэчилбэл зохихыг нь огт хөндөлгүй орхих нь гачлантай. 1924 онд коминтерны төлөөлөгч большевик хүний заавраар улаан хувьсгал дэлхийг бүрхэхийн бэлгэдэл болгож хуучин уламжлалт Өргөө гэдэг сайхан нэрийг нь сольж өөрчилсөн Улаанбаатар хотын нэрийг Ардын Их Хурлын чуулган онцын маргаангүйгээр хэвээр үлдээсэн нь Улаанхүүтэнгүүд үнэхээр өөрийнхөө нэрийг солино гэж айсных юм болов уу? Төрийн түшээ нар маань Улаанбаатар хотын Улаанбаатар зочид буудалд байрлаж урдхан талд нь байдаг Лениний хөшөөг цонхоороо харж хорь дахь эриний аймшигт коммунист туршилтын эхийг тавьсан Октябрийн хувьсгалын нэртэй районд байдаг танилындаа зочилж энгэр дээрээ байлдааны юм уу хөдөлмөрийн гавьяаны одон зүүж нийслэлийн гудамжаар алхахдаа улс, төв номын сангийн хойд ханан дээр дүрсэлсэн «Капитализмыг алгасаж» хэмээх нэртэй зурагт буй хувьсгалын туг барьж ядуурахын тэмдэг яндан цагаан морь унан капитализмын «хар» ангал дээгүүр харайлгасан хүний зургийг сониучирхан сталинизмын гар хөл болсон Чойбалсангийн шарил бүхий бунхны үүдээр хүндэтгэсэн дүртэй өнгөрөөд төрийн ордны хажууханд буй Чойбалсангийн хөшөөг харж явахдаа ямархан бодолтой явдаг бол?!

	Ардчиллын хэм хэмжээг зөрчиж түүнийг хөөсрүүлж байгаа бурууг дан ганц шинэ ардчилсан хүчнийхэнд хамааруулах нь шударга ёсонд үл нийцэх бөгөөд хэлмэгдүүлэх, хэлмэгдэхийн зовлонг хангалттай сайн мэдэх учиртай МАХН˗ын гишүүдийн дунд ч үзэл бодлын зөрөөтэй нэгэндээ дайсан мэт хандах үзэгдэл байсаар байгааг шударгаар хэлэх ёстой. Өөрт нь дайсагнасан улс төрийн бусад хүчинтэй маргахаасаа илүү өөрийн намын гишүүдийн дотроос дайсан эрэх нь түгээмэл болж байна уу даа.

	Анх удаа алдах нь гэнэн болчимгүйгээс болдог бол алдаагаа давтах нь засаршгүйн шинж байдаг. Иймд МАХН түүний гишүүд ардчилал, олон эшт үзлийн зарчмын өнөө үед өөр үзэл бодолтой бүхнийг улс төрийн талаар хардаж, сэрдэх нь алдаа төдийгүй нүгэл болно. Гэтэл МАХН˗ын төв хорооны гишүүн М. Зэнээ «Үнэн» сонины 1992 оны № 7˗д нийтлүүлсэн «Жинхэнэ ардчиллыг анархист ардчиллаас чөлөөлье» хэмээх өгүүлэлдээ «Д. Бямбасүрэн үнэн чанартаа МҮДН˗ыг үүсгэн тэтгэгч, МСМН˗ыг үндэслэгч, МоАН˗ын удирдагчийг өөгшүүлэн түлхэгч, МАХН˗ыг устгаж, хөрөнгийг нь хурааж гишүүдийг нь хэлмэгдүүлэгч нь түүний үйл ажлаас нь илт ажиглагддаг» гэсэн нь шилжилтийн үеийн эдийн засгийн бодлогодоо алдаж онож хатуу ширүүн шүүмжлэл ханатлаа сонсож дөжирсөн засгийн газрын ерөнхий сайд л тэсэж даана уу гэхээс жирийн бидэнд бол «зүрх хагармаар» хатуу зэмлэл болжээ.

	1930 хэдэн оны хэлмэгдүүлэлтийн нэг гашуун туршлага нь ямар нэг дайсан илрүүлчхээд эцэг эх төрөл төрөгсөд, найз нөхөд, нутаг нугаар нь хамааруулан хавтгайруулж түүний хамсаатан болгосон явдал юм. Одоо Дарангуйлах дэглэм тогтдог юм аа гэхэд энэ түүх давтагдахгүй гэх баталгаагүй мэт санагдана. Засгийн газрын ерөнхий сайд Д. Бямбасүрэн «Өнгөрсөн оны 8 дугаар сард 281˗ийн холбоог мөрдөх, шаардлага гарвал баривчлах үүрэг өгч байсан» гэж АИХ˗ын депутат О. Дашбалбар мэдэгдэж буй нь үнэн бол 1937 оны эмгэнэлт явдлыг өнгөрсөн түүхэнд хамааруулах цаг болоогүй байна. Мянган сайн үйлсийг ганц удаагийн эндэгдэл сэвтээдэг гэгчээр болчимгүй хэлсэн нэг үг бүхэл бүтэн нийтлэлийн зөв санааг гутаах удаа ч байна. Авьяаслаг залуу сэтгүүлч Ц. Батбаяр олны таашаал хүлээж буй «Бодлын солбицол» сонины 1992 оны № 2˗р нийтлүүлсэн «Главлит»˗ ийн сүнс «Монгол Телевиз»˗д тэнүүчилж явна» хэмээх сурвалжилсан тэмдэглэлдээ «Монгол Телевиз»˗ийн удирдлага засгийн газрын буруу бодлого үйл ажиллагааг хаацайлан «тойрон хүрээлэгч» нь болсны зэрэгцээ энэ эрх ашгийнхаа үүднээс нийтлэл нэвтрүүлгийг хянан цагддаг болсныг их л зөв шударгаар шүүмжилснийг таашаан уншиж байтал төгсгөлд нь жич гээд Монголын радио телевизийн удирдлагуудыг албан тушаал нэг бүрээр нь тоочин нэрлээд «цөм буриад гаралтай гэнэ» гэснийг үзээд сонины нийтлэл үү? хуучин «До» яаманд бичсэн матаас уу? гэж гайхахад хүрснээ нуух юун. Засгийн газрын ерөнхий сайдын ивээлд багтсан нутгархах явдал телевиз радиогийн удирдлагад байгааг хэлэх гэсэн юм бол арай өөр өнгөөр бичмээр санагдана.

	Энэ явдлыг улсын төрийн амьдралын туршлага багатай залуу хүмүүсийн сэтгэлийн хөөрөлтэй холбон тайлбарлаж болдог юм аа гэхэд өөрчлөн байгуулалтын онолч гэж нийтээр хүлээн зөвшөөрсөн түүхийн ухааны доктор улс төрийн ийм хийрхэлд автсан нь харамсалтай. Улсын бага хурлын орлогч дарга К. Зардыхан Ардын Их Хурлын чуулган дээр Сүхбаатар аймгийн Дарьганга нутгийн депутатуудыг нацист фашист бүлгийнхэн гэж нэрлээд тэд хуйвалдан хуралдааныг удаашруулж байгаа мэтээр зэмлэсэн нь «Хэрвээ гучин долоон он байсан бол яана? гэсэн айдас түгшүүрийг өөрийн эрхгүй төрүүлнэ. Төрийн том хүний амнаас гарсан үг түүхийн цөвүүн цагийн дохио болох ч удаа байдаг. Тухайн цагтаа төр засгийн том эрх мэдэлтэн байсан X. Чойбалсан хурал дээр тавьсан илтгэлдээ буриад, өвөр монгол гаралтай хүмүүсийг японы тагнуул туршуул мэтээр нэрлэсэн нь нутаг нутгаар нь хоморголон баривчилсан хэлмэгдүүлэлтийн эхлэл болсныг түүх мартаагүй байна.

	Хэн нэгийг улс төрийн талаар хардан сэрдэж буруутгахдаа нутаг усаар нь төдийгүй эцэг хүүхэд, эхнэр, нөхөр, ах дүүсээр нь хамруулан хоморголон хэлмэгдүүлдэг нь 1930 хэдэн онд сталинизмын нөлөөгөөр монголд нэвтэрсэн зүйл бөгөөд сталинизмын төдийгүй коммунист дэглэмийн гажуудлаас ардчиллыг ангижруулж ардчилсан ёс тогтоож буй өөрчлөлт шинэчлэлтийн үед түүнийг давтах ёсгүй. Гэтэл «Ардчилал» сонины 1991 оны №20˗д АИХ˗ын чуулганыг сурвалжлахдаа «Гэтэл бид чинь яасан тэнэг муйхар зохиолчтой юм бэ? Ичмээр, яруу найрагч, зөөлөн дуут эмэгтэй, төвөд судлаач Хүрэлбаатарын хайртай эхнэр «БНМАУ гээд л хувьсгалт намын жийрэг болж ярих жишээтэй» гэх мэтээр шүүмжлэх гэсэн эмэгтэйнхээ нэрийг бичээгүй байж уг асуудалд огт холбогдолгүй нөхрийнх нь нэр, ажлыг хүртэл тоочиж «хэлмэгдүүлсэн» төдийгүй өөр санал бодлыг үл зөвшөөрөн хавчдаг сталинизмын алдааг давтан нэрээ нуусан нэг сурвалжлагч «1937 онд Дотоод Яамны төлөөлөгч Сэнгээ, орлогч сайд Лосол нар хэлмэгдэгсдийн дүрд тоглож ялтан болж зарлан хараал тавьж камер хэсэн хоригдож санаа бодлыг сонсдог муухай «харгис жүжигт тоглодог» байсныг дурдан энэ яруу найрагч эмэгтэйг 1991 оны чөлөөт сонгуулиар АИХ˗ын депутат болсон бусад зохиолч нөхдийнх нь хамт Д. Сэнгээгийн хамсаатан болгоод өөрөө ёстой л 1937 онд Дотоод Яамны шоронд тоглосон жүжгийг «Ардчилал» сониныхоо хуудсан дээр тогложээ.

	Мөн Р. Нарантуяа «Үнэн» сонины 1991 оны № 161˗д нийтлүүлсэн «МАХН˗ын шинэчлэл ба XXI их хурал» өгүүлэлдээ МАХН˗ын улс төр эдийн засгийн бодлогыг боловсруулахад шийдвэрлэх үүрэг гүйцэтгэж байсны учир «нүглийг» нь ч хамт хуваалцах учиртай төдийгүй намын хөрөнгөөр суралцан ивээл тусыг нь хүртэн өнөөдрийн гайхуулаад байгаа нэр цолыг хүртэл, өндөр суудалд суусан хүмүүс тасран салж МСМН˗ыг голлон бүрдүүлж байгааг шүүмжилсэн нь анхаарууштай санаа боловч «монголын ард түмний хөрөнгө болох алт, валютыг үрэн таран хийж хувьчлал нэрийн дор эдийн засгийн амьдралыг завхруулсан тэргүүн шадар сайд Д. Ганболдын эцэг доктор Ц. Даваадорж засгийн газрын 20 дугаар тогтоолын нууцыг хэдийн мэдэж, хувийнхаа банкны мөнгийг өсгөн арвижуулж амжсаныхаа «буянд» «агаараас арван мянгыг саасан депутат» өгүүллийн баатар болсон, Улсын Бага Хурлын гишүүн Л. Болдын эцэг доктор С. Лувсанвандан, Ардчилсан намын дарга Э. Бат˗Үүлийн эцэг төрийн шагналт зохиолч С. Эрдэнэ хийгээд өмнөх төрийн үед зохих хэмжээгээр хэлмэгдэж сэтгэлд нь сэв суусан «хэлмэгдэгсдийн холбоо»˗ныхоос зонхилон бүрдсэн МСМН байгуулж байгаа нь гайхалтай хэмээсэн нь мөн л хүнийг буруутгахдаа эцэг хүүхдээр хамруулан хоморголдог байсан 1930 хэдэн оны «эсэргүүгийн хүүхэд эсэргүү» гэсэн зарчмын байрлалыг сольсон зүйл болохоос ардчиллын наран доор бидний сэргээн мандуулах гэж буй монгол зан лав биш. Ухаан бодол, уран үгээр өрсөлдөн маргах зориулалттай «дайралцаан» хэмээх монгол аман зохиолын төрөлд «элээ хэлбэл хэлье эжийдээ бүү хүрье, андуу хэлбэл хэлье аавдаа бүр хүрье» гэж гардаг нь бие биеийнхээ хорыг маажин маргалдавч аав, ээж, удам судрынх нь муу муухайг дуудан доромжлохгүй гэсэн ардын ёс суртахууны хэм хэмжээг илэрхийлсэн үг мөнийг аман зохиол судлаач хүн мэдмээр сэн.

	«Аливаа хөгжил дэвшлийг магтсан дүр үзүүлж алга ташсанаар дэмжигч болдоггүй, шүүмжилсэн болгон дайсан болдоггүй атал өөрчлөн байгуулалтын сөрөг үзэгдлийг шүүмжлэхээс цэрвэдэг төдийгүй шинэчлэлийн талын хүн болж харагдах гэж «нүглийг» нь хүртэл магтах гэвэл «тус биш ус» болж магадгүй. Магтаалд мансуурч, шүүмжлэлд сэрдэг болохоор өөрчлөлт шинэчлэлтийн үйлсэд гашуун ч гэсэн үнэн бодитой шүүмжлэл тус болно. Гэтэл санаж сэрэхэд нь тус болохуйц үнэн үг хэлэхэд эгдүүцэж дургүйцэх төдийгүй эсэргүү дайсан мэт хандан хардаж шударга шүүмжлэлийг эсэргүүцэх явдалд засгийн газраасаа эхлээд автаж байгаа нь харамсалтай. Засгийн газрын ерөнхий болон шадар сайдууд «Үнэн» болон «Бодлын солбицол», «Ил товчоо» сонины зарим нийтлэлд ингэж л хандсан. Тэр ч байтугай зах зээлд орох, өмч хувьчлахын алдааг нь хэлж болгоомжтой хандахад түүхийн хүрдийг хойш ухраах санаархалтай хүмүүс тодорхой хүчин байгаа мэтээр засгийн газрын уриалгандаа мэдэгдэж ерөнхий сайд Д. Бямбасүрэн эдийн засгийн хямралын эгзэгтэй энэ мөчид АИХ˗ын чуулган дээр огцорно гэж гоморхож, томорхож байгаад нь засгийн газрын үйл ажиллагаанд шүүмжлэлтэй хандсанд дургүйцсэн эгдүүцэл нуугдаж байгаа нь ойлгомжтой. Улсын санг хамгаалж ардаа өмгөөлсөн сэтгэлээр үнэнийг хэлснийхээ төлөө засгийн газар болон шинэ ардчилсан хүчнийхэнд ад болж байгаа хүмүүс бол алт дилерийн гэмт явдлыг илчилсэн Данзан зах зээлд орох эдийн засгийн хямралын үед хохирч яваа ард олныхоо эмзэглэлийг хурц тод илэрхийлсэн яруу найрагч О. Дашбалбар нар юм. Зарим нам, эвлэл холбоодын сонин Данзан, Дашбалбар нарыг намнах авд мордсон юм уу гэмээр гүтгэлэг доромжлолын нийтлэлүүдийг нь уншихад «үнэн үг хэлэхэд хүн өштэй» гэсэн ардын мэргэн үг санаанд орно. Цэдэнбалыг шүүмжлэх юм уу түүнтэй санал зөрөхөд намын эсрэг хандсан гэж буруутгаж байсан шиг шинэ ардчилсан хүчний удирдагчидтай маргаснаар ардчиллын дайсан юм уу, хуучинсаг үзэлтэнд тооцогдох явдал ч байна.

	О. Дашбалбар АИХ˗ын чуулган дээр сонгогчдынхоо итгэл хүлээсэн депутат, яруу найрагч хүний хувьд гэрэл цохиулаагүй зургийн хальс шиг эмзэг сэтгэлээр эдийн засгийн хямралын үеийн ард түмнийхээ бухимдлыг хурц тод илэрхийлсэн гал цогтой үг хэлснийхээ төлөө шизотой, босоо ороолон чаралба гэх зэрэг гүтгэлэг доромжлолын үгийг сонсож явна. «Шинэ үе» сонинд түүнийг «шизотой» гэж нэрлэн хамгийн хайртай яруу найргаар нь доромжилсон нэгэн цуглааны үед үг хэлэхэд нь Э. Бат˗Үүл «аугаа их шизо» гэж ярьж байсантай давхцаж байгааг бодвол МоАН˗ын дүгнэлт бололтой. Түүнчлэн «Ардчилал» сонин дээр түүнийг «Босоо ороолон, чаралба» гэж нэрлээд «Нэгэн төлөгч хэлсэн сураг байх юм, Ахиад хоёр депутат нас барна» гэсэн нь хараал уу, шүтлэгтэй хүнд хандсан сэтгэл зүйн довтолгоо уу? АИХ˗ын чуулган дээр О. Дашбалбарын хэлсэн үгэнд санал зөрмөөр зүйл байгаа ч АИХ˗ын хуралдаан гишүүд нь манай орны хүн амын 10 гаруйхан хувийг хамарч буй намуудын зөвшилцөөн болох төдийгөөр хязгаарлагдаж цөөнхийн муйхар тулгалтад олонх автаж байгаад шүүмжлэлтэй хандаж хувийн өмчийг дэмжих нэрийн дор шинэ ардчилсан намууд шинээр төрөх хөрөнгөтнүүдийн ашиг сонирхлыг илүүтэй илэрхийлж МАХН ч үндэсний ардчилсан нам болж хувиран нийгмийг хооллож хувцасладаг хөдөлмөрчин ард, ядуулаг хэсгийн язгуур эрх ашгийг онцлон хамгаалахгүй байж магадгүй нөхцөлд ард түмний, хувь заяа тусгаар тогтнолын төлөө сэтгэл зовниж яваа чиг шугам нь хүн ардын дэмжлэгийг хүлээж байгаа юм. Эх орноо худалдсан хөрөнгөтөн, ард түмнээсээ урвасан сайд, ноёд, тэр ч байтугай эрдэмтэн байдаг атал тийм яруу найрагч хүн төрөлтний түүхэд гараагүй билээ. Гэтэл хувийн ашиг завшаан хайж залилан мэхэлсэн эрүүгийн гэмт хэрэгтэн Б. Өнөрмаа гэгчтэй О. Дашбалбарыг нэгэн зиндаанд тавьж 1991 онд олны дургүйцлийг хамгийн их хүргэсэн хүний тоонд оруулсан нь шударга үнэний эсрэг хандсан гэмт явдал юм. Улс орноо зах зээлийн эдийн засагт шилжүүлэх гэж алдаж онож яваа Д. Ганболд ч гэсэн Эрүүгийн гэмт хэрэгтэн Б. Өнөрмаатай адилд тооцогдож доромжлуулан хэлмэгджээ. Төрийн төвшин сонин гэхэд «Ардын эрх» стратеги судалгааны төв гэгчээс боловсруулж залуу сэтгүүлчдийнхээ бэлтгэсэн гүтгэлэг, хатгалгын чанартай ийм овилгогүй зүйлийг шүүрэн авч нийтэлснээр О. Дашбалбар Д. Ганболд нарын нэрийг хугалахаасаа илүү уншигчдын дунд нэр хүндээ алдлаа. Ер нь 1991 оны хамгийн дуулиантай зүйлсийг шалгаруулахдаа С. Зоригийн толгойлсон стратеги судалгааны төв гэгчийн ажилтнууд ам асуулгын аргаар шийдсэн нь оновчтой биш. Амаар асуулга авсан 550 хүн нь нийгмийн ямар бүтэц давхаргыг хамаарч байгаа нь ойлгомжгүй бөгөөд худалч хуурамч хүмүүсийн дургүйцлийг хамгийн үнэнч шударга хүн төрүүлж болох бус уу? Тэгээд ч амаар саналаа хэлсэн гэх нь үнэн магадлалтай биш бөгөөд асууж байгаа хүний аяст тааруулж хариулах удаа ч байдаг шүү дээ.

	Хамгийн хачирхалтай нь С. Зориг захиралтай стратеги судлалын төвийн боловсруулсан зүйлд 1991 оны хамгийн нэр хүнд бүхий зүтгэлтний тэргүүн магнайд С. Зориг өөрөө орсон явдал юм. Энэ нь үнэмшилтэй биш учир өөрийгөө мандуулах магтуулахад С. Зориг албан тушаалаа ашигласан юм уу, эсвэл ажилтнууд нь даргадаа бялдуучилсан юм уу? гэж эргэлзэхэд хүрч байна! Чин үнэнийг хэлэхэд С. Зоригийн ШУКО˗ын багшийн мэргэжил нь цагаан морин жилийн улс төрийн тэмцлийн үед тохирч байснаас бус эдийн засгийн өөрчлөлтийн үед мэдлэг чадвар нь дутагдаад байж магадгүй бөгөөд 1991 онд төр засгийн ордны цонхоор морь харсан тухай үнэн худал нь мэдэгдэхгүй ярианы эзэн болж МоАХ˗г олигтой удирдаж чадахгүй бантсандаа Монголын парламентын бүлгэмийн даргаас хамт огцрохоо мэдэгдэж Цэдэнбалын дэглэмийн үед улс төрийн товчооны гишүүн томхон дарга огцроход тусдаа яам байгуулан толгойлж байсны адил одоо хүртэл хууль ёсоор зөвшөөрөгдөөгүй нам гэгчийг байгуулан толгойлсноос өөр олны анхаарал татсан зүйлийг энэ улс төрийн зүтгэлтэн хийсэнгүй.

	Олон түмний санаа бодлыг хөтлөн нийгмийг зохион байгуулахад онцгой нөлөө үзүүлдгээрээ улс орны дөрөвдөх засаглалд ордог хэвлэл мэдээллийн ажилтан сэтгүүлчид өөрийн нам, эвсэл холбооны явцуу үзэл бодол, шуугиантай дуулиантай зүйл бичих өнгөц шохоорхолд автан хүний эрх зөрчиж, ардчиллыг хөсөрдүүлэхэд хүрэх удаа ч байна. Улс төрийн тэмцэл хурцадсан эгзэгтэй энэ цаг үед элссэн намынхаа харьяаллаас болж эсрэг хүчнийх нь сонинд элдэв янзаар гүтгүүлж доромжлуулан хэлмэгдэгсэд олон гарлаа. Гудамжны цуурхал, хов живийг шүүрэн авч хэвлэдгээс гудамжны сонин гэсэн гутамшигтай хочийг цөөнгүй сонин хүртэж «Төрийн эргэлт хийж засгийн газрыг огцруулахаар хэсэг депутат бэлтгэж буй» гэсэн яриаг утсаар сонссоноо «Үг» сонинд олзуурхан нийтэлсэнд засгийн газрын ерөнхий сайд маань хүртэл итгэж тунирхан гудамжны цуурхлыг ордны хов болгон дэвэргэж АИХ˗ын чуулган дээр огцрох нэг шалтгаан үндэслэлээ болгож багагүй будилаан тарилаа. Сэтгүүлчдийн маань «хоол олж иддэг» нэг сэдэв нь 1930 хэдэн оны үед ардчиллыг зөрчин хэлмэгдүүлсэн түүх бөгөөд тэр үеийн До яамнаас ард түмнээ тагнах, мөрдөх хооронд нь яс хаях, гүтгэх, улмаар олон хүнийг хоморголон хэлмэгдүүлснийг их л хилэнтэйгээр шүүмжилдэг. Гэтэл зарим сонины нийтлэлээс үзэхэд сэтгүүлчид маань өөрсдөө ч бас бусдыг тагнах, мөрдөх, гүтгэх, хүмүүсийн хооронд яс хаян эвдрэлцүүлэх, цуурхал дэгдээх аргад сүрхий мэргэжиж байгаа бололтой. «Үндэсний дэвшил» сонины сурвалжлагч өнгөрсөн онд МАХН˗ын дарга Даш˗Ёндоныг ЗХУ˗д гарсан шиг төрийн эргэлтийг бэлтгэн элчин сайдтай нь хуйвалдсан гэсэн гүтгэлгийг батлан «есөн бодоор торгох»˗ын тулд наадмын сүүлчийн орой хаа байсныг нь тодруулах гэж засгийн газрын хамгаалалтын алба ЗХУ˗ын элчин сайдын яамыг хүртэл хамарсан мөрдөн байцаалт явуулснаа нийтлэлдээ бичжээ.

	Монголын түүхэнд цусан мөр татуулсан 1930 хэдэн оны хоморголсон хэлмэгдүүлэлт, баривчилгаа зөвлөлтийн КГБ˗ ийхний оролцоотойгоор төрийн томчуудын боловсруулсан «Лхүмбийн хэрэг» гэгч зохиомол зүйлээс эхлэлтэй гэлцдэг. Өнгөрсөн онд төр засгийн хэвлэл «Ардын эрх»˗ийн шуугиулсан «С. Зоригийн шээсний хэрэг» ч бас багагүй будилаан тарилаа. «Үг» сонины 1992 оны эхний дугаарт буй «Эр хүн эр хүндээ хайртай» нийтлэлийг үзэхэд садар самууныг шохоорхдог зарим депутатын ёс зүйн гажиг, доголдлыг илрүүлэхдээ АИХ˗ын хуралдааны үеэр танхимд хэн юу хийж буй нь алган дээр тавьсан мэт харагдахаар байрлалд суучхаад төрийн түшээ нараа дээрээс нь дурандан «зураг дэлгээд аминчирхан үзэж сууснаа хүрэн цүнхээ уудалж ил захидал гарган нүүрлэж нөгөө эвхмэл зургуудаа нямбайлан хийгээд захидлаа эгнээ дамжуулан найздаа илгээхийг «хүртэл нэг бүрчлэн ажиглаж зургийн хэдэн кадр дараад хурлын завсарлагаар түүгээрээ гэрч хийн сүрдүүлж мөрдөн байцаалт явуулдгаа давхар илчилчихжээ. Харин «Ардчилал» сонины сурвалжлагч ийм «аз завшаантай» байрлал эзэлж чадаагүй бололтой. Засгийн ордны жорлон хавиар эргэлдэн АИХ˗ын депутатуудын орж гарах, хоорондоо юу ярихыг тагнан «Дашбалбар Даш˗Ёндон нар жорлонд жижүүрлэсэн», «ноцтой хуйвалдааныг» илрүүлэн «жорлон ч гэсэн сэм шивнээ шууд хуйвалдаанд тус болдог» тухай «нээлт» хийжээ. Халдашгүй дархан эрхтэй төрийн түшээ нар маань хувийн нууц байтугай нууц эрхтнээ дурандуулах шахаж байхад жирийн бид «хүний эрх» баталгаатай гэж итгэхэд хэцүү юм. Тэр ч байтугай төрийнхөө тэргүүнд ирсэн бичиг захидлыг нууцаар бүртгэн уншиж НАХЯ˗ны үеэ өнгөрөөсөн аргыг хэрэглэж байдаг зохиолч сэтгүүлч хүртэл гарч байна. Монголын зохиолчдын байгууллага хоёр салсан будилааны үеэр зохиолч Ж. Бямба МЗЭ˗ийн дарга Д. Маамын нэр төрийг гутаах атгаг санаандаа хөтлөгдөн төрийн тэргүүн П. Очирбатад бичсэн захидлыг нь «Ардчилал» сонинд нийтлүүлсэнд Д. Маамын доголдол гэхээр юм байсангүй. Харин Ж. Бямба төр засгийн дээд удирдлагад хэн ямар захидал бичдэгийг тагнадаг мэт сэтгэгдэл төрүүлж билээ. Жирийн иргэнээсээ эхлээд нийгмийн сэтгэлгээний манлайд явах учиртай сэтгүүлч, улс төрийн зүтгэлтэн, төрийн сайд нь хүртэл хүний эрх, ардчиллыг санаатай биш ч санамсаргүйгээр хөсөрдүүлсээр байгаа нь сэтгэл түгшээхгүй байх аргагүй.

	Ардчиллын эрин үе ирчхээд байхад аль хэдийн улирч баларсан дарангуйлал, захиргаадалтын үеийн дадал зуршлаасаа бид салж чадаагүй л явна. Ардчилал хүний эрхийг тунхагласан монгол улсын Үндсэн хууль батлагдсанд манай орны иргэн бүхэн баярлаж гадаадын дэвшилт олон нийт дэмжиж байна. Гэхдээ Үндсэн хууль одоо зөвхөн цаасан дээр л бичигдээтэй, түүнд тунхагласан зарчмууд амьдралд хэрэгжиж эхлэх төдий буйг нуух хэрэггүй. Ардчиллын баталгаа бол түүний зарчмууд хүн бүхний ухамсарт шингэн ердийн зүйл болж амьдралд хэрэгжихдээ байдаг билээ. Эс тэгвээс «Монголын хууль гурав хоног» гэгч болох бус уу?

	Эд бараа нь байвал худалдаалах газар хүрэлцээтэй зориулалтын дэлгүүрийн лангуу хоосон хэвээр атал нийслэл хотын маань томхон номын дэлгүүрүүд тохиролцооны гэдэг нэрийн дор эд бараа дамлан худалдаалахаар авсан хүмүүст байраа зайчилж өгснийг харахад зах зээлд орох нэрийн дор эрдэм соёлыг эрхэмлэхээ больж эд мөнгөний шунал нь гаарч буй өнөө цагийн өнгө төрхийг илчлэх мэт.

	Цаасны гачигдлаас шалтгаалан шинэ ном хэвлэгдэх нь эрс цөөрч дэндүү хоцрогдсон хэвлэлийн техник, технологийн алдагдлыг номын үнэнд шингээж хэт өндөр тогтоосны зэрэгцээ эдийн засгийн хямралын үед идэх хоол, өмсөх хувцсаа арай ядан залгуулж буй бэл бэнчин муутай хөдөлмөрчид оюуны хэрэгцээгээ бодохоосоо маргаашийн (соёлын тэжээл) өөхнөөс өнөөдрийн (идэх) уушги гэж хандах болсон нь номын гүйлгээг эрс бууруулж зах зээлийн үед соёлын бусад салбарын нэг адил орлогоороо цалинж гэж гаргуунд хаягдсан номын худалдааныхныг арга буюу ийм алхам хийхэд хүргэсэн ч эцсийн эцэст энэ нь улс нийгмийн зүгээс эрдэм номыг үнэлэх үнэлгээ улам багассантай холбоотой. Тэгэхдээ ном хэвлэлийн гүйлгээ буурсан нь дан ганц зах зээлийн нөхцөлтэй ч холбоотой биш социализмын үеийн гажуудлын буруу ч бас бий бөгөөд нийт утга зохиол улс төржсөн чиглэлтэй болж номыг үзэл суртлын зорилгоор хэвлэх нь давамгайлж байсны гайг зохиолчдын болон ном хэвлэлийн байгууллага эдэлж байна. Эдүгээ гүн ухааны болон улс төрийн номын гүйлгээ эрс багассан нь хүнд суртал захиргааны дэглэмийн үед намын үүрт улс төрийн мэдлэгээ шалгуулах гэж албадан уншиж байсан номын хэрэгцээ багассантай холбоотой. Ийнхүү коммунист үзэл суртлын ханш бурахаар тэр чиглэлийн ном гүйлгээгүй болжээ.

	Марксизм ленинизмийн онолын болон өөрийн төдийгүй социалист бусад орны нам төрийн удирдагчдын илтгэл, хэлсэн үг, зэрэг нийгэм улс төрийн олон номыг үзэл суртлын зорилгоор хэт олон хэвлэсэн нь номын дэлгүүрүүдэд хуримтлагдсаар үхмэл хөрөнгө болж түүний алдагдлыг уран зохиолын номын үнэнд шингээн үнийг хэт ихэсгэдэг байсан нь гүйлгээнд сөрөг нөлөө үзүүлж борлогдохгүй олон ном дэлгүүрийн тавиур төдийгүй агуулахад хадгалагдахад хүрчээ. Тэгээд ч социалист бүтээн байгуулалт орчин үеэ магтан дуулах нэрээр уран сайхны доголдлыг утга сэдвээр хаацайлсан олон ном гарсан нь өнөө төдийгүй тухайн цагтаа ч гүйлгээ муутай байсны үлдэгдэл одоо ч хэвээрээ бөгөөд ядаж л уншигчдын ном унших сонирхлыг бууруулсны гай үргэлжилсээр байна.

	Гэхдээ гүйлгээгүй ном бүгдийг дан ганц энэ шалтгаанаар тайлбарлавал үнэнд нийцэхгүй бөгөөд номыг жинхэнэ хэрэглэгчдэд нь хүргэж чаддаггүй сурталчилгааны болон хуваарилалтын доголдолтой холбоотой тал ч бий. Ном гүйлгээ муутай байх нь чанараас хамаардаг гэдэг ч сурталчилгаа дутсанаас эсвэл хуваарилалтын буруугаас эзнээ олоогүйгээс шалтгаалах нь цөөнгүй. Уншигчдын оюуныг баяжуулах сайн зохиолыг хөнгөмсөг залуус анзаарахгүй мөртөө хормойн явдал, нүцгэн гуя, хүүхний хөх төдийг дүрсэлсэн «бүтээл»˗ийг шохоорхон авах нь бий. Оюутанд юм уу эрдэмтэнд хэрэгтэй номыг хөдөө сумын дэлгүүрт овоолох зэргээр жинхэнэ уншигчийнх нь хүрээлэлд хүргэж чадаагүйгээс лангуун дээр хэд хонуулж агуулахад хураагаад гүйлгээ муутай гэж хаягдал цаасанд тушаан хэлмэгдүүлэх нь ч цөөнгүй байна. Хэдий төгрөг мөнгөөр худалдан авдаг ч уншигчид номыг зоосны нүхээр бус оюуны нүдээр шинждэг атал ном, хэвлэл, хэвлэх худалдаалах ажлыг хариуцсан ажилтнууд тийм биш нь харамсалтай.

	Улаанбаатар хотын номын 2˗р дэлгүүр ардын аман зохиол, хэл уран зохиол судлалын холбогдолтой олон номыг үлбэгэр зохиолуудын хамт үнийг нь хэт бууруулан худалдсан нь тухайн үеийн орлогыг нэмэгдүүлсэн ашигтай «наймаа» болсон байж магадгүй ч хожим дахин хэвлэх үргүй зардлын үүдийг нээж байгаа юм биш биз?

	Үнэхээр л зах зээлийн овсгоо гаргаж байгаа юм бол эдгээр номыг нэг газар хэт олноор хураан агуулахын зай гаргахын тул үнийг нь бууруулж байхын оронд байнга эрж сурч байдаг гадаадын монголч эрдэмтдээс лавлан захиалга авч хаягаар нь хүргүүлэн зардлыг валютаар авсан бол хэрэгтэй хүнд номыг нь хүргэсэн буянтай үйлс болохын зэрэгцээ улс орныхоо шавхагдаж буй валютын санг бага ч гэсэн нэмэгдүүлсэн ашигтай наймаа болох байсан байж магад. Тэгээд ч эх орондоо ханш нь бууж гадаадад зурагтай цааснаас ялгаагүй шахам болж эргэлтийн чадвар муудсан төгрөгөөр ном борлуулна гэдэг тийм ч ашигтай наймаа биш болов уу?

	«Шунал нь шулам болж улайсан», «Усан нүдтэй цусан зүрхтэй» мянган тэнэгт сохор зоосны үнэгүй мэт санагдаж магадгүй ч хожмын ганц мэргэн тэр номоос хэрэгтэй ганц санаа олохыг хэн байг гэх вэ? Лав л янз бүрийн хэлний толь бичгүүд түүхэн сурвалж бичиг, ардын уран бүтээл бол хэвлэгдсэн дор борлогдон алга болох бус харин номын аль ч дэлгүүрийн лангуун дээр хэзээ ч хэн ч авсан бэлэн байвал зохих соёлын дурсгалт бичиг мөн. Хэдэн жилийн өмнө ном зохиол хэвлэхдээ үзэл суртлыг уран сайхнаас дээгүүр тавьдаг байсан бол одоо мөнгөний сонирхол бүхнээс эрхэм болжээ. Ном зохиол уншихдаа яруу сайхны цэнгэл эдлэхээсээ эдийн засгийн санаа бодол хайдаг болжээ. Овжин зальтай, наймааны овсгоотой Итгэлтийн дүрийг шохоорхон «Итгэл» гэсэн сонин гаргасан мөртөө түүнийг бүтээсэн Ч. Лодойдамбын тухай дурсахгүй байгаа нь алтыг нь аваад авдрыг нь хаяхын үлгэр юм.

	Улс нийгэм, хүн ардын оюуны соёлд хэрэгтэй ном хэвлэхээсээ хэвлэлийн газар, үйлдвэрт мөнгөний ашигтай эсэхийг урьтал болгодгоос жинхэнэ зохиолын оронд ашиг хонжоо олох хэрэгсэл болсон оронцог хэвлэж авьяас билигтэй зохиолчийг арга зальтай худалдаачин орлох болов. Номыг хэвлүүлэхэд саад бүтээлтэй ч арга зальтай нь асар олон хувь хэвлүүлж сайн бичдэг авьяас билигтэй нь хоосон хоцрох нь ч цөөнгүй байна.

	Хэвлэлийн газрууд ном хэвлэхдээ оюун санааны дэвшилд ямар үнэ цэнтэй вэ гэдгийг бодохоосоо түрүүнд хэдэн хувь хэвлэж хэр зэрэг мөнгө олох вэ? гэдгээ тооцдог болжээ. Энэ нь ч уран бүтээлийн чанарт нөлөөлж зохиолч эрдэмтэд бүтээлээ төдийгүй өөрсдийгөө ч худалдахаас аргагүй байдалд ордог болов. Хэвлэлийн газрууд өөрсдөө зуучлан сурталчилж номыг нь хэдэн хувь хэвлэх захиалгын тоог тогтоож өгөхийн оронд хэвлэлээр зарлаж мэдээлсэн дүр үзүүлээд олон хувьтай номыг л хэвлэнэ гэдэг болсноос зохиолчид өөрсдөө номын дэлгүүрүүдээс захиалгын тоо ахиухан авахын тулд гуйж царайчилж уран бүтээл туурвих үнэт цагаа гарзаддаг болов. Үүний оронд төлбөрт үйлчилгээний маягаар номын хэвлэх захиалгыг зуучлан гүйцэтгэх тусгай хүн гарган орлогоор нь цалинжуулан ажиллуулж болмоор санагдана. Ялангуяа хөдөөд ном худалдаалах ажил эд хэрэглэгчдийн хоршоодын мэдэлд хүнсний болон эд барааны хавсарга болсон тул ёстой л зоосны нүхээр харах болсноос номын захиалга үндсэндээ орхигджээ. Иймд хөдөө сум бүрд төрийн захиргааны байгууллагад буй соёл хариуцсан ажилтанд ном хэвлэл, сонины захиалга, худалдаалан түгээх ажлыг орлогоос нь зохих хувь хүртээж хариуцуулбал зах зээлийн нөхцөлд хэн хэндээ тустай байж магадгүй.

	Хэвлэлийн газар хуучин МАХН˗ын Төв Хорооны үзэл суртлын хэлтсийн хатуу хяналтын дор номын сэдэвчилсэн төлөвлөгөө хийдэг байсан бол одоо ном хэвлэх эсэх нь номын дэлгүүрүүдээс өгсөн захиалгаас шалтгаалдаг, хэвлэх үйлдвэрүүд цөөн хувьтай номыг хэвлэхдээ цааргалдаг болсон тул ном хэвлэлийн бодлого үйлдвэрийн болон худалдааны байгууллагын эрхшээлд оржээ. Хэвлэлийн газрууд олноор байгуулагдан хүн хувиараа ч ном хэвлүүлэх болсныг далимдуулан хэвлэх үйлдвэр зах зээлд орж буй нэрийн дор үйлдвэрлэлийн зардлыг хэт ихэсгэн луйвардаж байгаа төдийгүй нийгмийн шаардлага, оюуны хэрэгцээтэй ном хэвлэхийн оронд хэн нэг овжин этгээдийн орлого олох гэж бэлтгэсэн «эр эмийн ёс», «мянган онигоо» мэтийг олон мянган хувиар хэвлэж цаасны нөөцийг багасгав. Нэг номыг олон зуун мянган хувиар хэвлэх нь тухайн байгууллагад орлоготой мэт боловч нийгмийн оюуны хэрэгцээг хангахад зориулагдсан цаасны нөөцөд гарлагатай.

	Иймд хүний оюун санааг баяжуулж чадахгүй ганц хоёрхон ном хэвлээд олдсон бүх цаасаа дуусгахаас оюун санааны үнэ цэнтэй олон ном бүтээж дэлхийн соёлд нэмэрлэн хойч үедээ үлдээх нь илүү буянтай үйлс билээ.

	 Энд тэндгүй янз бүрийн чамин нэртэй хэвлэлийн газар бий болсноор ном хэвлэхэд тогтоосон улсын онцгой эрх мэдлийг өөрчилсөн сайн талтай ч номын чанараар бус орлогоор өрсөлдсөн худалдаа арилжааны пүүс мэт болж оюуны соёлын талаар явуулах ухаалаг нэгдсэн бодлого үгүйлэгдэж эхэллээ. Худалдааны байгууллагын санхүүгийн сэтгэхүйтэй ажилтнууд уран сайхны чанарыг нь огт төсөөлөхгүйгээр нэг ч уншигчийн санал аваагүй байж зөвхөн номын болон зохиогчийн нэрийг харж багцаа тоймоор өгсөн захиалгын үндсэн дээр уг номыг хэдэн хувь хэвлэх тоог тогтоодог учир энэ нь худал, хийсвэр зүйл болох нь цөөнгүй байна. Номын дэлгүүр, худалдааны ажилтнууд захиалгыг багцаа тоймоор хэр зэрэг худал хуурмаг хийдгийг «Соёмбо» хэвлэлийн газраас 1991 онд хэвлэхээр зарласан номын захиалгын дүн харуулж байна. Хэвлэлийн газрын ажилтнууд бараг анх удаа үзэл суртлын дэглэлт, хяналтгүйгээр чөлөөтэй сэтгэн өөрчлөлт шинэчлэлт монгол орны сэргэн мандалт, хүн ардын оюун санаанд хэрэгцээ, шаардлагатай олон ном хэвлүүлэхээр сэдэвчилсэн төлөвлөгөө боловсруулсан боловч олонхынх нь захиалгын тоо шаардлагын хэмжээнд хүрээгүй учир хэвлэгдэхгүйд хүрчээ. Ийм байдлаас болж манай шилдэг зохиолчдын бүтээлийн зэрэгцээ урьдах ботиуд нь уншигчдын талархал хүлээн гадаад дотоодын эрдэмтдийн үнэлсэн «Монгол ардын аман зохиолын чуулга» хорин боть цувралын «Монгол ардын домогт түүхэн дуу», «Хорин дөрвөн хангайн дуу», «Дөрвөд ардын тууль», «Захчин торгууд аман зохиол», «Монгол ардын зүйр цэцэн үг» зэрэг номууд ихэнх нь таван мянгаас дээш хувийн захиалга авсан ч хэмжээ том, хэвлэлийн газар ашиг багатай гэдэг нэрийн дор хэвлэгдэхгүйд хүрчээ. Ямар ч хатуу харгис дэглэм, үзэл суртлын дарангуйллын үед хаагдаж яваагүй ардын аман зохиол ийнхүү зах зээлийн үед уншигчдадаа хүрэх боломжгүй боллоо. Бусад номын хувьд ч гэсэн ирсэн захиалгын тоог үзэхэд соёлт хүн ардынхаа өмнөөс ичихэд хүрнэ. Монгол түүх соёлоо эрхэмлэх хүн ардын сонирхол илт өссөн үед «Монгол ёс, уламжлал» номыг Дорнод, Өмнөговь, «Монголчуудын утга соёл» номыг Булган, Говь˗Алтай аймгууд нэгийг ч захиалаагүй нь хачирхалтай. «Морь хурдлуулах эрдэм» номыг Баян˗Өлгий, Баянхонгор аймгууд аль аль нь захиалаагүй нь гайхмаар. Нүүдлийн мал аж ахуй эрхлэн өөрийн эх хэлний зэрэгцээ монголоор ярьж, уншиж, бичдэг казах түмний амьдралыг морьгүй төсөөлөх аргагүйн зэрэгцээ Баян˗Өлгийд амьдардаг монгол угсаатан, бүх хүн ам нь монгол хэлтэн Баянхонгор нутгаас нэг ч хүн морь хурдлуулах эрдмийг сонирхохоо байсан гэж итгэмээргүй. Түүгээр ч үл барам монгол байтугай дэлхий дахинаа алдаршсан зохиолчдыг төрсөн нутгийнхан нь мэдэхгүй байна гэхэд итгэх хүн гарахгүй. Гэтэл нэрт зохиолч Ч. Лодойдамбын тухай номыг Говь˗Алтай аймагт ганц ч хувь захиалаагүй байсан гэдэг. Аймаг сумынх нь номын сан төрсөн нутагт нь байгуулсан музейд ядаж нэг нэг хувь хэрэггүй л юм байх даа. Харамсалтай нь ийм тохиолдол ганц биш юм. Монгол даяар хамгийн олон уншигчидтай найрагч Ш. Сүрэнжавыг төрлөх Төв аймгийнхан нь танихаа больчихсон юм шиг «Хөшөө ярих цагаар» номыг нь аймгийн төвөөс нэгийг ч захиалсангүй.

	Харин билиг танхай гэгддэг шүлэгч О. Дашбалбарыг Сүхбаатар нутгийнхан нь санаж явдаг бололтой цөөн хэдийг захиалсан ч Баян˗Өлгий, Баянхонгор, Говь˗Алтай, Дорноговь, Өвөрхангай аймгууд захиалга өгсөнгүй тул «Үнэний эрэл» нь уншигчдадаа хүрч чадалгүй мухардах шахжээ. 

	Казах хэлээр аймагтаа ном хэвлэдэг нэрийн дор Баян˗Өлгий аймагт монгол номын захиалгад тун ч хойрго ханддаг ажээ. Баян˗Өлгийд монгол хэлээрээ уншиж бичдэг монгол угсаатан төдийгүй казах хүмүүс ч олон бус уу? 1991 онд хэвлүүлэхээр зарласан ихэнх номд Баян˗Өлгий аймгаас захиалга ирүүлээгүйн зэрэгцээ нийтээр төрийн бичиг болгох гэж буй «Монгол бичиг»˗ийн сурах бичгийг ядаж ганцыг ч захиалаагүй нь харамсалтай. Мэргэжлийн хүмүүс номын захиалгыг нь хариуцдаг, олон мянган уншигчидтай нийслэл хотын номын дэлгүүрүүд ч хөдөөгийнхөөс дээрдэх юмгүй ажээ. Дэлхийн уран зохиолын эрдэнэсийн санд монголыг алдаршуулан орсон В. Инжинашийн «Хөх судар» номыг 1, 3, 4˗р дэлгүүр «хүлээн зөвшөөрсөнгүй». Монгол хэл, соёл сонирхогчдын эрээд олдохгүй эрдэнэ болсон Гучин зургаат тайлбар толийг 1, 2, 5˗р дэлгүүрт огт захиалаагүй дүнтэйгээр Монгол бичгийг 1994 оноос төрийн бичиг болгох бэлтгэл хангах төр засгийнхаа шийдвэрийг угтаж байна. Нийслэл хотын төвд хамгийн хүн олонтой газар Улсын их дэлгүүрийн хажууд байдаг гэхэд номын II дэлгүүр хүн ардын оюун санаанд зайлшгүй хэрэгцээтэй монгол хэл, түүх соёлын тухай олон номд захиалга өгдөггүйгээрээ алс хөдөөгийн Баян˗Өлгий аймагтай өрсөлдөж байна. Тухайлбал өмнө дурдсан номын нэлээдийг захиалаагүйн зэрэгцээ «Эрдэнийн эрих», «Болор толь» зэрэг түүхэн сурвалж, Ц. Цэрэн «Домог судлалын товч тайлбар толь» С. Баясгалан «Монгол ардын сурган хүмүүжүүлэх сан», Г. Гонгоржав «Монголчуудын түмэн бодисын мэдлэгийн сан», «Чингэс хаан» Л. Гумилев «Зохиомол хаант улсын эрэлд», Ц. Шагдарсүрэн «Монголчуудын утга соёл», Г. Лувсанцэрэн «Нагаржуна», Т. Галсан «Өдөн цасны яргуй» зэрэг сонин номыг үл тоомсорлон өнгөрчээ. Бусад хэвлэлийн газраас хэвлүүлэхээр зарласан номын захиалгын хувь заяа үүнээс ч дор юм.

	Энэ нь хэвлэлийн газар, номын худалдааны харилцан хүлээх үүрэг төгс боловсроогүй ихэнхдээ номын худалдаагаа гуйх царайчлах байдлаар ханддаг учраас ямар ч сайн номыг захиалахгүй өнгөрөхөд хүлээх зэмлэл, хариуцлага байдаггүйтэй холбоотой юм. Ер нь номынх нь чанарыг сайн мэдэхгүйгээр нэрийн жагсаалт танилцуулгаар номын худалдаа багцаалсан тоогоор захиалах нь бодит үнэнд үл нийцэх учир уг номыг уншиж сайн мэддэг болсон хэвлэлийн газрууд өөрсдөө хэвлэх тоог тогтоон хуваарилж байх нь илүү зөв зарчим болно.

	Өнөөгийн журмаар захиалга авч хэвлүүлэхэд үргэлжилсэн үгийн болон шог хошин зохиол арай л олон угшигчидтай учраас яаж ийгээд зардлаа нөхөөд байдаг ажээ. Харин яруу найраг, шүүмж судлалын ном орлогоо олох болзлыг биелүүлж чаддаггүй тул хэвлэхдээ дурамжхан төдийгүй ялангуяа шүүмж судлалын номыг хэвлэхээс татгалздаг болжээ.

	Яруу найрагчдаа яаж орчлонг аврах вэ? гэж халуун сэтгэлээр бичиж байсан шүлэгчид зах зээлийн нөхцөлд яруу найргаа яаж аврах вэ? гэж харамслын дуугаар аврал эрэхэд хүрч уран зохиолыг хөгжүүлэх талаар ухаанаа зарцуулдаг судлаач шүүмжлэгчид нэгэнт хэвлэгдэхгүй учраас шүүмж судлалаа хөгжүүлэх тухай ч бодох боломжгүй болжээ.

	Ийм байдал удаан үргэлжилбэл монгол уран зохиол төрөл зүйлийн хувьд эрэмдэг болж дан ганц үргэлжилсэн үгийн зохиолоос бүрддэг болж магадгүй. Тэгвэл хүн ард маань яруу найргийн гэрэл гэгээ, түүний ариусгадаг хүнлэг сэтгэлээр дутаж хүн ардын гоо сайхны боловсролыг дээшлүүлэх, уран зохиолыг хөгжүүлэх талаар гүйцэтгэдэг шүүмж судлалын үүрэг аяндаа үгүйлэгдэхэд хүрч магадгүй. Утга зохиолын талаар явуулсан буруу бодлого ямар нэг талаар гарз хохирол учруулдаг. Хайрлан дурлах, сэтгэлийн нандин чанаргүй хүн эр эмийн ёсонд суралцваас адгууснаас дор зэрлэг явдлыг ч үйлдэж мэдэх юм. Гэтэл хайр сэтгэлийн яруу найргийг хэвлэхдээ дурамжхан ханддаг атал эр эмийн ёсны номыг шохоорхон олон мянган хувиар хэвлэх нь зөв үү? Чанарыг бус орлого хөөцөлдөн зохиол бичих нь уран сайханд ч сөрөг нөлөөтэй. Хэвлэлийн хуудасны буюу их багын хэмжээгээр зохиогчийн шагналыг өгөх нь зохиолчдын товч уран бичих чадварыг алдагдуулан уран сайхны чанарыг мартахад хүргэн ус ихтэй тоочин нуршиж бичсэн том том роман туужийг элбэгжүүлж цөөн үгэнд гүн санаа шингээсэн тос ихтэй богино төрлүүдийг хомсдуулсан билээ.

	Хүнд суртал захиргаадалтын жилүүдэд тааруухан зохиол гарсныг зохиолчийн авьяас билигтэй холбохоосоо түрүүнд гадаад нөхцөл, нэг намын үзэл суртлын тогтоосон загварт орсонтой холбон тайлбарлаж байна. Эдүгээ үзэл суртлын хашилт хаалт арилж сэтгэх туурвих зохиолчийн эрх чөлөөтэй болсон ч өөрчлөлт шинэчлэлтийн жилүүдэд хэн бүхний хүлээн зөвшөөрөхөөр уран сайхны нээлт бүхий шилдэг зохиол гарсангүй, уран зохиолын саарал урсгал татарсангүй, харин улс төрийн хов ярьж садар самуун, адал балмад явдлаар гэнэн уншигчийн сониуч занг татах гэсэн үлбэгэр зохиолоор нэмж үерлэв. Зах зээлийн нөхцөлд уран зохиолд ахиухан ашиг олохыг санаархсан хэрэглээний байдал давамгайлах боллоо. Уншигчийн анхаарлыг татан номоо гүйлгэхийн тулд номын нэр хүртэл зарлал чимэглэлийн аястай болов. Зохиолчид уран сайхны эрэл хийхийн оронд улс төрийн гэмт хэрэг, эр эмийн явдлын тухай сүржин нэр тарчиг хайх болжээ.

	Зах зээлийн нөхцөлд хамгийн их хохирч байгаа салбар бол эрдэм шинжилгээний ном хэвлэл юм. Номын худалдааныхан эрдэм судлалын номыг гүйлгээ муутай гэж ад үздэгээс одоо бараг хэвлэгдэхгүй болжээ. Эрдэм шинжилгээний ном хэвлэх ажлыг хариуцсан «Эрдэм» пүүс байгуулагдсан боловч эрдэмтдийн бүтээл шүүгээндээ хадгалагдсан хэвээр. Хүрээлэнгүүдийн эрдэм шинжилгээний цуврал бичгүүд ч хэвлэгдэхүйд хүрчээ. Эрдэм судлалын олон бүтээлийг хэвлэнэ гэж авчхаад хоёр гурван жил дарсны дараа зэх зээлд шилжих үеэр хүрээлэнгүүдэд нь буцааж өгснийг хэвлэх талаар хийсэн зүйлгүй, хэвлэлийн зардлыг хүрээлэнгүүдээс нь нэхдэг сурагтай. Гэтэл улс орны хөгжил, хүн ардад хэрэгтэй хэчнээн үнэ цэнтэй санаа бодол дарагдаж буйн гарз хохирлыг тооцсон зүйлгүй. Эрдэм шинжилгээний ажлын үр дүнг үйлдвэрлэлд нэвтрүүлж ном зохиол болгож хэвлүүлж нийтийн хүртээл болгохгүй юм бол түүний хэрэг юун?! Шинжлэх ухааны байгууллага зах зээлд бас л орж сэдвийн төслөөр цалинждаг болж байгаа одоо үед эрдэм шинжилгээний сэдэвт ажлын хэвлэлийн зардлыг хамт олгож байхгүй юм бол харьцангуй цөөн уншигчдад зориулагддаг учир худалдааны орлогоор зарлагаа нөхөж чаддаггүй эрдэмтдийн бүтээл архивын баримт болохоос хэтрэхгүйд хүрэх төлөвтэй. ШУА˗ийн шинэчлэгдсэн удирдлага энэ талаар тодорхой анхаарч дорвитой зүйл санаачлахгүй бол эрдэм шинжилгээний бүтээл хэрэглэгчдэдээ очихгүй хүрээлэнгүүдийн архивд «үхмэл хөрөнгө» болон үлдэж болзошгүй. Гэтэл эрдэм шинжилгээний хэвлэлийн газрыг тусгайд нь пүүсийн хэлбэрээр байгуулахдаа орлогоороо зарлагаа нөхөн ажиллах чиглэлтэй болгосон нь үндсэн үүргээ гүйцэтгэлгүй ашиг орлого хөөцөлдөн өөр чиглэлийн ном хэвлэхэд хүргэж буйг анхаарууштай. Түүнчлэн ном хэвлэлийн алдагдлыг багасгахын тул ШУА˗ийн мэдээ сэтгүүлд нийтлүүлсэн бүтээлийн зохиогчийн шагналыг өгөхөө больсон нь зохиогчийн эрхийг зөрчсөн зүйл болжээ. Судалгаа шинжилгээний ном зохиолыг эх хэлээрээ хэвлэж өөрийн орны уншигчдад эрдэм түгээхийн зэрэгцээ гадаад хэлээр хэвлэн бусад оронд түгээх, манай уншигчдын сонирхдог төдийгүй гадаадын монголч эрдэмтдийн ямагт сонирхон эрэл сурал болж байдаг монгол хэл утга зохиол, аман зохиол, түүх угсаатны зүйн судлалын ном зохиолыг ирсэн захиалгын дагуу гадаадад хаягаар хүргэн худалдаалж валют олох ч боломж бий. Тухайлбал манай орны монгол хэл зохиолын багш нарын худалдан авдаггүй иймээс ч номын худалдааныхан захиалга өгдөггүй учир хэвлэгдэхгүйд хүрч буй «Хэл зохиол судлал», «Аман зохиол судлал» цувралууд болон энэ чиглэлээр манай эрдэмтдийн бичсэн зохиолуудыг гадаадын монголч эрдэмтэд эрэл сурал болж явах юм.

	Гэхдээ шилдэг сайн зохиол бүтээлийн үнэ цэнэ нь орлогоороо бус оюун санааны нөлөөгөөр тооцогдох учиртай. Хүнийг ариусган гэгээрүүлдэг соёл урлаг бол мөнгө олох хэрэгсэл биш бөгөөд эдийн засгийн бус оюун ухааны нөхөн үйлдвэрлэл явуулж улс нийгмийн хөгжилд тус болох үүрэгтэй билээ. Монголын төдийгүй дорно дахины их яруу найрагч алдрыг зүй ёсоор хүртсэн аугаа их Б. Явуухулан бүх л амьдралынхаа турш ганцхан ботид багтахаар дээд зэргийн чанартай хэдхэн ном бичсэн байна яагаад вэ? гэвэл яруу найраг гэдэг түүний хувьд мөнгө зоос олох хэрэгсэл биш байсантай холбоотой. Орлого хөөцөлдөн хэвлүүлсэн урт найраглал, зузаан романууд санхүүгийн баримт олох төдийгөөс хэтрэлгүй зохиогчийг нь амьд сэрүүн байхад хаягдал цаасанд тушаагдаж байхад зохиолчдоо архины мөнгө өгөх нь байтугай «гай тарьж» шоронд хийлгэж байсан Р. Чойномын шүлгүүд өнөө ёстой алтаар үнэлэгдэж байна бус уу? Авьяас билэг бол нийгмийн баялаг, улс орны өмч билээ. Иймд авьяастны бүтээлийн үр шимийг нэг удаагийн орлогоор хэмжих учиргүй. Хоол хүнс эд барааг нэг л удаа хэрэглээд дуусдаг бол соёл урлагийн бүтээл тийм бус. Тухайлбал нэрт зохиолч Ч. Лодойдамба гэхэд л Тунгалаг тамир романыхаа нэг л удаагийн борлуулалтын орлогоос зохиогчийн шагнал (хөлс) авсан бөгөөд түүнээс хойш зохиол нь дахин дахин хэвлэгдэх тутам бүхий л орлогыг хэвлэх үйлдвэр, номын худалдаа, хэвлэлийн газар хуваан завшиж буй билээ. Хэвлэх үйлдвэр дундад зууны үеийн хоцрогдсон техник технологийн алдагдлаа, номын худалдаа олон жил борлоогүй номын үхмэл хөрөнгийн болон хөдөлмөрийн буруу зохион байгуулалтынхаа алдагдлыг номын үнэд шингээж завших нь ч олон. Энэ утгаар авч үзвэл Д. Нацагдоржийн «Миний нутаг» хэмээх алдарт зохиол улс нийгэмд хэчнээн ч их орлого оруулсныг тооцох аргагүй.

	Авьяастныг хүндэтгэх, зохиолчийн хөдөлмөрийг үнэлэх талаар манай улс одоо үлгэр загвар болгон дагаж буй зах зээл хөгжсөн капиталист гэгдэх орнуудын туршлагыг судалж мэдэж амжаагүй байлаа гэхэд коммунист дэглэмийн орнуудаас ч дуурайл аваагүй хоцорсон нь хачирхмаар. Хөрөнгөтөн орнуудыг бодвол зохиолчийн Хөдөлмөрийн хөлс бага өгдөг ЗХУ˗д гэхэд дөмөгхөн нэг номын шан дараагийн бүтээлийг хэвлэгдэх хүртэл аж амьдралд нь дангаараа хүрэлцэхүйц хэмжээтэй байхад дорнод европын орнуудад хоёр ном хэвлүүлэхэд л насан туршдаа хэрэглэх хөрөнгийн баталгаатай болж уран бүтээлээ дагнан эрхэлдэг атал манайд арав хорин ном хэвлүүлсэн хүн зохиолынхоо хөлсөөр амь зуух боломжгүй тул уран бүтээл нь үндсэн ажлынх нь хавсарга болдог байна. Зах зээлд орж байгаа нөхцөлд зохиолчийн хөдөлмөрийн хөлс улам багасан номын орлогын ихэнх нь цаасны үнэ, үйлдвэрлэлийн зардалд зориулагдах болжээ.

	Хуучин үед номын хэвлэлийн хуудасны хэмжээнээс хамаарч зохиолчийн шагналыг өгдөг байсан бол одоо хэвлэсэн тоо, борлуулалтын дүнг харгалздаг болсон нь арай шударга мэт боловч чанарын үнэлгээ биш юм. Уран бүтээлийн чанар ач холбогдол нь түүний том багын хэмжээ, хэвлэгдсэн тоо, орлого зэрэг тоон үзүүлэлтээс хамаарах учиргүй. Уран сайхны үнэ цэнээрээ дөрвөн мөр шүлэг зузаан романаасаа давах учир байдаг шиг үеийн үед үлдэх мөнхийн бүтээлийг гүйцэд ойлгоогүйгээс худалдан аваагүй мөртөө цаг зуурын шуугиан дэгдээсэн гэнэн цагаан бүтээл рүү хошуурах нь бий.

	Ном зохиол хэвлэхэд тохиолдож байгаа бэрхшээлийг зөвхөн номын худалдаа, хэвлэлийн газар, үйлдвэртэй холбон өрөөсгөлөөр буруутгах нь учир утгагүй бөгөөд чөдөртэй морийг уралдаанд давхиулахаар гуядсантай адил юм. Тэдгээр байгууллага мөн л үзэл суртлын хүлээснээс салмагц эдийн засгийн чөдөрт орсон билээ. Засгийн газар соёл урлагийн ажилтнуудыг зах зээлийн нөхцөлд орлогоороо цалинжин мөнгөний хойноос хөөцөлдөхөөс аргагүй байдалд оруулсны зэрэгцээ цаасны үнийг урьдахаас өсгөсөн нь ном хэвлэлийн ажилд үлэмжхэн бэрхшээл учруулж байна. Хаданд хашхирахад хариу цуурай нь ядаж сонсогддог. Харин соёл урлаг ном хэвлэлийн талаар тохиолдож буй бэрхшээлийн талаар шүүмжлэл олон удаа гарсан боловч хариуцсан түшмэдийн зүгээс хариу чимээ ч үгүй суух юм.

	Хамгийн эмзэг, мэдрэмтгий халуун сэтгэлтэйгээрээ яруу найрагчид зах зээлийн нөхцөлд соёл урлаг сүйрэлд орж болзошгүйг урьтаж мэдрэн түгшүүрийн харанга дэлдсэн билээ. Халуун сэтгэлтэй, хатуу үгтэй яруу найрагч З. Дорж зах зээлийн сураг эхэлж сонстож байхад «Зохиол номыг зоосны нүхээр шагайгчид»˗ыг олж хараад зэвүүцсэн бол ухааны цар зохиолын ур аль аль нь тэгширч яваа авьяаслаг шүлэгч Д. Төрбат «Оюуны талхгүй шинэчлэл онц аюултай гэмт хэрэг» болохыг илчлэн цуврал өгүүлэл бичсэнийг яруу найрагч Д. Цоодол, III. Уянга, зохиолч Т. Юмсүрэн, судлаач шүүмжлэгч Д. Өлзийбаяр, хэвлэлийн ажилтан Ч. Баатар нар дэмжин зах зээлийн нөхцөлд соёл урлаг сүйрч байгаа эмгэнэлт явдалд олны анхаарлыг хандуулан «Ардын эрх» сонин бүтэн нүүр зориулсанд нэн даруй анхаарч хэрэгжүүлмээр үнэ цэнтэй санаа олон байсан ч холбогдох байгууллагууд огтхон ч хэрэгссэнгүй.

	Энэ нь өөрчлөлт шинэчлэлтийн явцад хүнд суртал захиргаадалтын тогтолцоо эвдэрсэн мэт ч чухамдаа бол хуучны шавар арслангууд зүсээ хувилган ганган хээнцэр бар болж үлдсэнийг харуулах мэт. Тоосго нэг бүр нь харагдаад байсан хэр нь барилга нь үзэгддэггүй чөтгөрийн байшингийн тухай үлгэрт гардаг. Хүнд суртал гэдэг бол эгээ л үүн шиг төлөөний түшмэд нь л үзэгдэхээс бус тогтолцоо нь харагддаггүй учраас аль ч үед амь бөхтэй ажээ. Үүнд хууртсан зарим зохиолч номоо хэвлүүлэхэд учирсан бэрхшээлд бухимдахдаа хэвлэлийн газрын ажилтныг гол буруутан болгосон нь бий. Эрдэм номыг, түүнийг бүтэн туурвих мэргэдийг бүхнээс дээдлэн үнэлэн хүндэлнэ гэдэг улс орон хөгжихийн нэг баталгаа. Ийм ч учраас монгол түмэн «Эрхэм баян эрдэм ном, адгийн баян эд хөрөнгө» гэж хэлэлцдэг биз. Гэтэл энэ эрхэм нандин сургаалын эсрэгээр ярьдаг сайд төдийгүй ийм бодлого явуулдаг засгийн газар байдаг нь харамсалтай.

	Эдийн засгийн хямрал доройтлын улмаас хоол хүнс, эд бараа хомсдон үнэ нь хэт өссөнөөс хэрэглээний сэтгэлгээ улам гаарч жирийн хөдөлмөрчин байтугай соёл урлагийн ажилтан төр засгийн удирдагчид нь хүртэл тэр хэвлэл ном яах вэ? Олон түмнийхээ идэх уухыг л бодъё уран зохиол уншиж урлагийн үзвэр үзлээ гэж гэдэс цадах биш гэж бодох болсон бололтой. БНМАУ˗ын АИХ˗ын депутат, төрийн шагналт яруу найрагч Ш. Сүрэнжав хэвлэл мэдээллийн ажилтнуудын цуглаан дээр «Би засгийн газраас явуулж байгаа соёлын бодлогод хачирхаж гайхдаг хүн. Тэргүүн шадар сайд Д. Ганболд нэг удаагийн асуултад идэх, өмсөх хоёрыг л юуны урьд чухалчилж байна гэж хариулж байна лээ. Хүн ардаа хооллох ундлах, өмсөх зүүхээр хувцаслах гэдэг чухал байлгүй яах вэ. Тэгэхдээ оюун санааны хөгжлийг нь орхигдуулж хэрхэвч болохгүй. Манай засгийн газар маш чухал энэ зүйлийг мартчихаад байгаа юм» гэж шүүмжилсэн нь үүний гэрч мөн. Ийм л үзэл бодолтой хүмүүс засгийн газрын болон Улсын бага хурлын бүрэлдэхүүнд олон буйгаас Засгийн газрын үндсэн чиглэлд соёл урлагийг хөгжүүлэх талаар чамлалттай орж (уран зохиолын талаар огт дурдаагүй нь хачирхалтай) тухайн салбарт ажиллагсдын ахуй амьдралын нийгмийн баталгааг дээшлүүлж хувь хүний авьяас чадварыг нийгмийн хамгийн үнэт баялаг гэж үзэх тухай зорилт эдийн засгийн талаар явуулж (байгаа бодлогод нь цохигдон хоосон тунхаг болон үлдэж болзошгүй байна. Хэл ярианы соёл сайтай төдийгүй эгшиглэнт эхийн хишигт яруу найрагч Ичинхорлоог зориуд тусгайлан хүлээн авч уулзсан нь олон түмнийг баярлуулж Д. Пүрэвдорж нарын зэрэг нэрт зохиолчид «Ерөнхий сайд номд хайртай хүн гэдгийг би мэдэх юм» гэж батлан монгол орны сэргэн мандалтыг оюуныхаа хүчинд түшиж эрдэм ухааныг эрхэмлэн дээдлэх монгол ёстой холбон үздэгээс нь ч тэр үү засгийн газрын Ерөнхий сайд Д. Бямбасүрэнг зах зээлийн нөхцөлд урлаг утга зохиолыг аврах бодлого явуулах хүн гэж уран бүтээлчид итгэн найдаж явдаг байж магадгүй. Гэтэл удирдсан засгийн газар нь эдийн засгийн хямралаас гарах нэрийн дор соёл урлагийг анхаарахаа больж харин ч ном хэвлэлийн цаасны үнэ, үйлдвэрлэлийн тээврийн зардлыг нэмэхэд хүргэсэн нь урлаг утга зохиолд халгаатай бодлого болон хувирч байна. Тэгээд ч ерөнхий сайд маань монгол орны сэргэн мандлыг оюун ухаан эрдэм соёлтой холбон ярьж бичсэн нь ихэвчлэн нүүдэлчин соёл иргэншил, технологийн сан, инженерийн ухаантай илүү холбогдож урлаг, уран зохиолыг бага анхаарсан байна. Төлөвлөгөөт эдийн засгийн үед соёл урлагийг төсвийн үлдэгдлийн аргаар санхүүжүүлдэг байсныг их л шүүмжилдэг байсан бол одоо зах зээлийн нөхцөлд өөрийгөө санхүүжүүлж орлогоороо зарлагаа нөх хэмээн бүр харж хандахаа больжээ. Хуарангийн социализмын үед намын үзэл суртлын зэвсэг болгох гэсэндээ ч тэр үү соёл урлагийн байгууллагыг санхүүжүүлэх талаар нам төрөөс багагүй анхаардаг байв. МАХН˗ыг нааштай үнэлэх талаар дурамжхан ханддаг болсон зохиолч Ж. Бямба хүртэл үүнийг хүлээн зөвшөөрч «Өнөөх муу нэртэй луу данстай МАХН хүртэл тухайн үед соёлын бодлогыг ингэж завхруулаагүй юм шүү. Захиргаадалтынхаа аргаар ч болох нь ээ хүн ардаа соён гэгээрүүлэх гэж ном хэвлэлийн салбарт ухаалаг бодлого явуулж байсан юм. Тийм байтал ардчилал ялчхаад байхад яахаараа тэр бүхнийг халж өнөөдрийн харгис бодлогыг хэрэгжүүлж эхэлдэг билээ» гэсэн нь өнөөгийн засгийн газрын удирдлагад нэгийг бодогдуулах л учиртай. Банкны дилерүүдэд улс орныг олон арван сая төгрөгийн алдагдалд оруулсан мөрийтэй тоглох эрх олгосон атлаа соёлын байгууллагуудад ном сонин хэвлэх цаас худалдан авах хэдхэн сая доллар зөвшөөрөхдөө дурамжхан байдаг нь гайхмаар. Үнэнийг хэлэхэд банкны дилерүүдийн алдсан 50 шахам сая долларын ядаж арвыг ном сонин хэвлэх цаасанд зарцуулсан бол хэдэн жилийн нөөцтэй болох байсан бус уу?

	Засгийн газар хүний гэдэс тэжээх мах гурил, талхны үнийг нэмэхгүйгээр тогтвортой байлгаж буй зарчмаа оюуны тэжээл болсон ном сонин хэвлэх цаасны үнэнд нэгэн адил баримталж ард түмний материалын болон оюуны хэрэгцээг адил анхаармаар санагдах юм. Талхны үнийг нэмэхгүй байх талаар зөв зарчим баримталж буй атлаа цаасны үнийг нэмснээс нэг сонин л 9 төгрөгийн үнэтэй болгох шахсан шийдвэрийг ходоод нь байгалийн жам ёсоор хоол нэхдэг ч тархи нь «оюуны талх» шаарддаггүй хүн л гаргасан гэлтэй. Ном судраас мэдлэгээр тэжээгдэж өдөр тутмын сонин хэвлэлээс мэдээлэл авдаг ард түмнээ эдийн засгийн хувьд хохироох төдийгүй оюуны хоосрол, мэдээллийн хомсдолд оруулж болзошгүй шийдвэрийг зохиолч сэтгүүлчдийн хатуу шаардлагаар цуцалсан боловч одоо ч ном, сонин урьдахаасаа их үнэтэй төдийгүй хойшид ч цаасны үнэ нэмэгдэх аюул хэвээр. Дарга нарын суудлын машинд зарцуулсан бензиний үнийн алдагдлыг улсын төсвөөс нөхөн зохицуулдаг мөртөө зохиолч эрдэмтдийн ном бүтээлийн хэвлэлийн зардлыг уншигчдаас захиалга авч орлого сайтай байх эсэхэд нь даатган орхидог нь тоогүй. Албаны нэрээр амины ажилд зориулан шатаасан бензин агаар бохиртуулсан утаа болон замхардаг бол ном хэвлэл өөрөөсөө оюун санааны гэрэл цацраан үеийн үед мөнх үлдэх бус уу?

	Цаасны гачигдал, үнийн өсөлтөөс үүдсэн асуудал нь улс орны эдийн засгийн бэрхшээлийн дэргэд жижиг мэт санагдаж магадгүй ч энэ нь дам дамаа соёл шинжлэх ухаан, урлаг утга зохиолын хөгжил, хүн ардын оюуны боловсрол, гоо сайхны хүмүүжилд сөрөг нөлөө үзүүлж хожим засаж залруулахад эдийн засгийн үлэмжхэн хохирол ч учруулж магадгүй. Соёл шинжлэх ухааны зүтгэлтнүүд мөнгөний хойноос хөөцөлдөн зах зээлд орж буйг шинэчлэлийн зөв сонголт гэж болохгүй. Энэ нь ганц нэг хүнийг баяжуулж болох боловч нийгмийн оюун санааг хоосруулж ч мэднэ.

	Зах зээлийн нөхцөлд төр засгийн байнгын ивээлд байвал зохих салбар бол орлого олохоосоо оюун санааг баяжуулах үүрэгтэй соёл урлаг, уран зохиол, хэвлэл юм. Харьцангуй цөөн уншигчидтай монгол орны ном хэвлэлийн бодлого олон сая хувиар ном хэвлэж зарлагаа нөхөх төдийгүй орлого олдог орныхоос өөр байх учиртай. Тэгээд ч оюун санааны үнэ цэнтэй бол ялангуяа шинжлэх ухаан, онол судалгааны номыг алдагдалд орсон ч цөөн тоотой хэвлэх бүрэн үндэстэй. Цэргийг мянган жил тэжээж нэг өдөр хэрэглэдэг гэж ярьдаг. Гэтэл өдөр дутам төдийгүй үеийн үед үр шимийг нь хүртдэг учир соёл урлаг, шинжлэх ухааныг мянган өдөр тэжээн мянган жил хэрэглэдэг гэж хэлж болох юм. Иймд зах зээлийн нөхцөлд ч гэсэн соёл урлаг шинжлэх ухааныг цэрэг, эрүүлийг хамгаалах боловсролын байгууллагын нэг адил улсаас бүрэн санхүүжүүлдэг байх нь зүйтэй болов уу? Төр засгаас уран бүтээлийн эвлэл холбоод, зохиолчдын байгууллагад тусалж байгаа мөнгийг МЗЭ, МҮЧХ аль аль нь аппаратаа цалинжуулж, аялал зугаалгад зарцуулахаасаа ном хэвлэлийнхээ алдагдлыг нөхөх, ялангуяа хэвлэх боломж муутай яруу найраг, шүүмж судлалын ном хэвлүүлэхэд зориулах нь уран зохиолын хөгжилд илүү тустай. Төр засгаас ч ийм л зориулалтаар туслах нь илүү буянтай үйлс болно. Шинжлэх ухааны байгууллагын төсөвт ч ном хэвлэх зардлыг оруулан тооцдог баймаар. Ном, бурхан зарвал нүгэлд тооцдог харин бусдад өглөг болгон бэлэглэж буян үйлддэг монгол ёсон алдарч харин зарж борлуулан ашиг хонжоо олохыг зах зээлд орж буй гавьяат үйлсэд тооцдог болжээ. Түүгээр ч үл барам хийморийн сан, жил мэнгэ үзэх, мэрэг төлөг хийх судар мэтийг кирилл үсгээр алдаа мадагтай хэвлээд өндөр үнээр зарж арга зальтанд бэлэн гарын авлага бэлтгэн өгөх буюу садар самуун явдал, аллага таллага, хэрүүл зодооныг харуулсан дүрс бичлэг ном зохиол худалдаж түгээх нь арван хар нүгэл мөнөөс мөн бус уу? Шунал нь тулам болсон арга зальтнууд алдаатай хэвлэсэн гарын авлагын дагуу сүсэгтэн олныг мунхруулан өргөл барьц авч байгаа бол эр эмийн этгээд марзан явдал, зодоон нүдээнийг ном зохиолоос уншиж дүрс бичлэгээс сэрэл нь хөдөлж хийрхсэн болчимгүй залуус хүн алж хүчирхийлэл үйлдэж байна бус уу?

	Номын худалдааныхан төлөвлөгөөт эдийн засгийн үед төсвөөр цалинждаг байхдаа ч ховор номыг гадаадын иргэдэд далдуур өгч хариуд нь хахууль шан хүртэх, тусгай дэлгүүрийн үнэмлэх авах зэргээр зах зээлд нууцаар орчихсон байсан улс. Одоо гадаадаас ном ирэх нь цөөрөхөөр энэ боломж нь хаагдаж бас орлогоороо цалинжих болсон тул «социалист овсгоо» нь зах зээлийн ов болгон дэлгүүрийнхээ зай талбайг тохиролцооны үнийн барааны худалдаанд түрээсээр өгч эхэлжээ. Тохиролцооны үнийн барааны дэлгүүр зохистой газраа байхыг үгүйсгэхгүй. Харин монголчууд эртнээс бурхан шүтээнтэйгээ адил хүндэлсээр ирсэн ном судрын өргөөний хоймор залрах нь зохисгүй төдийгүй соёлд харш үйлдэл мөн. Ном авахаар ирсэн хүмүүс ч орохдоо юм уу гарахдаа заавал тохиролцооны үнийн барааны тасаг руу очих атал дэлгүүрт орсон болгон ном сонирхохгүй нь гачлантай. Анх тохиролцооны үнийн барааны худалдаанд үүд хавийн багахан зайг түрээсээр өгч эхэлсэн нь номын нийт дэлгүүрийг хамарч түрээслүүлэх зай талбай томорсоор хамгийн сүүлд номын дэлгүүр (байраа таллан) нэлээд хэсгээ тохиролцооны үнийн бараанд эзлүүлж өөрсдөө үүд хавьдаа зайчлан байрлажээ. Ингэсээр байгаад бүх зай талбайг тохиролцооны үнийн бараа эзлээд ерөөс номын дэлгүүр гэж байхгүй болчих юм биш биз? Хожим номын худалдааг сэргээж болдог юм аа гэхэд тохиролцооны үнийн барааны дэлгүүрээс зай талбайг нь түрээслэн авахад хүрэх гэж үү?

СОЁЛЫГ ЗООСНЫ НҮХЭЭР ЕГҮҮТГЭН СҮЙТГЭЖ БАЙГАА НЬ

	 

	Яруу найрагч Д. Пүрэвдоржийн их л урнаар онож хэлснээр «захиргаадалтын чангаланд байгаад зах зээлийн мөглөнд орсон» соёл урлагийнхан аврал эрж дээшээ хашхиръя гэхэд эгшигт охин тэнгэр хол, арга хайн доошоо учирлая гэхэд зах зээлийн газар хатуу ажээ.

	Хуарангийн социализмын төсвийн үлдэгдлээс санхүүжин гол зогоож, нэг намын үзэл суртлаар боомилуулж амьсгал давхцаж байсан эрдэм соёл маань зах зээлийн нөхцөлд орлого олох хэрэглүүр болж, зоосны нүхээр багтахгүй л юм бол амьсгал авах, амь зуух аргагүй шахам болов. Хүн бол хамгийн үнэтэй капитал гэж ярьдгаа больж алт мөнгө л хамгийн үнэтэй капитал гэсэн сэтгэлгээ давамгайллаа. Ийм нөхцөлд авьяас билиг бол нийгмийн баялаг, ард түмний өмч гэж үнэлэгдэхээ болих шахав. Энэ нь юм бүхнийг зоосны нүхээр харж ашиг орлогогүй бол юуг ч хөсөр хаяхаас буцдаггүй зах зээлийн араншныг харуулж байна.

	Түүх сөхвөл улс нийгэм даяар эрдэм номыг үнэлэх үнэлгээг эрс бууруулсан гурав дахь давлагааны үе эхэлж байна. 1930 хэдэн онд шашны эсрэг тэмцэх нэрээр ном судар шатаан, эрдэмтэй лам нарыг хөнөөн шашны төв төдийгүй эрдэм соёлын голомт болж байсан сүм хийдийг устган, улмаар 1940˗өөд оноос олон зууны уламжлалтай үндэсний монгол бичгээ орхисон нь «мэддэгт мэргэн цоохор» болсон асар их ном судрыг «мэддэггүйд эрээн цоохор» болгосон бол хуарангийн социалист дэглэмийн үед соёл шинжлэх ухаан, урлаг утга зохиолыг нэг намын улс төрийн бодлогын хавсарга, үзэл суртлынх нь номлолын чанартай болгосноос хүмүүст битүүхэндээ уйдах, залхах сэтгэлгээг төрүүлсэн юм. Авьяас эрдмийг нам төрийн зүгээс үнэлэх нь хүртэл аж амьдралын баталгаа болохооргүй, үзэл суртлаар хуурах шинжтэй байсан нь урлаг соёлын зүтгэлтнүүд зах зээлийн нөхцөлд ядуу зүдүү аж төрөх нэг үндэс болж байна. Тэтгэвэрт гарч буй авьяастнуудын дунд энгэр дүүрэн одонтой, шүүгээ дүүрэн баярын бичигтэй атлаа хадгаламжийн ганц ч мөнгөгүй хүмүүс цөөнгүй буй нь уран бүтээлд хэрхэн хандаж ирснийг харуулна. Тэгвэл зах зээлд шилжих нэрээр засгийн газраас явуулж буй бодлого нь юмны үнийг хэт ихэсгэн өдөр тутмын идэж уух, өмсөж эдлэхийг «мах магнаг», «хувцас бурхан хэмээн эрхэмлэх болтол ховордуулсан нь өөрсдөө даавуу даалимбахан өмсөж, ном судраа баринтаглахад торго хоргойгоо хайрлалгүй зориулдаг ард түмний үр садыг өөрсдөө хувцас торго хоргой голдуу өмсдөг атал ном судрын үйлсэд даавуу, даалимбаа ч харамладаг сэтгэл зүйтэй болгож байна. Хүнлэг энэрэнгүй нийгэм байгуулах тухай амтай болгон ярьж байгаа ч хүнлэг сэтгэл, монгол ёс, соёл урлаг, шинжлэх ухаанаас мөнгийг илүү эрхэмлэх болов. Идэхийн тулд амьдардаг уу, амьдрахын тулд иддэг үү гэдгийнхээ ялгааг олох гэж мунгинаж явсан хүмүүс мөнгөний төлөө амьдрах уу, амьдрахын тулд мөнгөтэй байх уу? гэж будилж явна. Цаасны үнэ нэмэгдсэнээс номын үнэ тэнгэрт хадаж, уншигчийн оюуныг баяжуулахын оронд халаасыг хоослох хэрэгсэл болов. Мөнгө олохын тулд гэнэн уншигчийн сониуч занг хангахад чиглэсэн ном хэвлэж, хэзээ ч ном уншдаггүй панзчид ном дамлах болов. Ашиг орлого олохын тул ёстой л «мөнгө цагаан, нүд улаан» гэгч болж урлаг, утга зохиолд аллага таллага, садар самуун явдал, хүчирхийллийг дүрслэхээс буцахгүй болж байна. «Санаа сохор бол заяа сохор» байдаг болохоор ийм хүмүүсийн хариуцсан ажил үйлс ямар байх нь ойлгомжтой. Гэтэл зах зээлийн үед билгийн нүд нь битүүрч хаагдсан төдийгүй хоёр нүд нь хос зоосны нүх болон хувирч байгаа хүмүүс соёл урлагийн ажилтнуудын дунд олширч байгаа нь сэтгэл түгшээнэм.

	Хэвлэлийн газрууд ажилтнуудаа цалинжуулахын тулд орлого ахиухан олох номыг л хэвлэдэг болсноор соёл урлагт харш хэрэглэгчийн сэтгэлгээ элбэгшиж байна. Үеэс үед уламжлагдах ёстой номыг, лангуун дээр удалгүй борлогдон үйлдвэрлэлийн зардлаа нөхөж байдаг эд бараатай адилтгаж болмооргүй. Соёл урлагийн бүтээлийг оюун ухааны тунгаалтаар бус сэтгэлийн хөөрлийн үүднээс үнэлэх нь давамгайлж байна Иймээс оюун санааны болон уран сайхны үнэ цэнээрээ үндэсний төдийгүй дэлхий дахины соёлын эрдэнэсийн санд орсон сонгодог бүтээлүүдийг сонирхох нь багасаж, түр зуур шуугиан дэгдээсэн, мэдээллийн төдий зүйлийг шохоорхох болов. Хүмүүсийн сэтгэлгээнд эрс өөрчлөлт орж, үзэл бодлын шинэ баримжаа тогтож амжаагүйг далимдуулан ашиг завшаан хайгчид цагийн эгзэг тааруулан, панзчины заль хэрэглэж хов жив, гүтгэлэг цуурхлын чанартай мэдээллийг үнэ хүргэн наймаалж байна. Зах зээлийн нөхцөлд «гудамжны» гэгдсэн сонинууд голдуу амь зогоож буй дуулиантай сэдэв гэгч нь хуарангийн социализмын цаг үеийн чухал сэдвийн зүсээ хувилгасан хувилбар юм. Ард түмэн ихийг хүсэн хүлээж буй нам, эвсэл холбоодын сонинууд ч ийм байдлаасаа болж «гудамжны» гэгдэхэд хүрсэн нь уншигч олны урмыг хугалж байна. Хэвлэлийн газрууд мөнгө олохын тулд алан хядаан, садар самуун явдал, үнэн худал нь эс мэдэгдэх цуурхал, улс төрийн хов, мэргэ төлөг, эр эмийн явдлын тухай эсэн бусын номыг асар олон хувиар хэвлэн сониуч уншигчдын халаас хоосолж, сонгодог бүтээл авах мөнгийг нь хороож байна. Соёлын үнэ цэнийг бууруулсан оюуны хоосролыг юугаар ч нөхөж чадахгүй. Зах зээлийн үед гажигт явдал бүр гаарч музейн үзмэр үзэхдээ урлагийн гайхамшгийг бахархахаасаа илүү ямар үнэт алт эрдэнэсийн зүйлээр бүтсэнийг шуналын нүдээр хардгийн адил уран зохиолоос эр эмийн болон адал балмад явдлыг илүү сонирхож, тэр ч байтугай арилжаа наймааны арга ухаан байна уу? гэж хайх болов. «Тунгалаг тамир» романаас зөвхөн Итгэлтийн дүрийг илүү сонирхон, түүний нэрээр сонин хэвлэх болсон нь урлагийг хэрэглээний үүднээс шохоорхох болсонтой холбоотой. Сэтгэлийн нандин чанар, оюун ухааны шүүн тунгаалт дутаж, дан ганц эд мөнгөний хойноос улайран «мөнгө цагаан, нүд улаан» гэж дайрвал ёс суртахууны доройтол, оюун ухааны ядууралд орж амьдралын учир утга алдагдан сайхан муухайн тухай ойлголт, эсрэгээр эргэж бурхан чөтгөр, хоёрын байр солигдоход хүрнэ. Түрийвч дүүрэн мөнгөтэй ч тархи нь хоосон хүмүүс зах зээлд шилжвэл бүх зүйлийг зоосны нүхээр харах болж хүн чанараа гээнэ. Эртний грекийн гүн сэтгэгч Платон «Ерөөсөө адал этгээд явдал, хөнгөн зугаа наадамд хүмүүс хэт дасвал өтөл бэртэгчнийг суу гайхамшигтай, үнэн мөнийг хуудуутай явдалтай, уран тачаангуйг үнэнч хайр, дурлалтай, хөгтэй инээдтэйг гоо сайхантай хутган, санаа сэтгэл уймарч, аливааг шүүн тунгаах саруул ухаанаа барж, дотор нь шингэн зүйл тогтохооргүй цоорхой торх шиг болдог» гэж бичсэн нь урлаг, уран зохиолын олгодог ёс суртахууны болон гоо сайхны хүмүүжлийг зөв төлөвшүүлэхийн чухлыг сануулж байна.

	Яруу сайхны мэдрэмж таашаал нь зөв төлөвшихгүй бол ямархан хатуу сэтгэлтэй, харгис хэрцгийн хүн болдгийг Сталины амьдралын бодит жишээ харуулж байна. Түүний охин Светлана Аллилуевагийн дурсан бичсэнээр бол «Тэр бээр урлагийг явцуу хавсарга маягаар авч үздэг... яруу найргийн болон сэтгэлийн хөдөлгөөнийг гүнзгий сайн гаргасан урлагт дургүй, урлагийн төрлөөс зөвхөн хувьсгалын өмнөх үеийн хошин зохиол, шоглолыг сонирхдог ч энд түүний хувийн энгүүхэн егөөдөл, атгаг санаа гарч ирдэг бөгөөд зөвлөлтийн шог зохиолчдод орчин үеийн бодит байдлыг гутаан муулахыг хатуу хориглодог» байжээ. Тэгэхдээ Сталин ном огт уншдаггүй ч хүн биш, «зөвхөн техникийн мэдлэгээр боловсролоо ахиулдаг, аж үйлдвэржүүлэх зэвсэглэх талын бүх зүйлийг тэр бээр сонирхож түүнийгээ чухалд үздэг байсан» гэнэ. Оюуны соёлын бодлогод гаргасан алдаа болгон соёл шинжлэх ухаан, урлаг, утга зохиолыг хохироогоод зогсохгүй хожим түүнийгээ засах гэж эдийн засагт үлэмжхэн гарз учруулдаг. 1930 хэдэн онд сүйтгэсэн соёлын дурсгалт зүйлс, сүм дуганыг сэргээх гэж өнөө бид хэчнээн зовж буйг зөвхөн Жанрайсэг бурхны түүхээр жишээлж болно. Улс төр, эдийн засгийн хямралын улмаас авьяас билигтнүүд дүрвэх цагаачлах, урлаг соёлын бүтээлээ гадаадад гаргахад хүрдгийг манай оронд тохиолдохгүй гэх баталгаа байхгүй.

	Циркийн жүжигчин, уран нугараач гадаадад байнга сууж ажиллахаар гарсан нь үүний эхний дохио юм. Манай зарим эрдэмтэн, зохиолчид номоо гадаадад хэвлүүлэх боломж хайж буйг эдийн засгийн сонирхлоор биш, бэрхшээлээр тайлбарлавал илүү үнэнд нийцнэ. Бидний зорьж буй хүнлэг ардчилсан нийгмийн шилдэг жишээ болсон АНУ авьяас, эрдэм хоёрыг үнэлж, мөнгөөр тэтгэж чаддагийнхаа ачаар бусад орны дэлхийн сор болсон авьяастан, ухаантныг өөртөө татаж, ийм хүмүүсийг тодруулах, сургах зардлаа хэмнэдэг төдийгүй тэд ч улс орны нь хөгжилд үлэмжхэн тус хүргэдэг байна. Нэгэн үе зөвхөн Европ зүгийн тэр дундаа орос, зөвлөлтийн онол эрдэм, урлаг соёлыг дэлхийн сонгодогт тооцон, үндэснийхээ соёлыг сайн дурын уран сайхны хэмжээнд басамжилж байсан ба одоо эдгээрийн байрыг солин эсрэгээр давтаж буйн аль аль нь хүн ардыг оюуны хомсдолд хүртэх бус уу. Англи хэл монгол бичгээ сурах хөдөлгөөн өрнөсөн ч нийт хүн соёлын байнгын хэрэгцээг хангах болтол сурч амжаагүй, тэгээд ч англи хэл, монгол бичгээр хэвлэсэн зүйлс хомс нөхцөлд орос хэл сурах идэвх сулран, зөвлөлтийн ном сонин ирэх нь эрс цөөрч, кирилл бичгээр ном хэвлэхгүй шахам болж буй энэ эгзэгтэй үед эдийн засгийн хямралтай давхцан оюуны хоосролын шинэ үе эхэлж магадгүй юм.

	Зээл тусламжаар ямар ч үйлдвэр технологийг худалдан авч болно. Харин хүнлэг энэрэнгүй сэтгэл, оюун санааны дэвшлийг юугаар ч худалдан авч, хаанаас ч зээлэх боломжгүй бөгөөд гагцхүү ардын ёс зүй соёл, шинжлэх ухааны хөгжил л түүнийг нөхцөлдүүлдэг билээ.

	Урлаг соёл, шинжлэх ухаан, ер нь аливаа ажил үйлс эрхлэхийн тул орон байр, хоол хүнс, хувцас хунар хэрэгтэй ч хүн гэдэг эрхэм алдрыг хүртэхэд зөвхөн гэдэс цатгалан, мөр бүтэн явах нь хангалтгүй. Хүн оюуны хэрэгцээгээрээ адгууснаас ялгарах бүлгээ. Үүнийг соёлын зарим зүтгэлтэн «хүн бол идэж уух газрын хүнстэй, оюун санаагаа тэжээх тэнгэрийн хүнстэй амьтан» гэж их л урнаар зүйрлэсэн нь бий.

	Мартсанаа гэнэт санасан юм шиг дуу дуугаа аван шуугиад байгаа монгол орны сэргэн мандалтыг үндэсний соёл, зан заншил, уламжлалгүйгээр төсөөлөхийн ч аргагүй. Гэтэл энэ бүхнийг ном хэвлэлгүйгээр олон түмэнд яаж түгээх вэ? Монгол орны сэргэн мандалт нийгмийн амьдралын бүхий л хүрээнд хамааралтай ч үндэсний соёл, оюун ухааны хүрээнд илүүтэй холбогдоно.

	Нэгэн үе хэт улс төржүүлж, уран сайхныг нь бууруулсан болохоос биш хүний сэтгэлийг ариусгах талаар урлаг, утга зохиол шашнаас огтхон ч дутахгүйгээр барахгүй харин ч илүү нөлөөтэй. Театрын найруулагч Б. Мөнхдорж «Театр бол ариун сүм юм. Эндээс үзэгч олон нинжин сэтгэл, гэгээн үнэн байдаг гэдгийг олж харахаар ирдэг юм. Амьдралд мухардсан, хатуу хэцүүд бачимдсан, нийгэмд бухимдсан олон сэтгэлийн зангилааг тайлж, асуултдаа хариу олоод буцах ёстой юм» гэсэн нь урлаг, утга зохиолын бүх төрөлд хамаарна. Гэтэл урлагийн ариун сүмд ирэгсэд цөөрч оронд нь шүншиггүй бурхан, номгүй лам нарт залбирах төдийгүй бурхны дүр үзүүлсэн буг чөтгөр, арга зальтанд мэхлүүлэгсэд олширч байна. Зах зээлийн нөхцөлд соёл урлаг сөнөж байгаа тухай сонин хэвлэлд олон хүн бичиж түгшүүрийн харанга дэлдэн төр засаг, соёл урлагийн хөгжлийн хороонд хандсан ил захидал, мэдэгдэл хүртэл нийтлэгдсэн боловч аанай л хуучин хэвээр.

	Буян үйлдэж соёл урлаг, шинжлэх ухааныг тэтгэх хөрөнгөтөн төрөөгүй нөхцөлд төрлөө ч гэсэн төрийн бүрэн ивээлд байлган биеэ дааж ажиллах эдийн засгийн чадвартай болтол нь санхүүжүүлэх шаардлагатай билээ. Ард олны гоо сайхны соёлыг дээшлүүлж, жирийн хэрэглэгчийг бүтээн туурвигч, урлаг, утга зохиолыг хөгжүүлэх тухай хоосон яриаг ажил үйлс болгох талаар төр засгаас тусгай бодлого боловсруулан хэрэгжүүлэх нь чухал байна. Гэтэл хүнлэг энэрэнгүй үзэл, ёс зүйн эрхэм нандин чанарыг түгээн, хүний сэтгэлийг ариусган гэгээрүүлж, оюун ухааны нөхөн үйлдвэрлэл явуулах үүрэгтэй соёл, шинжлэх ухааныг улс ардын аж ахуйн бусад салбартай адилтган, эдийн засгийн, нөхөн үйлдвэрлэлийн үүрэгтэй мэтээр муйхарлан зах зээлд оруулж мөнгө олох хэрэгсэл болгож байгаа нь харамсалтай. Эдийн засгийн дампууралд санаа зовнин тусгай хууль гаргасан атлаа соёл, урлагийн дампуурлыг анхаардаггүй. Монгол орны байгалийн экологи алдагдаж байгаад түгшдэг шигээ хүн ардын соёлын экологи сүйрч байгааг мэдэрдэггүй нь сонин. Удирдлага солигдоход бодлогод нь эрс өөрчлөлт орохгүй юм бол нэг дарангуйлагчийг нөгөөгөөр сольсноос ялгаа юун? Лав л Цэдэнбалын дэглэмийн сүүлч үед соёл, урлагийн асуудлыг Сайд нарын Зөвлөлийн орлогч нэртэй махны үйлдвэрлэлийн мэргэжилтэн хариуцаж байгаад өнөө үед засгийн газрын шадар сайд хуулийн мэргэжилтэн болсноор онцын өөрчлөлт орсонгүй, эдийн засгийг голлон анхаардаг засгийн газартаа л шадар болохоос соёл урлагийнханд шадар хүн биш бололтой. Иймд Дорлигжав нэртэй хүн л засгийн газарт соёл урлагийг хариуцах учиртай юм бол жүжигчин Дорлигжавыг шадар сайд болгомоор юм гэсэн шог яриа хүртэл гарчээ. Энэ нь засгийн газрын одоогийн шадар сайдыг өөрийн мэргэжлийн дагуу удирдах ажил хийхийг үгүйсгэхгүй, харин аль ч нам эвслийн байх нь хамаагүй, соёл урлагаа үнэхээр ойлгодог, хайрладаг мэргэжлийн хүн л удирдаасай гэсэн санаа.

	Соёл урлагийн хөгжлийн хорооны дарга Б. Бадар˗Ууган үе үе сэтгүүлчидтэй ярилцахдаа соёл урлагийн хувь заяаны төлөө их л санаа зовнисон дүр үзүүлдэг боловч ажил үйлсээрээ дорвитой хийсэн зүйл хомс байна. Улс ардын аж ахуйн бусад салбартай адилтган тэгшитгэж болохгүй гэсэн утгаар соёл бол салбар биш гэж их л зөв ярьж байснаа, удалгүй урлагийн байгууллагуудын төсвийг багасгасныг зөвтгөж, «ер нь соёл урлагийн салбарыг улс маань дандаа бөөцийлж тэтгэж иржээ» гэсэн нь гайхал төрүүлж байна. Түүнийг зах зээлийн нөхцөлд соёл урлагийг авран хөгжүүлэх бодлого боловсруулан хэрэгжүүлэхээр засгийн газрын бүрэлдэхүүнд орсон соёлын зүтгэлтэн юм уу, эсвэл засгийн газраас явуулж буй эдийн засгийн бодлогыг соёл урлагийнханд тулган хүлээлгэх үүрэгтэй түшмэл юм уу гэж эргэлзэхэд хүрлээ.

	Хүнлэг ардчилсан нийгмийг байгуулах зорилтыг хөтөлбөртөө тусгасан олон нам, эвсэл холбоод, зах зээлийн нөхцөлд соёлыг орлого олох зорилгоор ашиглах явдал хүчтэй болохын сөрөг нөлөөний талаар дуугарсангүй.

	Соёлыг зоосны нүхээр харж байна гэж ярьж буй нь өнөөгийн цагийн араншныг бүрэн илэрхийлж чадахгүй. Зүй нь зоосны нүхээр соёлыг егүүтгэн сүйтгэж байна гэвэл илүү оновчтой санагдана. Сонгодог урлагийн театр, чуулгууд мөнгө олоход чиглэгдсэн хэсүүлийн жүжигчдийн хэсэг болон бутарч байна. Садар самуун аллага таллагын тухай дүрслэл, эр эмийн шог, өнөөгийн хүмүүсийн улс төрийн хийрхэлд нийцсэн утга зохиол зоосны нүхэнд таарч, их урлаг маань сөнөж байна.

	 

	1992 он

	 


АКАДЕМИ БАЙГУУЛЖ «ТОГЛОХ» УУ?

	 

	Монголын ШУА˗ийн Их чуулган саяхан болсон нь эрдэмтэн судлаачдын төдийгүй эх орны маань «Эрдэм ном эрхэм баян» хэмээн дээдлэгч ард олны анхаарлыг татаж, улс орны хэмжээнд шинэ оны эхний өдрүүдийн шинэхэн, сонин төдийгүй монголын шинжлэх ухааны түүхэн тэмдэглэлт үйл явдал боллоо. Төр, засгаас ШУА, эрдэм шинжилгээний байгууллагуудын тухай хууль тогтоол гаргаж, бүтцийн өөрчлөлт хийсэн нөхцөлд эрдэм судлалын хамт олон сүүлийн долоон жилд «мартсанаа санаж унтсанаа сэрж» эх орныхоо хөгжил дэвшилд хувь нэмэр оруулж буй ажил бүтээлийнхээ тайланг гаргаж, амжилтаа дүгнэж алдаагаа цэгнэж, алс хэтийн чигээ тодорхойлж, эрдэмтэд маань хийсэн ч юмтай хэлэх ч үгтэйгээ харууллаа.

	Монгол Улсын Ерөнхийлөгч, УИХ˗ын дарга, Ерөнхий сайд нар Засгийн газрын гишүүдтэйгээ хамт морилон ирж чуулганд оролцож эрдэмтэдтэй санаа бодлоо хуваалцсан нь ШУА˗ийн түүхэнд урьд өмнө байгаагүй тэмдэглэлт үйл явдал бөгөөд Ерөнхийлөгч Н. Багабандийн хэлснээр «Номын буяныг төр шүтэж, төрийн хишгийг шинжлэх ухаан хүртэж Монгол Улс маань мандан бадрахын» өлзий учрал бүрдсэнийг харууллаа. Энэ нь далдыг харах нь байтугай дамын наймаачинд хожим өөрөө мэхлүүлсэн үзмэрч Ерөнхийлөгчийн зөвлөхөөр ажиллаж байсан урьдын явдал үлгэр болж төр засгаас эрдэм ухааныг улам ч илүү дээдлэн анхаарч буйн гэрч төдийгүй монголын ШУА, эрдэмтдийн нэр хүндийг дээшлүүлэхэд үлэмж буянтай үйлс юм. Бас нэгэн тэмдэглэлт зүйл гэвэл өвгөдийн академи гэж өөчлүүлж гоочлуулж явсан ШУА˗ийн их чуулганы гишүүдийн бүрэлдэхүүнд ерөнхийлөгч академич Б. Чадраагийн томьёолсноор «Шилдгийн шилдгүүд» хэмээн, хүссэн ч хүсээгүй ч хүлээн зөвшөөрөхөөс аргагүй эх орондоо төдийгүй энэ дэлхий дахинаа бүтээл нь түгсэн доктор, профессорууд сонгогдон орж, шинэ эрч хүчээр залуужуулав. Шинжлэх ухааны хүрээлэн, их сургуулиудын эрдмийн зөвлөл, ШУА˗ийн бага их чуулганд мэргэжлийн олон эрдэмтэнтэй өрсөлдөн шалгарсан нь наадамд найм давахаас дутуугүй сорилт боллоо.

	Энэ нь ШУА˗ийн их чуулганы гишүүн болох босго өндөр болзол нь хатууг харуулсан төдийгүй академич гэдэг эрхэм хүндтэй цолыг хүртэх нь амархан биш бөгөөд сүрдмээр хүндэтгэлтэй шалгаруулалт давдгийг илтгэв.

	Түүнчлэн монголын ШУА анх номын хүрээлэн, Судар бичгийн хүрээлэн. нэртэйгээр гал голомтоо бадраан үүссэнээс хойш «ухаан бүгдийг нэгтгэсэн академи» болон төлөвшиж өөрийн оронд төдийгүй дэлхий дахинаа хүлээн зөвшөөрөгдсөн эрдмийн хамт олон бүхий тогтолцоотой байгууллага болон төлөвшсөнийг харуулж байна. Шинжлэх ухааны амьдралд гарч буй өөр нэг содон зүйл гэвэл Хубилай хааны үеэс залгамжилсан уламжлалын дагуу Монгол Улсын ШУА˗аас гадна эрдэм ухааны салбар, салбарт ажилладаг академич, профессор, докторууд оролцсон байгалийн техникийн, хүмүүнлэгийн ухааны академи, эрдэм судлалын төвүүд эрдэмтдийн үүсгэл санаачилгаар бий болж байна Энэ нь эрдэмтдийн өөрсдийн шийдэх асуудал юм. Ардчилал шинэчлэлийн эдүгээ үед эрдэмтэн мэргэд өөрсдөө шинжлэх ухааны байгууллагаа ямар байлгах талаар бодож сэтгэж санаачлах бүрэн эрхтэй төдийгүй тэдний үүрэг юм. Сүүлийн жилүүдэд манай эрдэмтэн судлаачдаас сонин хэвлэлд нийтлүүлсэн өгүүллүүдийн зөвхөн нэр гарчгаас нь л харахад шинжлэх ухаанаа шинэчлэх, бас нийгмийн шилжилтийн үеийн эдийн засгийн хямралаас академи, эрдэмтдээ аварч хамгаалах, цаашид хөгжүүлэх талаар санаа зовниж, бодож сэтгэж явдаг нь харагдаж байна. Үүнийг тоймлон өгүүлбэл: «Эрдэмтний эрх ашиг—эрх орны эрх ашиг» байдгийг ухамсарлан «Шинжлэх ухаан, нийгмийн дэвшил хоёрын учиг уялдаа»˗г олохын тулд «Шинжлэх ухааны бодлогын зарим асуудлыг бясалгахуйд «Монголын шинжлэх ухаан дахь технологийн их гажуудал»˗ыг ойлгон «Шинжлэх ухаанд шинэчлэл шаардаж байна» гэдгийг ухаарч «ШУА ямар байвал зүгээр бол» гэж эргэцүүлж «ШУА тоглоомын академи боллоо» гэж бухимдахдаа «Хөлөө олоогүй академи хэлд ороогүй шинжлэх ухаан» гэж басамжлан, зарим залуу эрдэмтэн «Тэнэгүүдээс дор амьдрахгүй» гэж «томорч», оюуныхаа чадамжийг үнэлэн гадаадын эрдэм шинжилгээний байгууллагад ажиллахаар одож, эсвэл «Шинжлэх ухааны шинэ чөлөөт академи байгуулъя» гэж шаардаж, эдийн засгийн хямралаас үүдсэн цалингийн хомсдолыг тэвчин эрдэм судлалынхаа ажилд үнэнчээр үлдсэн эрдэмтэд «Шинжлэх ухаан ба үзэл суртал ялгаатай» бөгөөд улс орны «Мандан бадрахын сурвалж нь шинжлэх ухаан технологийн дэвшил байдаг»˗ийн учир «Шинжлэх ухааны засаглал» тогтоохын чухлыг төр засагтаа учирласан байх ажээ. Эрдэмтдийн эдгээр санаа бодол, хүсэлтийг төр, засаг анхаарч, ШУА˗ийн хууль батлан, шинжлэх ухааны байгууллагад бүтцийн өөрчлөлт хийх шийдвэр гаргасан нь амьдралд хэрэгжиж буйг саяхан болсон Монголын ШУА˗ийн их чуулган харууллаа. Монголын шинжлэх ухаанд хийх шинэчлэлт үүгээр хязгаарлагдахгүй нь тодорхой.

	Өмнө дурдсанчлан эрдэмтэд өөрсдөө оролцон эрдэм ухааны салбар тус бүрээр байгалийн, хүмүүнлэгийн, техникийн ШУА байгуулагдаж буйг үүнд хамааруулж болно. Гэвч академи байгуулах үзэгдэл эрдэмтдийн хүрээнээс хальж, олон нийтийн байгууллага болтлоо гаарч, сүүлийн үед дуртай нь «дур эзнээ голдоггүй» гэгчээр академич болох гэж янз бүрээр бага дунд боловсролтой нь хүртэл «уралдаж» байна.

	Сонин хэвлэлийн нийтлэлийн гарчгийг үзвэл «Эрдэмтэн төв үүдээ нээлээ», «Академичид оюутнуудын академийг дэмжив» «Элбэгдоржоос бусад нь академич», «Нэг өдөр 58 академич төрлөө», «Шинжлэх ухааны байгууллага хэт олширчээ» гэснээс энэ нь тодорхой. Энэ нь нийгмийн шилжилтийн хямралын үед оюуны боловсрол шинжлэх ухааныг тоохоо больж, өөрөөр хэлбэл «эд хөрөнгө» адгийн баянаас «эрхэм баянд» хувиран шилжин байснаа ардын уламжлалаар «эрдэм ном эрхэм баян» (гэсэн ойлголт сэргэж, улс нийгэмд хэрэгтэйг ухаарч байж магадгүйн хувьд баярламаар ч юм шиг. Гэвч эрдэм боловсрол, шинжлэх ухааныг дээдлэхээсээ илүү хувийн олз ашиг бодон «бизнес» хөөцөлдөгчид академи, академич гэсэн эрхэм хүндтэй үгээр тоглоом хийдэг болсон юм биш биз гэсэн сэтгэгдэл төрүүлж байна. «Нэг өдөр 58 академич төрлөө» нийтлэлд эрдэм ухааны үнэ цэнг хүндлэн зөвшөөрч, түүнийг арилжаа наймааны хэрэглүүр болгож буйд эгдүүцсэн сэтгүүлчийн сэтгэлийн бухимдал нуугдаж буй нь мэдрэгдэж байна. Эрдмийн ямар ч зэрэг цолгүй «банди» нар эрдэм ухааны дээд түвшинд хүртдэг академич, профессор гэдэг эрхэм хүндтэй цолыг өөртөө болон бусдад өглөг хишгийн байдлаар түгээх болсон нь балчир жаалууд саваа мод юм уу шилбүүр салтаандаа хавчуулан гүйхдээ Морь унан давхиж явна гэж төсөөлөн бодож наадан тоглодгийг санагдуулна.

	Өөрөө эрдмийн зэрэг цолгүй дунд боловсролтон бусдад академич цол өгөх ёс зүйн болоод хууль зүйн эрх бий гэж үү? ийм нэг ерөнхийлөгчийн хэлснээр бол академич цол хүртэхэд шинжлэх ухааны тодорхой салбарт нээлт хийсэн байх албагүй төдийгүй «заавал дээд боловсролтой байх албагүй» ажээ. Энэ тухайд сэтгэлийн эгдүүцлээ шингээж чадсан сэтгүүлчийн нийтлэлийн гарчгаас жишээлэн үзвэл «хэдхэн жил тайзан дээр «нүцгэн» алхаад л академич) болж нэг өдөр 58 «академич» төрөөд байх юм бол Монголын ард түмэн цэцэрлэгийн хүүхдийнхээ хамт бүгдээрээ академич болж Монгол Улсын нэрийн өмнө академич гэсэн цол нэмж АМУ гэж товчлон АНУ˗д «ойртох» юм уу ард гэсэн үгнээс цэрвэн хассаныхаа оронд А үсгийг академиар төлөөлүүлэн томьёолж БНМАУ гэсэн хуучиндаа эргэж ороход хүрэх юм биш биз?! Хөдөөгийн жаалууд чулуугаар гэр барьж тоглож байсан шиг цэцэрлэгийн багачуул академи байгуулж тоглох нь тэдэнд багаас нь эрдэм ухааныг дээдлэх хүмүүжил олгох сайн талтай ч томчуул нь тэгж тоглох юм бол нөгөө Азийн нэгэн бар улс болох гэснийхээ оронд баар улс болчихсон шиг балай юм болж магадгүй.

	Уг нь академич, профессор гэдэг цол насан турш эрдэм боловсролыг дээдлэн хөдөлмөрлөснийг нь эрдмийн хамт олон, ард нийтээр хүлээн зөвшөөрсний гэрч болгон олгодог эрхэм хүндтэй алдар юм сан. Ийм ч учраас ШУА˗ийн их чуулган дээр академич, доктор, профессор П. Хорлоо «Хувцасны загвар өмсдөг бүсгүй, Хорлоо эрдэмтэн нар хоёулаа адилхан академич болжээ» гэж нэг танил маань хэллээ хэмээн халаглаж байв.

	1990 оны үед эхнэр хүүхэд хав нохойгоо хүртэл оруулж байж нам байгуулдаг тухай шог яриа гарч байсны оронд одоо дунд боловсролтой нь хүртэл академи байгуулж хувийн дээд сургуулийн захирал нь эхнэр юм уу хүүхдээ орлогч захирал болгон эрдмийн зөвлөлийн гишүүдийн эрхэм алдрыг хүртээх шахаж байна. «Шөнийн эрвээхэй» гэж ДОХ˗ын нянтай байж болзошгүй янхан хүүхнүүдийг нэрлэдгийг бодсон ч эргэлзээ төрмөөр, эергээр бодсон ч хамгийн богино настай эрвээхэйн нэрээр нэрлэгдсэн «академи» гэгч нь үнэн хэрэгтээ сургалтын төв бөгөөд дамжааны захирал нь дунд боловсролтой атал профессор гэж өөрийгөө өргөмжлөн ярьж бичиж байгаа нь нөгөө «ичих булчирхай нь ажилладаггүй юм болов уу» гэгч л болж байх шиг. Манай улс төрийн нэгэн нам судалгааныхаа төвийг академи гэж сүржигнэн нэрлэжээ. Тэгвэл нам болгон академитай байна гэж өрсөлдвөл уг үгийн утга үнэ цэнэ алдагдахад хүрнэ. «Ардчиллын алтан хараацай» нэгэн бээр авгайнхаа хамт «Академичийн алтан хараацай» болохоор бас л өрсөлдөж өөртөө огт хамаагүй мэргэжлээр рок хөгжмийн академийг санаачилсан сурагтай.

	1980˗аад онд Дуурь, бүжгийн болон драмын театруудыг сонгодог урлагийн гэсэн утгаар «Ах» нарыг дуурайж академик гэж нэрлэх тухай МАХН˗ын Төв хорооны Улс төрийн товчооны шийдвэрийн хамт ШУА˗ийн удирдлагыг бут ниргэсэн тогтоол бараг зэрэг шахам гарсан үед драма˗гэдэг үгийн зовуурь зовлон, түгшүүр гэсэн салаа утгад үндэслэн «театр нь академик болж академи нь драм» боллоо гэсэн шог яриа гарч билээ. Тэр үед «Ажаа мама»˗гийн таалалд нийцсэндээ ч юм уу эсвэл үнэхээр эрдэм чадалтайдаа ч юм уу соёл урлагийг удирдах албанд шат шатаар дэвшин байх үедээ театрыг академик болгоход хувь нэмэр оруулсан ч байж магадгүй нэгэн сайхан урлагийн академи байгуулсан гэлцэнэ.

	Монголд ШУА байгуулж түүнийг оршин тогтнуулахын төлөө нэг насны амьдралаа зориулсан Монгол Улсын хөдөлмөрийн баатар, Шинжлэх ухааны гавьяат зүтгэлтэн, доктор, профессор, академич Б. Ширэндэв «Монгол ямар 200 сая хүнтэй биш дээ. Ийм олон байгууллага байх шаардлага байхгүй. Зуун ямаанд жаран ухна гэдгийг бид юу гэж ойлгодог билээ. Гэтэл шинжлэх ухааны байгууллага зууд жар биш. Сөргөөрөө жард зуу гэдэг л болоод байна» гэж хэлсэн нь нэгийг бодогдуулна бус уу? Шинжлэх ухааны олон салбараар байгаль, нийгэм, физик, техникийн гэх мэтээр олон академи байгуулагдаж буйг оролцсон эрдэмтдийн бүрэлдэхүүнээс харж хүлээн зөвшөөрч болох талтай ч зарим нь төр засгаас шинжлэх ухаанд зориулсан төслийн хувааж идэх эсвэл «академи» гэсэн эрхэм хүндэт цолыг амар хялбар замаар «хүртэх» санаархалтай холбоотой байж ч магадгүй.

	«Чингис хааны академи» гэж өөрийгөө нэрлэсэн байгууллагын гишүүнд тухайн судлалаар дэлхий нийтэд алдаршсан эрдэмтэд сонгогдсоны зэрэгцээ эрдэм ухааны энэ салбарт цагаан толгойн «А» үсгийг нь ч мэдэхгүй ерөөс шинжлэх ухаанд огт холбогдолгүй хувцасны загвар өмсөгч, дуучид эхлэн бичигч, шүлэгч, зохиолч нар орсон нь хачирхалтай. Энэ академийн гишүүнд азийн бар болсон зүүн өмнөд азийн зарим орны валютын ханшийг унагасан гэж зэмлэгдэж буй ч дэлхийн олон орны соёл, шинжлэх ухааныг ивээн тэтгэхэд хандив оруулдаг Оросын сангийн захирал орж болдог юмаа гэхэд Монголын шонхор шувуугаар арилжаа хийж ашиг олох өрсөлдөөнд давамгайлах эрх олж авах гэж Монголын Засгийн газартай тэрсэлдэн хууль зөрчиж шүүхийн хаалга татаж ялтны ширээнд сууж ч магадгүй байгаа Аллан Пэррот гэгч орсон нь тухайн байгууллага, шинжлэх ухааны нэр хүндэд сэв учруулчих юм биш биз. Энэ академийг үндэслэн байгуулагчдын нэг УИХ˗ын эрхэм гишүүн О. Дашбалбар гишүүдийн тоо хэт олон буйд шүүмжлэлтэй хандаж «Жишээлэхэд М. Цэдэндорж гуай бол монголын том соён гэгээрүүлэгч хүн, Академийн гишүүнээр өргөмжлөгдсөн Р. Чойномоос 100 дахин их хүн. Гэтэл Р. Чойном нь байгаад М. Цэдэндорж гуай байхгүй байна гэдэг бол «мунхаг хэрэг» гэсэн нь угийн шударга, ухаантай хүний л үг. Тэгээд ч Чингис хааны академийн гишүүнд манай орны болон гадаадын олон хүн буйн үлэмжхэн хувийг нас барсан хүмүүс эзэлж буй нь хачирхалтай. Амьд сэрүүн байсан бол эдгээр хүмүүс Чингис хааны академид гишүүнээр элсэхийг зөвшөөрөхгүй байсан байж ч магадгүй. Энэ нь хамжлагын эзэн гэгдэхийн тулд нас барсан хүмүүсийн нэрсийг цуглуулдаг нэгний тухай өгүүлсэн В. Гоголийн «Амьгүй албат» зохиолын үйл явдлыг санагдуулна.

	«Дархан хил»˗ийн хөдөлгөөнийг санаачлан дажгүй сайн ажиллаж байсан Давааням академи байгуулахдаа алдаж эндэж байна уу даа гэж бодогдном. Давааням ерөнхийлөгч академийнхаа гишүүдийг сонгохдоо эрдэмтэн ухаантны зэрэгцээ шилэгдсэн шалгарсан гэсэн утгыг бодолцож ажил, мэргэжлийн бусад салбараас мэдлэг боловсролыг нь үл харгалзан академич цол хүртээсэн бололтой. Хэрэв тийм бол «сайн хүний нэрийг гурав худалдаж иддэг» гэдэг шиг их эзэн богд Чингис, эрдэм ухаантны академийн нэрээр «бизнес» хийхийн оронд өөр тохиромжтой нэр томьёолж болох байсан мэт санагднам. Нэгэн үе сонин хэвлэлд «Ардчилал анархизм» боллоо гэж бичдэг байснаа багасжээ. Харин одоо «Академи байгуулах нь анархизм боллоо» гэж бичих болж байна уу?

	Академи, академич гэсэн үгээр тоглож ашиг олох, алдар нэр хөөцөлдөх нэгэн байхад бэлтэй мөнгөтэй, эрдэм чадалтай нь ямар нэгэн нэр төр хөөцөлдөлгүй эх орноо гэсэн халуун сэтгэлээр шинжлэх ухаан, боловсрол, урлаг соёлыг тэтгэж буйг талархан тэмдэглэе. Тухайлбал Монголын нэрт бизнесменүүдийн нэг «Цагаан шонхор» холдингийн захирал Ч. Энхтайван МУИС төгссөн мэргэжлийн түүхч хүний хувьд гадаад дотоодын олон эрдэмтний хүчийг нэгтгэн Чингис хаан судлалын олон улсын төвийг санаачлан улмаар их хааны дурсгалын цогцолбор байгуулах ажлыг «Хан Хэнтий», «Хатан Туул», «Орхоны хөндий» гурван төслийн хүрээнд 15 жилийн хугацаанд барьж дуусгах буянтай үйлсийг эхлүүлээд байна. Ч. Энхтайванд улс орныг хамарсан өргөн цар хүрээтэй ажлыг хийхэд судлалын төв гэсэн даруухан нэр чамлагдсангүй, академи, академич гэдэг нэр алдар дутагдсангүй.

	Шинжлэх ухааны байгууллагад олон жил ажилласан дэд доктор Ч. Чулуунбаатар, Б. Амаржаргал нар «Чадавх» компани байгуулаад олсон ашгаасаа нийгмийн шинжлэх ухааныг хөгжүүлэхэд туслах зорилгоор монголч эрдэмтэн сурган бэлтгэх «Эрдэм» төвийг академич, докторуудтай хамтран байгуулаад байна.

	Төгсгөлд тэмдэглэхэд пүүс компани, үйлчилгээний газруудын нэр хаягийн хувьд агуулгаа илэрхийлж чадаагүй, харь үгийг хэт шохоорхсон, үг буруу товчлон томьёолсон замбараагүй юм бүр ч их бий. Иймд зохих эрх мэдэл бүхий яам тухайн байгууллагыг бүртгэн гэрчилгээ олгохдоо ажлынх нь чиглэл нэр хаягтай тохирох эсэх, оролцсон гишүүд, ажилтан мэргэжилтнийх нь чадамж чансаа байгууллагынх нь нэр хэр оновчтой буюу монгол хэлний хэм хэмжээнд тохирох эсэх талаар анхаарч холбогдох мэргэжлийн байгууллагаас зөвлөмж авч байвал ийм замбараагүй явдал багасах болов уу.

ӨРГӨӨ ТОЙРСОН БОДОЛ БУЮУ ЭХ ХЭЛНИЙ ХУВЬ ЗАЯАНЫ ТУХАЙ ЭРГЭЦҮҮЛЭЛ

	 

	1990˗ээд оны нийгмийн их өөрчлөлтийн эхэн үеэр үндэсний хэл бичиг соёл, уламжлалт ёсоо эрхэмлэн дээдлэх үзэл санаа сэргэж улсын тусгаар тогтнолын бэлгэдлийн түвшинд ярих бичих нь элбэгшсэн билээ. Энэ үед үндэсний сэргэн мандлын тухай асуудал дэвшигдэн улс төр, эдийн засаг, соёлын хувьд харь гүрний нөлөөнд хэт автсан хараат байдлаас ангижрах гэсэн эрмэлзлийн нэг нь эх хэл, үндэсний бичгийн тухай асуудал байсан бөгөөд харь хэлний нөлөөнд хэт автан «Драмын академик театрын билетийн касс» гэж ярьж бичихэд хүрч, монгол хэл мөхлийн ирмэгт тулж ирлээ гэсэн шүүмжлэл гарч байж билээ.

	Монголчуудын үндэсний үзэл ухамсар илүүтэй сэргэж байсан тэр үед академик гэдгийг сонгодог урлагийн, билет ˗ тасалбар, касс ˗ түгээвэр гэх мэтээр монголчилж энэ дутагдлыг тэр даруйд нь залруулах гэж эрмэлзсэн юм. Бас театр гэдгийг хүрээлэн гэж оносон оноогүй ч гэсэн монголчилж байсан санагдана. Мөн кирилл монгол бичгийг орос гэж гадуурхан уйгуржин монгол бичгийг төрийн бичиг болгох хөдөлгөөн өрнөж олонх албан байгууллага хаягаа монголчилж байсан нь тэр үедээ үндэсний сэргэн мандлын нэгэн гэрч болж нүд баясган сэтгэл сэргээж байсныг өгүүлэх юун.

	Хэрэв тэр үед хилийн чанадад одоод эдүгээ эргэж ирсэн хүн нийслэл хотынхоо гудамжаар явах юм бол «эвэртэй туулай үзсэн» юм шиг болж монгол улсынхаа тусгаар тогтносон хэвээр эсэхэд эргэлзэн «нүд нь орой дээрээ» гарах болов уу?

	Учир нь зах зээлд эргэлт буцалтгүй, орсны гэрч болж энд тэндхийн гүрний хаяг шошготой эд бараа элбэгшин дэлгүүрийн лангуу дүүрсэн сайн талтай ч, зоогийн газар, дэлгүүр хоршоо пүүсүүдийн хаяг чимэглэлийг монгол бичгээр бичсэн байсны оронд олон хэлний янз бүрийн эрээвэр хураавар үг хэллэг, латин галигтай болсны учир аль орны ямар хотод ирээд байна гэж гайхахад хүргэж болзошгүй болжээ.

	Оршин суугчид нь монголчууд хэвээрээ, монгол хэл маань төрийн албан ёсны хэл хэвээрээ атал хаяг зарлал, чимэглэлдээ харь үг, үсгээр өрсөлдөх болсныг нийслэл хотын аль ч дүүргээр харж болох бөгөөд оршин суугаа газрынхаа байршлаар «Өргөө» кинотеатрын эргэн тойрны нэр хаягаар голдуу жишээлэн эх хэлнийхээ хувь заяаны талаар эмзэглэн бодсоноо өгүүлсүү.

	Усны дуслаар тухайн нуур далайн, усны найрлагыг шинжиж болдог шиг үүгээр төлөөлүүлэн Улаанбаатар, бүр цаашилбал улс орны маань үйлчилгээний газруудын хаяг чимэглэлийн соёлын дүр төрхийг харуулж байж ч магадгүй.

	«Брежнев даргын бэлгийн хороолол» гэж нэрлэгдэж байсан хосын энэ хэсгийн зарим орон сууцанд оршин сууж байсан «ах» нар 1990 онд нутаг буцсан болохоор энэ хороололд гадаадын иргэд тун цөөн, гудамжаар яваа хүмүүс бараг цөмөөрөө монголчууд боловч энд тэндгүй нээгдсэн зоогийн газар, дэлгүүр үйлчилгээний газруудын нэр хаягийн ихэнх нь харийн үг хэллэг үсэг бичгээр буй нь гадаадынханд урьдчилан зориулагдаж буй мэт бөгөөд өөр улс гүрнүүдийн эзэмшил болчихсон юм шиг эсвэл хувьчлалаар далимдуулан гадаадынханд худалдаалж түүнийг угтан бэлтгэсэн мэт санагдах хаяг чимэглэлтэй үйлчилгээний газрууд олон буй.

	«Өргөө» кинотеатрын зүүн урд Paradox гэсэн англи бичээс харагдах агаад эргэн санахад энэ орчмын нэр хаягийг харь болгох хачин гажигтай үйлсийг шөнийн дэлгүүр гэгчийг ийм нэрийн дор нээж шагчин авгай нартай өрсөлдөн баталгаатай, баталгаагүй архи зарж бэлжсэн, бас төрийн өндөрлөг өөд авирах гэж УИХ˗ын гишүүнд нэрээ дэвшүүлж сонгуульд ялагдсан нэгэн бээр магнайлсан болов уу? Үүний зэрэгцээ энд үүдэн дээрээ Londa косметик гэж гадаад хэлний үгсийг хольж хутган бичсэн шигээ янз бүрийн орны гоо заслын барааг хямдханаар бөөндөн авчирч өндөр үнээр зарж ашигладаг дэлгүүр буй бөгөөд бас чиг чамгүй орлоготой баар ажилладаг ажээ.

	Paradox дэлгүүрийн эсрэг замын нөгөө талаар бэл бэнчинтэй нэгэн нэг давхар гоёмсог байшин барьснаа Suntown, service, Center, night shop гэж нэрлэн үйлчилгээ хийж буй нь зах зээлийн нөхцөлд ашиг олохын тулд худалдаа арилжаа гадаад нэр хаягийн аль алинаар өрсөлдөх мэт. Мөн энд буй хүнсний дэлгүүрийн баруун буланд Ankara Doner гэснээ кирилл үсгээр Анкара дөнер гэж галигласан баар буй нь туркийн хамааралтай юм шиг агаад зүүн тийш Wrangler, jecmon, General impex, Zolo market гэх мэт олон янзын гадаад хаягтай огоотын нүх шиг жижиг мухлаг, зоогийн газрын үүдээр гарч Москва ресторан хүрэх замд зэргэлдээ нь Пивная «Охота» кафе пельмени гэсэн үйлчилгээний газар нээсэн нь ОУХ˗ын худалдааны төлөөлөгчдийн хашаанд «Русь» ресторан, «Торговый дом» гэж байдгийн адил. Оросын эзэмшлийн бүс нутагт ороод ирэв үү? гэж бодогдмоор. Зөвхөн энэ гудамжинд эмийн сан гэж хаягласныг Монгол эм аптек гэж буйг орос европ зүгийн эм худалдаалдаг гэж мэдэхгүй хүн ойлгож болох мэт эсвэл харь үг, үсгээр хаягласан нь гадаадынхан, монгол хаягтай нь монголчууд ороход зориулагдсан юм шиг санагднам.

	Хэл бол харилцах, мэдээлэх, нөлөөлөх, үүрэгтэй нь байгууллагуудын хаяг оноосон нэрд бүр ч хамааралтай.

	Гэтэл эдгээр нэр хаяг тухайн үйлчилгээний газрын зориулалт, агуулгыг илэрхийлж чадаж байна уу, гудамжаар зорчих олонд зөв мэдээлэл өгч чадах уу? гэсэн асуудал зүй ёсоор гарч байна. Гэтэл банштай хоол зооглох гэсэн хөдөөгийн өвгөн хаягийнх нь орос үгийг ойлгохгүй төөрөөд явчихвал орлого нь бага ч гэлээ хорогдох бус уу? Мөн энэ хоёр үйлчилгээний цэгийн дээр «Хагас боловсруулсан бүтээгдэхүүн» гэсэн хуучин хаяг хэвээр буй нь (Европын нэгэн орны зоогийн газрын үүдэнд монгол хүн нохой хоёр орж болохгүй гэж доромжилсон бичээс байсан гэлцдэгийн адил) орос хаягаар нь зөв ойлгоод ирсэн «ах» нарыг үйлчлүүлэгчдээ хагас боловсруулсан бүтээгдэхүүн хэрэглэдэг гэж дорд үзсэн юм уу, эсвэл худалдаалж буй хоол ундаагаа ийм хэмжээнд буй гэж өөрсдийгөө доромжилсон мэт санагднам.

	Энэ дашрамд тэмдэглэхэд хуучин ЗХУ, эдүгээ ОХУ˗ын бэлгийн хөрөнгөөр баригдсан орон сууц үйлчилгээний иж бүрэн барилга байгууламж бүхий хороололд «Москва» зоогийн газар гэдэг нь оросын нийслэлд «Улаанбаатар» кино театр байдаг нь монголчуудын нэгэн бахархал шиг, бас дэлхийн улс түмнүүдийн харилцааны жишгээр бодсон ч тухайн орны хөрөнгө оруулалтаар байгуулагдсан юм уу, гадаадын улс үндэстний хоол ундааны сор дээжээр үйлчилдэг «Прага, Берлин, Стамбул, Анкара» зэрэг зоогийн газрууд Улаанбаатар хотод ажиллаж буйг огтхон ч үгүйсгээгүйг уншигчид зөв ойлгоно гэдэгт итгэнэ. Харин нэр хүндтэй ийм нэрийг бэл муутай бэсрэг үйлчилгээтэй архины мухлаг, гуанзнууд авч хэрэглэх юм бол эрхэм хүндэтгэлт нэрийн үнэ цэнг бууруулах, тэгэхдээ эх хэлээ үл ойшоон харь үгээр буруу зөв бичих нь зохисгүйд шүүмжлэлтэй хандаж буйгаа учирлая.

	Энэ өргөн чөлөөнд хуучин «Жаргалан нэртэй хүүхдийн хоолны гуанз байсныг Modern Bar Мон˗АЭ со, Business Club хэмээн латин кирилл үсэг хольсон нэртэй дээдэс баячуудын ордог цэнгээний газар болгожээ.

	Эх хэлний хэм хэмжээг зөрчсөн энэ хаягт АЭ гэж буй нь төрийн төв хэвлэл «Ардын эрх» сонины товчилсон нэр биш байгаа даа. Харь хэлний үгээр чамирхан нэрлэх юм уу, монголоор ч гэсэн содон гажигтай ч юм шиг үгээр нэрлэвэл хүний орох сонирхлыг илүүтэй татна гэж боддог бололтой. III хорооллын номын дэлгүүр гэж байсан арын өнцөгт «Чөтгөр» BAR гэж бичээд хүмүүс бараг явдаггүй булан руу сум зааж 20 м гэж бичсэн нь нийгмийн ямар давхаргын хэнд зориулсан юм бол? Энэ хавьд Disco Bar, Пиво Bar гэсэн нэр хаяг элбэг буй нь гадаад үгээр чамирхан хүний сонирхлыг татах гэснийх үү? Эсвэл «шөнийн эрвээхэй»˗нүүдийг хөлслөх гэсэн харийнхныг даллах хаяг болгох гэснийх үү?

	Монгол улсын анхны ерөнхийлөгч П. Очирбат улс орноо Азийн нэгэн бар улс болгоно гэсэн зорилт нь гуйвсаар Азийн төдийгүй дэлхийн BAR орон болж магадгүйн гунигт жишээг зөвхөн энэ хавиас төдийгүй хотын бусад хэсэгт буй «Hanamasa» зоогийн газар, «Donna» кафе Oscar bar restaurant гэсэн нэр хаягаас төвөггүй олж харж болно.

	Өгүүллийн эхэнд дурдсанчлан социализмын үед «Драмын академик театрын билетийн касс»˗анд урлагийн увдисаар сэтгэлээ догдлуулан оюунаа цэлмээхээр МАХН˗ын үзэл сурталд автсан ч байж магадгүй жүжиг үзэхээр дугаарлан зогссон үзэгчид 1990˗ээд оны эхээр төрийн бичиг болж магадгүй байсан уйгуржин монгол бичиг сурах гэж хэсэг оролдоод бүтэхгүй болохоор нь зах зээлд шилжих эдүгээ үед өмнө дурдсан баар, ресторануудын зэрэгцээ «Holiday BAR» «Nansar BAR», «Donna BAR» зэрэг харь нэртэй олон наргиан цэнгээний газар хэсэн «Хит парад», «Супер шоу», «Тайчих урлаг» үзэж фен нь болж найрлан найгаж явна гэж зүйрлэн хэлж болно. Тэгэхдээ л «Оскар» хэмээх кино урлагт зориулсан шагналын нэртэй ресторанд орсноор оюунаа хөгжүүлж урлагийн амт шимтийг мэдрэх нь юу л бол? Дашрамд тэмдэглэхэд оскар гэдэг нь кино урлагийн нэрт зүтгэлтнүүдэд жилд нэг удаа АНУ˗д олгодог шагналын нэр бөгөөд анх 1927 онд киноны шагналыг бий болгоод эрэгтэй хүний дүрс бүхий цом хийлгэснийг нэг эмэгтэй хараад «Миний хүү Оскартай ямар адилхан юм бэ? гэснээр ийм нэртэй болсон гэлцдэг.

	Ардчилал зах зээлийн эдүгээ үед аливаа нэг үйлчилгээний газар нээчхээд оноосон нэр өгөхдөө өөрийн шүтдэг жүжигчний нэрээр «Donna BAR» гэх юм уу мэддэг гадаад үгээр «David» үсчин, «Senator club», «Danke» дэлгүүр гэх мэтээр нэрлэх нь хувь хүний эрх боловч тухайн байгууллагын зориулалтад нийцэх эсэх болон үндэсний утга зохиолын хэлний хэм хэмжээ, төрөөс хэлний талаар явуулж буй бодлогод захирагдах учиртай. «Азийн цагаан дагина» Улаанбаатар гэж гадаадын хэвлэлд бичсэн тухай бидний үеийнхэн бахархан ярьдаг байж билээ. Гэтэл эдүгээгийн байдлыг харахад цамц банзал дээрээ харь хэлний янз бүрийн бичээс бүхий янхан хүүхэн шиг болсон мэт санагдана. Ийнхүү гудамж талбай харь хэлээр ямар ч монгол орчуулгагүй бичсэн нэр хаягаар дүүрэх шахсан нь гадаад харилцаа өргөжсөнтэй холбогдон зайлшгүй сурах шаардлагатай нь холбогдон харь хэл сурах нэг орчин болдог юм аа гэхэд эх хэлээ мартах, үл хүндэтгэх, улмаар Монгол улсын ерөнхийлөгч Н. Багабандийн УИХ˗ын чуулган дээр хэлсэнчлэн «Үндэсний бахархлыг бүдгэрүүлэх нөхцөлийг бүрдүүлж магадгүй».

	Монголчууд ном бичгийг «мэддэгт мэргэн цоохор» гэж оньсоголдог нь үнэхээр оносон зүйл. Иймд элдэв янзын хэлээр бичсэн энэ олон хаяг чимэглэл мэддэг хүнд хаягаар нь олж очиход мэргэн цоохор байж болох ч монгол үгээ товчлон латин үсгээр буруу зөв галигласан нь үсгийг нь мэддэг ч үгийнх нь утгыг ойлгохгүй хэн бүхэнд эрээн цоохор л харагдах буй заа. Зарим үйлчилгээний газрууд монголоор нэрлэснээ хүртэл латин үсгээр галиглан харь үгтэй хослуулсан нь цөөнгүй. Nomin Electronics гэж буй нь яруу найрагч Пунцагийн Бадарчийг хөлслөн «Есөн эрдэнийн орон» найраглалд нь байдгийг гуйвуулан «Электрон барааны дэлгүүр нь номин» гэсэн мөр нэмүүлж телевизийн зар сурталчилгаагаар орой болгон уншуулдаг дэлгүүр бололтой. Эх орны тухай алдарт найраглалыг зохиогчтой нь зар сурталчилгаандаа ашигласныхаа хариуд эх монгол бичгээрээ хаягаа бичиж болоогүй юм болов уу?

	Мөн III хорооллын комиссын дэлгүүр гэж байсны байранд «Supermarket ELBA Electronics» буй нь электрон бараа гэдгийг эхний үеэр нь товчилж ЭЛБА гэснийг латинаар галигласан болов уу.

	Энд үнэхээр электрон барааны мухлаг байгаа ч нөгөө тасалгаанд нь гадаадын шошготой архи дарс болон бусад хүнсний бараа худалдаалж байгаа нь үйлчлүүлэгчид болон зөвшөөрөл өгсөн байгууллагын ажилтнуудыг англи хэл мэддэггүй гэж басамжилсан мэт болжээ. Энэ мэтээр нэр хаяг нь үйлчилгээний зориулалт, нэр хаягтайгаа зөрчилдсөн нь цөөнгүй. Хуучин III хорооллын номын дэлгүүр гэж нийслэлд алдартай том сайхан дэлгүүр байж билээ. Эдүгээ хаяг нь том зайг эзлэн үлдсэн ч байранд нь хүнсний болон бусад эд бараа хувцасны худалдаа барьцаат үйлчилгээ эмийн худалдаа ихэнх зайг эзэлж багахан зайд нь номын худалдаа гэх боловч лангуундаа үзэг дэвтэр харандаа голлуулж арын зай цонхны тавцан дээр цөөн хэдэн ном тавьсан нь сонирхсон хүнд нэр гарчиг нь ч харагдахгүй ажээ. Энэ нь зах зээлд шилжих эдүгээ үед монголчуудын эрхэм баян гэж дээдэлдэг ном эрдэм арын байранд орж, адгийн баян гэдэг эд хөрөнгө эхэнд гарсны гэрч гэлтэй.

	Монголоор нэрлэснийгээ латинаар буруу зөв галиглах шохоорхолд автсаны өөр нэг жишээ гэвэл III, IV хорооллын автобусны эцсийн зогсоолын ойролцоо үзэмжтэй барьсан нэг барилгын үүдэнд mungun ayaga, uaz, Lada гэж байх агаад зэргэлдээх үзэмжгүй хуучин чингэлэгт авто дугуй засна гэж эв дүй муутай бичсэн зэргийг бодвол оросын УАЗ, Лада зэрэг машин засварладаг газар бололтой.

	Мөн энэ хороололд Nislelhuu Co ltb гэж хаягласан үйлчилгээний газар байх нь албан хэргийг латин үсгээр хөтлөн явуулах нөхцөл бүрдээгүй гэж УИХ˗аас тогтоол гаргасан эдүгээ үед монголчуудад ч ойлгомжгүй, үсгийг нь мэддэг үгийг нь ойлгохгүй гадаадынханд ч хачирхалтай дэмий чамирхал болжээ. Энэ бүхэн нь монгол улсад төрийн албан ёсны хэл нь монгол хэл байх тухай үндсэн хуулийн заалт, төрийн бичгийг монгол бичгээр явуулах бэлтгэлийг хангах тухай болон эдүгээ албан хэргийг кирилл монгол бичгээр хөтлөн явуулах тухай УИХ˗ын тогтоолыг зөрчсөн гэж үзэх үндэслэлтэй. Дэлхийн жишгийг харсан ч аливаа улс оронд хаяг чимэглэлээ үндэснийхээ хэл бичгээр бичээд хажууд нь дэлхийн нийтлэг гадаад хэлний орчуулгатай хослуулсан байдаг бус уу?

	Зарим үйлчилгээний газрын хаяг монголоор хэвээрээ үлдсэн ба хүнсний дэлгүүр, цаг засвар, эмийн сан, талхны дэлгүүр гэх мэтээр нэг загвараар бичсэний аль аль нь өнгө үзэмжийн хувьд эдүгээ гологдож утга агуулгын хувьд ч чамлагдаж буйг бас анхаарах цаг болжээ. Дашрамд тэмдэглэхэд сэлбийн гүүрний орчим буй (нэгэн хүнсний дэлгүүрийг «Цэцэнхангай» гэж нэрлэсэн нь бий. Цэцэн гэдэг үг нь хүний оюун ухааны хамааралтай атал уул усанд хамаатуулах нь хэр оновчтой бол?

	Мөн хуучин консулын дэнж гэж байсны орчим социализмын үеийн шуудан тээврийн автобааз гэж байсны хаяг «II бааз» гэсэн хэвээр буй нь автобусаар зорчин явахад цонхоор нүдэнд эвэр ургатал харагдсаар олон он жилийг өнгөрөөж байна. База гэдэг орос үг уг нь суурь, үндэс гэсэн утгатай, автобаза гэсэн нь машины зогсоол гэсэн утгатай атал орос хэлийг чухалчилж аливаа зүйлд хяналт ихтэй байсан тэр үед яагаад ийнхүү «хариуцлагагүй» нэрлэсэн юм бол доо?

	Нийслэлийн III, IV хорооллын гол гудамжны дагууд янз бүрийн хэлээр хаяг зарлалаа бичиж холион бантан болсон оготнын нүх мэт энэ олон жижиг үйлчилгээний газруудын орчинд «Өргөө» кино театр өрнө дорныг хослуулсан уран барилгын өвөрмөц байдлаараа, нэр хаягаа монгол бичгээр тод томруун бичсэн онцлогоороо ч сүрлэг бадрангуй харагдана. Өргөө гэдэг нь нийслэл хотын анхны нэр болохын хувьд ч, өргөө гэр гэсэн утгаар ч монгол хүний сэтгэлд дотно их л бэлгэшээлтэй нэр мэт санагднам. Иймээс ч Улаанбаатарын соёлын нэгэн төв, сүрлэг ордны дэргэдээс орчин тойрны нэр хаягийг төдийгүй хотын бусад дэлгүүрийнхтэй жишин эх хэлнийхээ хувь заяатай холбон элдвийг эргэцүүлэн бодлоо.

	Гэтэл хариас наймаачдын бөөндөж авчирсан бараанд дайгдан ирсэн «харх оготно»˗той зүйрлэмээр хаяг чимэглэл холоос өвөрмөц, сүрлэг бадрангуй харагдах «Өргөө»˗ний хаяа хатавчийг аль хэдийнээ мэрж эхэлсэн төдийгүй зарим нь дотор нь орогносон бололтой.

	Соёлын энэ том төвийн баруун талд «Мөөг» гэсэн даруухан бас ч сонин санагдах монгол нэртэй зоогийн газар байрлаж зүүн жигүүрт «пиво˗баар» орогнож ломбард гэж харь үгээр нэрлэгдсэн мөнгө зээлэх барьцаат үйлчилгээ, хамгийн гол нь Динго хэмээх тоглоомын газар энд буйг зүүн ханан дээр нь томоос том бичиглэжээ.

	Ийнхүү монгол хэлийг мөхөөх аюултай харь хэлний түрэмгийлэл нэгэнт орж ирснийг зөвхөн үйлчилгээний газруудын хаяг чимэглэл төдийгүй хувиараа эрхлэх аж ахуй, пүүс компаниудын нэрээс харж болно.

	Үүнд тодорхой жишээ олох гэж зүдрэхийн ч хэрэггүй бас нотлох гэж зүтгэх ч шаардлагагүй.

	Монгол улсын төрийн төв хэвлэл «Ардын эрх» сонинд зар сурталчилгаа хэвлүүлсэн пүүс, компаниудын оноосон нэрийг түүвэрлэн урьд нь ажигласантайгаа холбогдуулан хэлэхэд л хангалттай. «Ардын эрх» сонины зөвхөн сүүлийн хэдэн дугаараас түүвэрлэхэд «EXL—EL company. LTD», ЧОНГ˗ИН (монгол) корпорацын «ДЭҮ˗мотор» төв, «Жагар интернэшнл» ХХК, «УПА трейд» ХХК, «Ингүмэн» компани, «Марио» автосалон, «Рокмон холдинг», «Алексинтернэшнл» ХХК, «Зааг сервис», «БЕйс», «Maxwood co, ltd, «АСИА трейд» ХХК, «Жи˗эл˗си» төв, «Жи˗эй˗жи» ХХК, МИАТ компани, «Бармаш» компани, Агротехимпекс» ХК, «НИК» ХК, «Залуу монгол» ХК. «Цагаан морь» ХК, «Талхчихэр» ХК гэсэн оноосон нэрсээс оносон нь цөөн, оновчгүй нь олон буйн дотор эх монгол үгээрээ нэрлэсэн нь үлэмж бага төдийгүй үг хураан товчлохдоо харь үгтэй хоршсон, эсвэл үг үеэр товчлохыг хутгалдуулсан зэргээр ёстой л холион бантан болжээ. Аливаа оноосон нэр нь уг зүйлийн мөн чанар, зориулалтыг тусгасан байх буюу эсвэл зөн бэлгэдлийн утгатай, хамгийн гол нь үндэсний хэлний хэм хэмжээнд нийцсэн, ойлгомжтой байж хэлний харилцах мэдээлэх үүргийг гүйцэтгэж чадна. Тэгвэл «Залуу монгол» зэрэг бэлгэшээлт монгол нэр буйн зэрэгцээ хуучин дасал болсон, бас дэлхийн олон оронд мэдэх МИАТ, НИК зэрэг томхон нэрсээс гадна MBOS гэж латин үсгээр товчилсон юм уу, O'Kей хэмээн англи үгийг кирилл үсгээр галигласан нэртэй компани буй нь тухайн байгууллагын зориулалт, ажил үйлчилгээний утгыг хэр зэрэг оновчтой илэрхийлж буй юм бол?

	Хамгийн гол нь үйлдвэрлэл үйлчилгээний зориулалттай эдгээр байгууллага Монгол улсын төр засгийн зохих байгууллагаас албан ёсны зөвшөөрөл авч баталгаажсан зөвхөн гадаадынхан бус монголчууддаа илүү зориулалттай болохоор Монгол улсын үндсэн хуульд «Монгол хэл бол төрийн албан ёсны хэл мөн» гэсэн заалттай нийцэхгүй мэт санагдана. Нэгэн үе аливаа алдаа дутагдлыг ард нийтийн дунд хаа хаанаа байна гэсэн утгаар ярихдаа «хавтгайдаа» гэсэн үг хэрэглэдэг байж билээ. Тэгвэл монгол хэлээ харь үгийн «ханасан уусмал» шиг болгох энэ үзэгдэл хавтгайдаа төдийгүй задгайдаа гарч улс орны амьдралын хэвтээ босоо бүхий л тэнхлэгт хэтэрсэн нь мэдрэгдэх боллоо. Ялангуяа энэ талаар бүх нийтэд үлэмж нөлөөтэй дөрөв дэх засаглалынхан болох хэвлэл радио телевизийн сурвалжлагчид «үлгэр жишээ» үзүүлж явна. Хэвлэлийн эрх чөлөө гэдэг эх хэлнийхээ хэм хэмжээг эвдэн «задгайрах»˗ын нэр биш болов уу?

	«Хөх толбо» сонин монголын чөлөөт хэвлэлийг манлайлж яваа шигээ нийтлэлдээ «Технард гэдэг хөрөнгийн чадваргүй жулик компани...» «Ганболдын бүлэглэл болон бусад фанатикууд» (1998, № 12) гэх мэтээр орос голдуу харь үгийг чөлөөтэй хэрэглэх талаар бас манлайлж байна. Уг нь монголын сэтгүүл зүйн дэгийн тогтсон дэгийг анх Баабар чөлөөт сэтгэлгээгээр эвдэхдээ хар ярианы бүдүүлэг хэллэг, харь үгийг гуйвуулсан дуудлагаар нь хамаагүй задгай хэрэглэн утга зохиолын хэлний сонгодог найруулгыг «эвдэх» талаар «нээлт» хийсэн билээ.

	«Ардчилсан холбоо» эвсэл буюу «Баабарын талынхныг сонгуульд ялалт байгуулмагц амласнаасаа няцаж хэвлэлийн эрх чөлөөний тухай хууль гаргахыг боогдуулж чөлөөг хэвлэлийнхэнд шар хэвлэл гэсэн хоч өглөө гэж шүүмжилж буйг «Сэрүүлэг» сонины эрхлэгч С. Баярмөнхийн бичсэнчлэн «Баабарын барьж өгсөн овоохойд амьдарч байгаа» болохоор «Өнөөдөр ингэж хэлэхээр боловсролгүйгээр нь дуудаад байгаа ч» Өчигдөрхөн «пизда» гээд хэлж байсан Баабартаа «шавь» орсон хэвээр байхаас өөр аргагүй юм болов уу даа. Уг нь жулик (луйварчин), фанатик (хэт шүтлэгтэн, улайран итгэгч) гэж орос монгол толинд буй утгаар бичихэд найруулгын өнгө аяс чамлагдаад байвал егөөдсөн сэтгэлийн эгдүүцлээ илэрхийлсэн өөр үг монгол хэлний үгийн санд элбэг юм сан.

	Харь үгийг хамаагүй замбараагүй хэрэглэх тухайд төр засгийн төв хэвлэлийнхэн ч ялгаагүй бөгөөд буруу бичиж утгын өнгө аясыг алдагдуулах нь цөөнгүй. Монгол улсын ерөнхийлөгчийг Казах улсад айлчлахын өмнө гарсан дугаарт тус улсын тухай танилцуулгад тэнд оршин суугчдын талаар дурдахдаа «немц» гэсэн нь «немец» гэсэн үгийн алдаатай бичлэг бололтой. Миний ойлгодгоор герман хүмүүс өөрсдийгөө «немец» гэж хэзээ ч хэлдэггүй харин оросууд их гүрний дээрэнгүй үзлээр буюу немой хэлгүй гэсэн утгаар өөрсдийнхөө хэлийг мэддэггүй гэж басамжлан өгсөн хоч нэр тул төрийн том айлчлалын өмнө Казах улсад оршин суугч 614 мянган герман хүмүүсийг доромжилсон мэт болжээ. УИХ˗д ардчилсан холбоо эвслээс сонгогдсон зарим гишүүд ярих бичихдээ онцын шаардлагагүйгээр гадаад үг хэллэг оролцуулах буюу хууль санаачлахдаа америкт ийм байдаг гэж баримжаалан монголоор нэрлэж болохоор байтал л англиар «лоббидох» дуртай байдаг бол МАХН сургалт судалгааныхаа төвийг «Прогноз» гэж нэрлэсэн нь орос хэлийг албан ёсны гэж зарлах шахан тушаал дэвших шалгуур болгосон үеэ эргэн дурссаных уу? Эсвэл 1990 оноос хойш орос хэлийг төдий л тоомсорлохоо байсан алдааг залруулах гэснийх үү?

	Түүнчлэн энэ хаврын чуулганы нээлт дээр үг хэлсэн эрхэм гишүүдийн зарим нь үгээ эхлэхдээ «Хатагтай ноёд оо» гэж байхад нь нөгөө нэг нь «ноёд хатагтай» нараа гэх мэтээр төр ёслолын хувьд ч, илэрхийлэх хандлагын талаар ч харилцан зөрүүтэй буй нь намын хамаарлаас болов уу? Эхэлж сурсан юм уу эрхэмлэн дээдэлдэг харь хэлнийх нь орчуулгын нөлөөнөөс болов уу?

	Дашрамд тэмдэглэхэд өнгөрсөн оны дөрөвдүгээр сард УИХ˗ын тамгын газраас зохион байгуулсан «Төрийн бодлогод судалгааны үр нөлөөг тусгах нь» дугуй ширээний ярилцлагын урилгад «Хүндэт ноёгтой хатагтай таныг» хэмээн ноён гэдэг үгэнд эмэгтэй хүнд хамаарах (тай) дагавар залгасан байсан нь эр ч биш, эм ч биш буюу манин гэж доромжилсон юм шиг санагдаж билээ.

	Эх хэлээ эрхэмлэн дээдлэх төдийгүй энэ талаар төрийн бодлого боловсруулан явуулах учиртай дээдсийн хүрээнийхэн ийм байхад өрнөд ертөнцөд «олон түмний урлаг» хэмээн сонгодог урлагт үл хамааруулдаг поп рокийн дуучин болох гэж, бас тайчих урлагаар аз турших анхны алхмаа хийж яваа залуу эмэгтэй CD хийлгэснээс хойш... фэнүүдийн зүгээс... хүсэлт олонтой ирдэг. Энэ супер шоу тоглолт... «Поп стоп» диско клубт үдэш 20 цагт эхлэх бөгөөд «Эрос № 1» CD...ийнхээ дуунуудаа дуулах» тухайгаа ярихад нь «Ардын эрх» сонины сурвалжлагч «үзэгчдэд зориулж ямар сюрприз бэлдсэн бэ?», «Клип хийлгэх үү?» гэх мэтээр асуухад түүнд уг үг хэллэгийг хэрэглэн хариулж буй нь аргагүй ч юм уу даа? Тэгэхдээ л «урлагийн од» нь ингэж ярьж байгаа болохоор түүнийг шүтэн бишрэгчид нь даган дуурайх нь тодорхой тул эх хэлнийхээ хувь заяаны төлөө сэтгэл эмзэглэхгүй байхын аргагүй. Ийм нөхцөлд урлагийн болон хөгжмийн нэр томьёог шинэчлэн зөв оноож хэвшүүлэх талаар тухайн судалгааны байгууллага улам ихийг санаж сэдэхгүй бол «өнгөрсөн борооны хойноос цув нөмрөх» гэх буюу «ниргэсэн хойно нь хашхирав» гэгч болж магадгүй.

	Эх орны маань соёлын цэцэрлэгт хүрээлэнд харь үгийн «бороо» тасралтгүй орсоор монгол хэлний үгийн санд үер болж үйлчилгээний газрууд, хувиараа эрхлэх аж ахуй, пүүс компанийн нэр хаяг төдийгүй, урлаг спортын хамтлагууд бараг цөм харь нэртэй болж буйг тоочин бичвэл хэдэн хуудас шаардах бөгөөд ганц нэгийг нь дурдвал бусдаас нь онцлон ад үзсэн мэт болох тул цаг цаас хэмнэе. Спортын болон урлагийн наадам тэмцээнийг үзэхдээ хөгжөөн дэмжигчид нь ч харь үгээр урам хайрласан бичвэрээ үе үе өргөж байх нь гадаад хэлний хичээлийн дадлага хийж байна уу, ганц нэг сурсан хэллэгээрээ гайхуулж байна уу гэмээр. Хамгийн гол нь өрсөлдөн буй урлаг спортын «од» утгыг нь бүрэн ойлгодог байгаасай. Оюутны урлагийн нэгэн наадмын ерөнхий шүүгч, манай театрын урлагийн нэрт зүтгэлтэн Б. Бадар-Ууган дүнг нь танилцуулахдаа сургуулиудынх нь (монгол) нэрээр төлөөлүүлэн оноог хэлье. Баг хамтлагийнх нь нэрийг хэлэх гэхээр Тип топ гээд хэл хугалчих гээд байх юм» гэсэн нь жирийн нэг хошигнол бус харь үгийг хамаагүй хэрэглэж буй талаар жинтэйхэн шүүмжлэл боллоо.

	1980˗аад онд залуучууд өөрөө ч утгыг нь ойлгохгүй гадаад хэлний бичээстэй цамц өмсөж гангардаг байсан бол эдүгээ хотын байшин барилга тиймэрхүү болж хүүхэд залуус спорт, урлагаар өрсөлдөхдөө гадаадын нэртэй хамтлагийн нэрийг зээлдэн орлон «тоглодог» болжээ. Хэргийн гол учир нь хэдэн нэр хаягтаа бус харь үгээр чамирхах нь хамаг нийтийн хөдөлгөөн болж эх хэлээ эвдэн гутааж 1930 хэдэн онд феодалын, шашны гэдэг нэрийн дор үндэснийхээ өв соёлын үнэт дурсгалыг үрэгдүүлэн сүйтгэсэн гунигт түүх бүү давтагдаасай.

	Улс орны гадаад харилцаа улам өргөн дэлгэр болж буй эдүгээ үед дэлхийн олон орны хэлийг сурах нь тун чухал ч энэ нь эх хэлээ мартахын юм уу, харь үг хэллэгийг хамаагүй хольж хутган ярихыг зөвтгөхийн шалтгаан биш. Эх хэлээ төгс эзэмшээгүй, гадаад үгийг гадарлах төдий хүн л ганц нэг мэдэх үгээр гангаран чамирхдаг гэлцдэг.

	Харийн хүнтэй хэчнээн үерхлээ ч хайртай эцэг эхээ мартаж, түмэн газрын холд одлоо ч төрсөн нутгаа санахгүй байх учиргүй. Тиймээс ч эх хэлээ насан туршид эрхэмлэн судлахдаа гадаадын олон хэлийг гаргууд сайн эзэмшин ядаж хоёр хэл сурч эрдмийн унаа «хос морьтой» болохыг шавь нартаа ямагт захидаг байсан билгүүн номч академич Б. Ринчен ярих бичихдээ дүйх монгол үг нь байсаар атал онцын зорилгогүйгээр хэт чамирхан харь үг хэрэглэж гаж үзэгдлийг шүүмжлэн

	 

	Харийн үгээр далайлгагсдыг

	Хамгийн боловсорсон гэхэд бэрх

	 

	хэмээн тэртээ 1958 онд буюу дөчин хоёр жилийн өмнө «этгээд хэл» шүлэгтээ бичсэн нь эдүгээ бүр ч үнэ цэнтэй санагдана.

	Хэлний хөгжлийн түүхэн туршлагаас үзвэл улс түмний хоорондын харилцаанаас үүдэн гарсан ард түмний оюуны соёлын хэрэгцээнээс шалтгаалж харь хэлнээс үгийг зүй зохистой, зээлдэн хэрэглэх нь тухайн хэлний үгсийн санг баяжуулж илэрхийлэх бололцоог нь нэмэгдүүлдэг байна.

	Грек, араб, перс, түрэг хэлнээс монгол хэлэнд нэвтэрсэн үг цөөнгүй байдаг нь эдгээр улс үндэстэнтэй эртний харилцаатай байсны гэрч бөгөөд бурхны шашны соёл суртахууны нөлөөгөөр төвөд, самгарди, улс төрийн болон эдийн засгийн харилцаатай байсны учир хөрш зэргэлдээх орны орос, хятад үг монгол хэлний үгийн санг баяжуулсаар ирсний зэрэгцээ 1921 оны үндэсний ардчилсан хувьсгалын дараагаар орос хэлээр дам болон шууд англи, герман, франц зэрэг европ зүгийн олон хэлний үг орсноос гадна бүр эртний уламжлал ч бий.

	Мөн монгол хэлнээс орос, хятад, манж, төвөд, түрэг хэлэнд орсон үг цөөнгүй бөгөөд хариас үг зээлдээгүй, үгсийн сан нь дан ганц өөрийн хэлний уугуул язгуур үгээс бүрдсэн улс үндэстэн байхгүй ажээ. Тэгэхдээ үгсийн санд эзлэх байр, тоо хэмжээг нь бодолцон өөрийн хэлэнд уг утгыг бүрэн илэрхийлэх үг байх буюу дүйлгэн орчуулах боломж байсаар атал хариас зээлдэхийг хязгаарлах, зөв дуудах болон бичих зүй зэрэгт тохируулах зэрэг хэлний хэм хэмжээг нарийн чанд баримталдаг байна. Иймд монгол хэлэнд хариас зээлдсэн үгийн олонх эх хэлний язгуур үгээс ялгарахгүй шахам болсон нь монгол хэлний зүй тогтлын дагуу өөрчлөгдсөнтэй холбоотой. Тухайлбал: Монгол хэлэнд эртнээс орсон саван˗франц, дэвтэр˗перс, ном˗грек, шүлэг˗самгарди хэлний гаралтай ба лууван, манжин зэрэг хүнсний ногооны нэлээд нь хятад хэлний үг бөгөөд жирийн уншигчдад бол язгуурын монгол үг шиг санагддаг байж магадгүй. Мөн эрдэмтдийн тооцоолсноос монгол хэлний үгсийн санд харь хэлнээс зээлдсэн үг арав орчим хувийг эзэлж буй ажээ. Энэ нь монголчууд харь хэлнээс үг зээлдэх нарийн чанд зарчим хэлний хэм хэмжээтэй байсныг харуулна. Гэтэл социализмын үед монгол хэлний хичээл дээр эх хэлний үгсийн санг танилцуулах зорилгоор сурагчдаас өмсөж буй хувцас хоол унд, хичээлийн хэрэглэлээ нэрлэхийг хүсэхэд цөм орос үг хэлэхийг сонсоод Б. Ринчен ˗ «энэ чинь эх хэлний хичээл биш эрлийз хэлний хичээл байна» гэж орос хэлний нөлөөнд автаж буйг шүүмжилсэн шог яриа байдгийг эдүгээ утга зохиолын шүүмжлэгч Ц. Хасбаатарын «Американизм монголд түрхрэн орж ирлээ» гэсний нэгэн гэрч болж англи хэлний үг хэллэг давамгайлсан харь үгтэй хаяг чимэглэл оноосон нэрд зонхилж байгаатай уялдуулан бодвол хариас зээлдсэн үг монгол хэлний үгийн санд арван хувь бус харин урвуу харьцаатай ерэн хувь болчих юм биш байгаа гэж айдас төрүүлнэ.

	Харь хэлнээс үндэсний хэлний үгсийн санд орсон үгийг зээлдмэл үг гэдэг билээ.

	Тэгвэл эдийн засагт гадаадаас авсан зээл хэт их байх нь харийн гүрний хараат болохын угтал болдог шиг эх хэлний үгсийн санд зээлдмэл үгийн тоо дэндүү ихсэх нь түүний баяжуулахаасаа илүү эрлийзжүүлэн улмаар эвдэн гутаахад хүргэнэ.

	Иймд гадаад үг ганцыг ч хэрэглэхгүй гэж гайтуулж монголоороо бүгдийг нэрлэнэ гэж муйхарлаж болохгүй нь тодорхой боловч «өсөхөөс сурсан үндэсний хэл мартаж болохгүй соёл мөн» (Д. Нацагдорж) болохын учир «Чихину чимэг болсон аялгуу сайхан монгол хэл Чин зоригт өвөг дээдсийн минь өв их эрдэнэ»˗ээ (Б. Ринчен) эвдэн гутаахгүйн тулд харь үг хэллэгийг хамаагүй замбараагүй хэрэглэхгүй байж монгол хэлнийхээ хөгжин баяжих орчныг уламжлан хадгалах төрийн бодлого үгүйлэгдэж буйг өгүүлэх юун!?

	Академич Ш. Лувсанвандан багшийн бичсэнчлэн «Хэл бол бүтэхийн хамт эвдэрч, эвдрэхийн хамт бүтэж байдаг буюу зогсох хөдлөх хоёрын эсрэг (диалектик) нэгдэлд оршдог» боловч бүтэх эвдрэх зохих хэм хэмжээ бүхий хууль зүйтэй билээ.

	Эдүгээ экологи гэдгийг зөвхөн байгаль орчинтой төдийгүй үндэсний соёл, хэл ёс заншилтай холбон тайлбарлах, онол бий болсон байна. Байгаль орчныг хамгаалах нь тэнд хүн амьдрах нөхцөлийг бүрдүүлдэг бол хэл соёлын экологийг хадгалан үлдээх нь тухайн үндэстэн туурга тусгаар оршин тогтнохын үндэс болдог. Иймд монгол хэл соёл мөхөх юм ...

	Тэгвэл монгол орны байгалийн унаган төрх, экологийг хамгаалахаас дутуугүйгээр үндэсний хэл, бичгийн язгуур шинж, соёлын экологийг сүйтгэх аюулаас хамгаалах төр засгийн бодлого явуулах нь чухал байна. Энэ нь улсын тусгаар тогтнол, үндэсний аюулгүй байдлын бодлоготой ч холбоотой гэж болно. Монгол улсын ерөнхийлөгч Н. Багабанди УИХ˗ын 1998 оны хаврын чуулганы нээлт дээр үг хэлэхдээ монгол үндэсний язгуур эрх ашиг, үндэсний аюулгүй байдалтай нэн чухал учир холбогдол бүхий олон чухал асуудлыг дэвшүүлэхдээ «монгол хүн монгол орон оршин тогтнож хөгжих тулгуур, суурь нь оюуны сэтгэлгээний аюулгүй байдал бөгөөд үндэсний хэл бичиг, түүх соёл, зан заншлаа хадгалах нь монгол төр, монгол үндэстэн оршин тогтнож хөгжихийн үндэс болохыг үндэсний аюулгүй байдлын үзэл баримтлалд тодорхой заасныг дурдаад «үндэсний бахархал, тэмүүлэл бүдгэрч, уламжлал заншлаа үл тоомсорлох, үгүйсгэх, бусдын соёл, аж төрөх ёсыг мухар сохроор хуулбарлан шүтэх хүнийссэн сэтгэлгээ хүрээгээ тэлэхэд хүрч байна. Эдгээр нь хүн амын оюуны тусгаар тогтнолыг хэврэгшүүлж байгаа манай дотоод дахь чимээгүй аюул юм» гэсэн нь эх хэлээ үл тоомсорлон харь үгийг шүтэн нэр хаяг, ярих бичихдээ хольж хутган хэрэглэдэг болсонтой шууд холбогдоно.

	Нийгэм, соёл түүхийн шинэчлэлт улс түмний харилцаанд гарсан өөрчлөлттэй холбогдон ялангуяа нэг соёл суртахууны хүрээнээс нөгөөд шилжих үед аливаа хэлний үгсийн санд шинэ үг хэллэг олноор нэмэгдэх, зэргээр өөрчлөгдөх нь зүй зохисын дагуу байж болох ч энэ нь хэм хэмжээнээс хэтэрч өөр хэл соёлын нөлөөнд хэт автвал үндэсний хэл нь мөхөх хүртэл аюултай. Манж гүрэн хэдийгээр цэрэг зэвсгийн хүчээр хятадыг эзэлсэн боловч хэл, соёлоо хамгаалах талаар явуулах төрийн бодлого нь доголдсоноос хятадын соёлд уусан эдүгээ манж хэлээ мэддэг хүн бараг үгүй болжээ. 1921 оны ардын хувьсгалын дараагаар монгол орон буддизмын нөлөө бүхий дорнын соёлын хүрээнээс зөвлөлт оросоор чиг баримжаагаа болгосон европын соёлд шилжин, марксист, ленинист суртал сталинизмын дарангуйлалд автаж эхэлсэн 1930 хэдэн онд манай хэл бичгийн эрдэмтэд үндэсний хэл соёлоо уламжлан хөгжүүлэхийн тулд «Хэлбичгийг сайжруулах бодлогын бичиг» цуврал сэтгүүл хэвлэж, эрдэмтэн зохиолч Ц. Дамдинсүрэн «Хичээл билгээ гаргаж хэл бичгээ хөгжүүлье» өгүүлэлдээ соёлын өв дурсгалыг хамгаалах тухай санаа дэвшүүлж, номч мэргэн Шагж 1937 оны хэлмэгдүүлэлтээс өрсөн амжиж «Монгол үгийн тайлбар толь» тэргүүтнийг зохион үндэснийхээ хэлний засаглалыг тогтоохын төлөө тэмцэж байсан нь эх хэлний талаар явуулах төрийн бодлого алдагдаж байсан хоосон зайг нөхөх гэсэн оролдлого эх оронч гавьяат үйлс мөн.

	Аливаа улс гүрэн түүхийн ямар ч үед эх хэлээ хамгаалан хөгжүүлэх талаар төрийн бодлого боловсруулан хэрэгжүүлдэг төдийгүй шаардлагатай бол улсын хэлний тухай хууль батлан мөрдүүлдэг байна.

	Казах улс «Казах хэлийг төрийн албан ёсны хэл, орос хэлийг олон үндэстний харилцааны хэл» хэмнэн үндсэн хуульдаа батламжлан тунхагласан бол Словак улс «Улсын хэлний тухай» хууль батлан гаргаж бүх албан баримт бичгийг Словак хэлээр үйлдэхээс эхлэн худалдаанд гаргах гадаадын аливаа хүнсний болон эд бараа, эмийн зүйлсийн тодорхойлолт хэрэглэх зааврыг словак хэлээр товч бичиж хавсаргах, хэвлэл сонины сурвалжлагч, радио телевизийн нэвтрүүлэгчид гадаад үг хэллэг хэрэглэн чамирхахгүй байх арван хоёр хүртэлх насны хүүхдэд зориулсан киног кино театр болон зурагтаар үндэсний хэлээр үзүүлэх тухай болон нийгмийн бусад хүрээг хамарсан заалт оруулж, хэрэв зөрчвөл 1700—17000 доллар хүртэлх хэмжээтэй кроноор торгож байх болжээ. Энэ бол эх хэл нь улсын тусгаар тогтнол, үндэсний аюулгүй байдлын нэгэн тулгуур баталгаа гэдгийг ойлгон явуулж буй төрийн бодлого юм.

	Дашрамд тэмдэглэхэд Монгол улсын «Эх хэлний тухай хуулийн төслийг Гэгээрлийн яамны ажилтан Дэмчигсүрэнгийн үүсгэл санаачилгаар бидний хэдэн нөхөд боловсруулж буй болно. Ардчилал зах зээлийн замыг сонгон хүн төрөлхтний нийтлэг хөгжлийн замд орсон улс орнууд амьдралын хэв төлөвийн хувьд ижилсэх магадлал их агаад үзэл суртлын тэмцэл туйлшрал арилж зөвхөн шашин суртахуун хоорондын өрсөлдөөн бий болно гэж таамаглан бичиж байна. Ийм нөхцөлд монгол орны тусгаар тогтнол, үндэсний аюулгүй байдлын нэгэн гол баталгаа нь хэл соёл, ёс заншил юм. Иймд эх хэлнийхээ язгуур үндсэн шинжийг иж бүрнээр хамгаалах төр засгийн нэгдсэн бодлого үгүйлэгдэж буйг тэмдэглэн дараах саналыг төр засгийн удирдах байгууллагын анхааралд өргөн дэвшүүлж байна.

	1. Монгол орныхоо өвөрмөц нөхцөлд бүрэн нийцсэн эх хэлний хуулийг УИХ˗аас нэн даруй батлан түүнд төрийн албан ёсны хэл болсон монгол хэл бол улсын тусгаар тогтнол үндэсний аюулгүй байдлын нэгэн тулгуур баталгаа гэдгийг (үндэсний цөөнхийн эрх ашгийг хохироолгүйгээр) хуульчлан баталгаажуулж төр засаг, нийгэм, соёл боловсрол, шинжлэх ухаан, хэвлэл мэдээллийн хэрэгсэл, ажил мэргэжил, үйлчилгээний бүхий л салбарт хэрхэн мөрдөх талаар тусгах, үүний биелэлтэд хяналт тавих түүнчлэн УИХ˗аас батлан гаргаж буй хуулиудад зөвлөмж өгөх эрх бүхий «Эх хэлний цэц»˗ийн Улсын нэр томьёоны комиссыг (УНТК) шинэчлэх замаар УИХ˗ын дэргэд эрдэм шинжилгээний болон хяналт шалгалтын түшиц байгууллагатайгаар томилон. ажиллуулах нь өнөөгийн нөхцөлд нэн шаардлагатай байна.

	2. «Эх хэлний хууль» хууль батлагдан гартал УНТК˗ын эрх үүргийг өргөжүүлэн зөвхөн шинжлэх ухааны олон салбарын нэр томьёог оноон жигдлэх төдий бус УИХ˗аар батлагдан гарах гэж буй хуулийн төсөлд нэр томьёо, хэл найруулгын зөвлөмж өгдөг болгох пүүс компани аж ахуйн нэгжийн бүх нэрийг компьютерын санах байгууламжид оруулаад үг бүтээх, товчлох тогтолцоонд тохироогүй, эх хэлний хэм хэмжээнд нийцэхгүй харь үгийг чамирхан шохоорхсон зэргийг өөрчлөн зохицуулах, шинээр бүртгүүлж буй байгууллагын нэрийг УНТК˗тай зөвлөлдөн зөвшөөрөл авсны үндсэн дээр гэрчилгээ олгодог журмыг хэвшүүлэх нь чухал юм.

	3. Нийслэл хотын өнгө үзэмж, дэг журмыг сайжруулах талаар сүүлийн үед зохиож буй ажлыг дэмжихийн ялдамд Улаанбаатар хотын 30 жилийн ойг угтсан ажлын хүрээнд байгууллагуудын нэр хаяг чимэглэл нь хэлний хэм хэмжээ болон гоо сайхан, дизайны шаардлагыг хангах эсэх талаар дүүрэг хороодын засаг даргын үзлэгийг «Улаанбаатар сонины» сурвалжлагч, Улаанбаатар телевизийн сэтгүүлч, хэл бичгийн судлаач эрдэмтдийг оролцуулан хийх энэ бүхний үндсэн дээр онол практикийн бага хурал зохион байгуулж, асуудал дэвшүүлсэн цувралыг «Улаанбаатар» сонинд нийтлүүлэх, пүүс, компани,үйлчилгээний газрууд нэр хаягаа хэрхэн сонгох үндэсний утга зохиолын хэлний хэм хэмжээнд нийцэх эсэх талаар УНТК˗оос зөвлөмж авсны эцэст нийслэл болон дүүргийн засаг даргын тамгын газраас зөвшөөрөл олгодог болох нь эх хэлээ эрхэмлэхэд төдийгүй улсын нийслэлийн соёлч байдлыг дээдлүүлэхэд чухал ач холбогдолтойг өгүүлэх юун. 

	 

	1998 он

	 


БОЛОВСРОЛЫН ДОКТОР ЭРДЭМТЭН МӨН ҮҮ?

	 

	1940 хэдэн оны эхээр Нямын Жагварал гуай хөдөө аж ахуйн ухаанаар, эрдэмтэн зохиолч Ц. Дамдинсүрэн Хэлбичгийн ухаанаар эрдмийн зэрэг Москва хотноо амжилттай хамгаалж их зохиолч Д. Нацагдоржийн хэлснээр «Хээрийн галуу нисэн үл хүрэх газраас... эрдэнэ өвөртлөн ирэхэд» монгол түмэн хуучин цагийн хутагт хувилгаан тодорсон лугаа адилтган шинэ цагийн эрдэмтэн хүнийг харах гэж хошуурцгааж байсан гэлцдэг. Бас 1959 онд билгүүн номч гэж олноо алдаршсан Б. Ринчен ЗХУ˗ын эрдмийн байгууллагаас дэд эрдэмтний зэрэг олгоход нь «Ухна ишигний зэрэг авахгүй» гэж голоод Унгар улсад хэлбичгийн ухааны докторын зэрэг хамгаалж ирэхэд нь доктор гэдэг эрдэмтэн хүний дээд зэрэг юм гэдгийг монголын ард хүртэл ойлгон хүндэлж иржээ. Энэ үеэс 1999 он хүртэлх дөчин жилд шинжлэх ухааны докторын зэргийг хоёр зуу гаруй эрдэмтэн хамгаалсан бөгөөд тэдний бүтээлийг манай оронд төдийгүй дэлхийн оюуны ертөнц хүлээн зөвшөөрч байна. Академич, доктор профессор, түүхч Б. Ширэндэв дэлхийн арав гаруй орны ШУА˗ийн гадаад гишүүнээр сонгогдон Монгол улсын хөдөлмөрийн баатар болж, академич, физикч, X. Намсрайн бүтээлийг АНУ˗д хоёр дахь удаагаа хэвлэж буй нь үүний нэгэн гэрч мөн.

	Ер нь аливаа оюуны хөдөлмөр эрхэлдэг хүнд насны бүтээл гэж байдаг агаад түүний нэрээр нэрлэгдэн эх орныхоо болон хүн төрөлхтний эрдэм ухааны санд хувь нэмэр болон ордог билээ. Ньютоны ертөнцийн таталцлын хууль, А. Эйнштейний харьцангуйн онол зэрэг нь чухам ийм л насны бүтээлүүд бөгөөд харин хүн түүнийг хэдэн ч насандаа туурвиж нээлт хийж болох ажээ. Тэгвэл докторын зэргийг тухайн салбарын шинжлэх ухаанд онолын шинэ нээлт хийсэн судалгааны шинэ арга нэвтрүүлэн насны бүтээлээ туурвисан эрдэмтэнд олгодог гэж тун саяхан болтол монголчууд ойлгож байлаа. Докторын зэрэг хамгаалах журамд «Докторын зэрэг горилох диссертаци нь зохиогчийн биечлэн гүйцэтгэсэн судалгааны үр дүнд үндэслэсэн, шинжлэх ухаан, нийгэм, эдийн засгийн салбарт онол, технологийн шинэ аргазүй боловсруулж үйлдвэрлэл, практикт нэвтрүүлж соёл шинжлэх ухаан технологи, нийгэм, эдийн засгийг хөгжүүлэх шийдлийг агуулсан эрдэм шинжилгээний бие даасан дорвитой бүтээл байх» гэж зааснаас энэ нь тодорхой. Хоёр сая гаруй хүнтэй монгол улсад шинжлэх ухааны доктор хоёр зуугаадхан буй нь энэ эрхэм хүндтэй эрдмийн зэргийг хамгаална гэдэг тийм амар хялбар зүйл биш гэдэг нь ойлгогдоно. Гэтэл өнгөрсөн оны сүүлчээр УИХ˗аас баталсан «Боловсролын хууль»˗ийн дагуу Гэгээрлийн сайдын тушаалаар шинэ журам бий болсноос хойш докторуудын тоо ганцхан өдөр хоёр мянгыг хол давж шинжлэх ухааны доктор, дэд доктор буюу боловсролын докторын зааг ялгаа нь харагдахаа больж ёстой л «мэргэд олширвол мунхгийн толгой эргэнэ» гэгч боллоо.

	1921 оны ардын хувьсгалын дараагаар европ зүгийн анагаах ухааны эмч хүнийг доктор гэж нэрлэж байснаа хожим шинжлэх ухаанд шинэ нээлт, үзэл баримтлал, шинэ дэг (школ) бий болгосон эрдэмтнийг доктор гэж ойлгох болсон монголчууд хэнийг доктор гэж нэрлэх талаар жирийн ард олон байтугай эрдэмтэд маань ч эдүгээ эргэлзээнд оров бололтой. 1980 хэдэн онд дэд эрдэмтний, зэрэг хамгаалсан нэгэн бээр «би одоо докторын зэрэг хамгаалалгүй шууд доктор болж байна уу» гэж байх нь тохиолдов. Нэгэнт хууль журам нь гарчихсан хойно өөрийгөө доктор гэж нэрлэхэд юуны буруу байх вэ? Гэвч «юманд учир, суманд гичир» гэж бий.

	Дэд эрдэмтэн буюу дэд докторуудын дотор эрдмийн зэрэг хамгаалсан бүтээл туурвил нь докторын зиндаанд хүрсэн нь цөөнгүй бөгөөд нэлээд нь докторын зэрэг горилох бүтээлээ туурвисан атал улам чанаржуулах гэж чармайсаар дэд доктор цолтойгоо өнөөг хүрсэн эрдэмтэд олон буйг үгүйсгэх учиргүй. Гэвч социализмын гэгдэх үед нэг намын цаг зуурын бодлого, үзэл сурталд үйлчилж социалист уралдааныг хэрхэн зохион байгуулах вэ? Намын суртал ухуулгыг яаж хийх вэ? гэдэг ч юм уу МАХН, МХЗЭ, МҮЭ˗ийн үзэл суртлын ажлын аргачлал төдий сэдвээр эрдмийн зэрэг хамгаалж эрдэмтдийн эгнээнд орсон нь цөөнгүй. Шинжлэх ухааны бусад салбарын дэд докторуудын дотор ч байлаа гээд илүүдэхгүй байхгүй гээд дутахгүй бүтээлээр эрдмийн зэргээ чадан ядан хамгаалсан нь бий. Малын зохиомол хээлтүүлэг гэж байдаг шиг зохиомлоор дэд эрдэмтэн болсон энэ хүмүүсийн дотор эрдэм шинжилгээний эхний агаад эцсийн бүтээлээ бичиж эрдмийн зэрэг хамгаалаад шинжлэх ухааны ертөнцөд сураг алдарсан нь буйг нуух юун. Ийм дэд эрдэмтэн буюу дэд докторуудыг Гэгээрлийн яамны сайдын 1998 оны 281 дүгээр тушаалд заасанчлан доктор (Ph. D) зэрэгтэй дүйцүүлэх болж байгаа нь тухайн хүмүүстээ завшаантай ч шинжлэх ухааны нэр хүндэд хохиролтой юм.

	ОХУ болон гадаадын зарим оронд 1990 оноос хойш дэд эрдэмтний зэрэг хамгаалахад нь диплом олгохдоо олон улсын жишигт нийцүүлэн доктор (Ph. D) гэж бичсэнийг зарим нэгэн овжин ашиглаж «намайг шинжлэх ухааны доктор шууд болгосон» гэж сагсуурч яваатай тааралдав. Генерал болохыг хүсдэггүй цэрэг байхгүй гэдэг шиг доктор болох гэж мөрөөддөггүй эрдэмтэн байхгүй нь мэдээж. Гэхдээ улс төр, нийгмийн шилжилтийн эгзэг тааруулан амар хялбар замаар энэ эрхэм хүндтэй зэргийг хүртэхийг санаархах нь ямар бол?

	Аливаа өөрчлөлт шинэчлэлт нь өмнөх үеийн алдааг залруулж ололтыг батжуулбал хөгжил дэвшилд тус болно. Гэтэл боловсролын болон шинжлэх ухааны салбарт зэрэг цол олгох тогтолцоонд өөрчлөлт оруулж буй нь «нуухыг нь авах гээд нүдийг нь сохлов» гэгчийн үлгэрт дөхжээ. Гэгээрлийн сайдын хүчингүй болгосон хуучин журамд дэд доктор болон докторын зэрэг горилох зохиолд тавих шаардлага тодорхой байсан атал шинээр баталсан боловсролын доктор хамгаалах журамд сургалтын кредит цагийн хэмжээ болзлын шалгалтын талаар цухас дурдаад зэрэг горилох бүтээлийнх нь талаар «диссертаци нь эрдэм шинжилгээний ажлын удирдагчийн удирдлагын дор хийсэн судалгааны ажил байна» гэх төдийгөөр бүрхэгдүүлсэн тул эрдэм шинжилгээний үнэ, цэн, чанарын түвшнээр урьдхаасаа ч дордож магадгүй байна. Иймд шинэ цагийн «доктор»˗ууд сахил хүртээд шал дордов гэгч болохгүй байгаа даа? Шинэ журмаар боловсролын докторын зэрэг олгоход их сургуулиудын мэргэжлийн салбар бүрд зургаан хүний бүрэлдэхүүнтэй зөвлөл шийдэхээр заасан нь монгол шиг харьцангуй цөөн хүнтэй түүний дотор эрдэмтэд нь бүр ч цөөн улсад бие биеэ таних нь цөөнгүй болохоор хэдхэн хүний хуйвалдаанаар оюуны ертөнцөд хэн ч биш нэгэнд горилсон зэргийг нь амархан хүртээхэд хүрч боловсрол шинжлэх ухааныг хохирооход хүрч болзошгүй.

	«Магистр, доктор (Ph. D)˗ын зэргийн сургалт явуулахад баримтлах нийтлэг журам»˗д магистрын удирдагч нь... тухайн сургуулийн үндсэн багш байна» гэж онцлоод докторын эрдэм шинжилгээний удирдагчаар гаднын байгууллагаас томилж болохоор заасан боловч тухайн чиглэлээр докторантын эрдэм шинжилгээний удирдагчийн ажиллуулах уг сургуулийн эрдмийн зөвлөлийн бүрэлдэхүүн нь үндсэн багш, ажилтан ба гаднын байгууллагаас авч ажиллуулах хүний тоо 3:1 харьцаанаас хэтрэхгүй байна» гэсэн нь хууль эрхийн ямар үндэслэлтэй нь тодорхойгүй агаад тухайн их сургуульд ажиллагсдын явцуу сонирхлыг баталгаажуулж эрдэм шинжилгээний байгууллагад ажилладаг эрдэмтдийн сургалтад оролцох, мэргэжлийн шавиа бэлтгэн хүмүүжүүлэх эрхийг хассан буюу хязгаарласан хачирхалтай зүйл болжээ.

	Улс түмний хооронд эрдэм шинжилгээ, боловсролын зэрэг цолыг харилцан хүлээн зөвшөөрөх гэрээ хэлцэл байгуулдаг ёсон бий. Манай улсын Их сургуулийг Бакалавр зэрэгтэй төгсдөг бол Унгар улсад их, дээд сургуулиуд нь шаталсан зэрэглэлтэй байдаг агаад Унгар улсын Их сургуулийн зарим анги тухайлбал, хуулийн ангийг төгсөгчдөд Магистр заримд нь дэд доктор олгодог ажээ. Тэгвэл тэдгээрийн хоорондын зааг ялгааг ажилд томилохдоо яаж ойлгох вэ? Социализмын гэгдэх үед аливаа ажлыг зохион байгуулахдаа нам, эвлэлийн гишүүний манлайлалтай холбон хүнд даалгавар өгдөг байсан билээ. Төвөөс хөдөө орон нутагт томилогдсон нэгэн төлөөлөгч нэг адармаатай өвгөнд даалгавар өгөхдөө нам, эвлэл, үйлдвэрчний гишүүн мөн бишийг нь асуугаад цөмд нь биш гэж хариулт авч цөхрөхдөө нэгдлийн гишүүн эсэхийг нь асуухад «мөн» гэхэд нь «гишүүн л бол гишүүн» энэ ажлыг «заавал гүйцэтгэ» гэсэн тухай шог яриа байдаг. Тэгвэл ардын хувьсгалын дараахан эмч нарыг нэрлэж байсан уламжлалын дагуу эмч нараа доктор гэдэг байсныг хамааруулах юм бол мэдлэг чадвар нь угтаа магистрын зиндаанд атал гадаадын их сургуулийг докторын дипломтой төгсөгсөд, боловсролын доктор, шинжлэх ухааны доктор цөмөөрөө «доктор л бол доктор» гэж тооцогдох уу?

	Социализмын үед дээд газрын тодорхой бодлого шийдвэрээр олон нийтийг хамарсан ажил зохион байгуулахыг кампаничлах гэдэг байлаа. Тэгвэл боловсролын хууль түүнийг хэрэгжүүлэх журмын дагуу магистр хамгаалуулахдаа их сургуулиуд бүтээлийнх нь чанараас илүү төлбөр хандивыг нь илүүтэй анхаарч орлого олохоо л урьтал болгож байх шиг. Боловсролын хууль батлагдсаны дараагаар борооны дараах мөөг шиг элбэгшиж буй магиструудын дотор сайн нь цөөнгүй ч саар нь түүнээс олон ажээ. Хэд хэдэн их сургуулийн магистр хамгаалалтын зөвлөлд оролцон сууж байхад бусдын бүтээлээс тэгэхдээ голдуу эрдэм шинжилгээний удирдагчийнхаа зохиол туурвилаас хуулбарлан тоймлосон байх агаад горилогчийн өөрийнх нь бүтээлч хувь нэмэр бага харагдах нь цөөнгүй. Бусдын бүтээлээс хуулбарлан нэг ёсны зохиолын хулгай хийж эрдэмтэн бологсдыг академич Б. Ринчен тухайн цагтаа «хуурамбууд» гэж нэрлэсэн нь бий. Гадаад оронд эрдмийн зэрэг хамгаалсан ийм «хуурамбууд» нүглээ наманчлахын тулд удирдсан багшдаа савхи юм уу, нэхий дээлээр бэлэг өгдөг байсан бол шинэ цагийн хуурамбууд зах зээлийн дагуу сургалтын төлбөр төлдөг болж өгөх бэлэг шангийнхаа ханшийг өсгөсөн нь нэгэн ёсны авлигал гэлтэй. Энэ талаар Б. Энхтуяа «Үнэн» сонинд нийтлүүлсэн «Эрдэмгүй эрдэмтдийн эгнээ өргөжсөөр...» нийтлэлдээ «Магистрын зэргийг төлбөрийн хэдэн мөнгөтэй бол төвөггүй хамгаалж болмоор сэтгэгдлийг төрүүлж буй» талаар зөв санаа сэдэн шүүмжилжээ. Мөнгөний хаанчлал ноёрхсон зах зээлийн нөхцөлд бэл бэнчинтэй баян айлын эрхийн тэнэг буюу Фонвизийн зохиолд гардаг оюун ухаанаар «өсөөгүй хүүхдүүд» мөнгөөр зодож боловсролын үнэмлэх, эрдэмтний диплом худалдан авдаг болбол ухаантай атлаа, сургалтын төлбөрөө төлж дийлэхгүй ядуу айлын хүүхдүүд тэдний зарц болж Францын яруу найрагч Франсуа Вийоны шүлэгт «усны эрэгт цангаж үхнэм» гэж гардаг шиг ардчилал эрх чөлөө тунхагласан нийгэмд ухаантай цэцэн нь Улсын их сургуулийн үүдэнд эрдмийн шимээр өлсөж цангаж магадгүй.

	Магистр хамгаалагч бусдаас хуулсан дутагдлаа хаацайлах гэж хамгаалуулах зөвлөлийн гишүүдийг дайлж цайлах агаад энэ нь заримдаа архидах нэгэн шалтаг болж байна. Ийнхүү эрдэмтэй чадалтай нь бэл бэнчин дутагдсанаас магистрантурт элсэж чадахгүй буюу сургалтын төлбөрөө төлж дийлэхгүй буцаж байхад эрдмийн сайнаар бус эцэг эхийн баян чинээлэгт түшиглэн магистрын диплом гардах нь ч цөөнгүй. Ийм хүмүүс л удахгүй боловсролын доктор болохоор зэрэг горилно гэхээр сэтгэл түгшинэ. Эрдэм судлалын зохих түвшинд хүрээгүй байж ийнхүү цагаасаа өмнө магистр болох нь хүүхдээр бол дутуу төрсөнтэй адил агаад оюуны хомсдолтой боловсролын доктор төрөх нэг үүд хаалгыг нээж байна. Дутуу төрсөн хүүхдэд нэмэлт арчилгаа сувилгаа шаардан эцэг эхээ зовоодог шиг «дутуу төрсөн хуурамба эрдэмтэн» энд тэнд элдэв сургалт дамжаанд явах гэж хөрөнгө мөнгө шаардан эх орноо зовоох аж. Урьд нь олонх эрдэмтэн олон жил эрдэм судлалын ажлыг бие даан хийгээд зохиол бүтээлээ бичиж эх орондоо юм уу, гадаад өөрийн зардлаар эрдмийн зэрэг хамгаалдаг байсан бол эдүгээ төслийн гэх хөрөнгөөр үлэмж валют зарцуулан гадаадад удаан хугацаагаар сурч магистр төдий зэргийг хамгаалж ирэх нь цөөнгүй боллоо. Овсгоотой зарим нь боловсролын доктор болж ирдэг боловч Боловсролын хуулийн цоорхойг далимдуулан доктор болчих сон гэж өөрийгөө болон өрөөлийг итгүүлж санаа нь амраад бизнес хөөцөлдөн хорин хэд, гучаадхан насандаа эрдэм судлалын ажил хийх эрмэлзэл тэмүүлэлгүй болчих нь цөөнгүй байна! Урьд нь олон судлаач дэд эрдэмтний зэрэг хамгаалсныхаа маргаашаас доктор болох гэж сэтгэл оюунаа дайчлан арав хорин жилийн хөдөлмөрөө зориулж зорьсондоо хүрч байсныг шинжлэх ухааны ертөнц мэднэ.

	Шинжлэх ухаангүй боловсрол, боловсролгүй шинжлэх ухаан гэж байхгүй буюу хоорондоо нягт уялдаатай ч бас ялгаатай. Шинжлэх ухаан боловсрол хоёр ялгаатай шиг шинжлэх ухааны доктор, боловсролын докторын хооронд сохор хүн сонсож мэдэхээр, дүлий хүн харж ойлгохоор ялгаа бий. Боловсрол нь бүх нийтээр зөвшөөрөн хүлээсэн түгээмэл мэдлэгт тулгаварладаг бол шинжлэх ухаан нь хуучин мэдлэг, тогтсон тааллыг өөрчилж шинэ нээлт рүү ямагт тэмүүлж байдаг. Эрдэм ном эрхэм баян гэж үздэг монголчууд түүнийг эртнээс сайн мэддэг байсан учраас ч эрдэмтэй хүн, эрдэмтэн хүн гэж зааглан ялгаж нэрлэж иржээ. Тэгвэл журамд заасны дагуу тодорхой хэмжээний кредит цагийн хичээл заалгаж болзлын шалгалт өгсөн атал нээлт хийсэн хийгээгүй нь хамаагүй хуучин мэдлэгт тулгаварлан судлалын их бага ч бай ямар нэгэн тойм төдий зохиол бичсэн боловсролын докторыг эрдэмтэй хүн гэж болох бол олон жил оюуны нөр их хөдөлмөр гарган шинэ нээлт, онол бодрол гаргаснаа бүтээлдээ тусган өөрийн мэргэжлийн салбарын хорь гаруй эрдэмтэдтэй маргаж мэтгэлцэж байж эрдмийн зэрэг хамгаалдаг шинжлэх ухааны докторыг эрдэмтэн хүн гэх нь зүйтэй юм. Саяхан шинээр томилогдсон Гэгээрлийн сайд «Үндэсний эрх» сонинд өгсөн ярилцлагадаа боловсролын докторын тухайд «дэд доктор, докторын зэрэг бол үндсэндээ сургалтын процесст орж ирж байгаа. Энэ бол тодорхой түвшний боловсрол, тэгэхдээ дээд боловсрол... Харин шинжлэх ухааны докторын хувьд бол тэр шинжлэх ухаанд тодорхой үнэ цэнтэй бүтээл туурвил хийсэн тохиолдолд түүнийг нь шинжлэх ухааны байгууллага үнэлэн олгож байхаар ШУА˗тай хамтарч зохицуулсан» гэсэн нь шинжлэх ухааны доктор, боловсролын докторын ялгааг хүлээн зөвшөөрсний гэрч юм. Дашрамд тэмдэглэхэд шинжлэх ухааны салбар бол өөрийн гэсэн өвөрмөц онцлогтой агаад улс төрийн ардчилалтай нийцэхгүй удаа ч байж магадгүй.

	Олон түмний санаанд нийцсэн юм уу, хүссэн зүйлийг ярьж суртал ухуулга хийсээр байгаад УИХ˗ын гишүүн болж болдог бол эрдэмтэд нь тэрсүүд өөр зүйл ярьж ад үзэгдэх нь ч бий. Дэлхий нарыг тойрдог гэдэг нь эдүгээ дунд сургуулийн сурагчдад ч ойлгомжгүй цоо шинэ нээлт байсан учир жирийн ухамсарт ойлгомжгүй цоо шинэ нээлт байсан учир тэр үеийн тогтсон таалал, шашны сурталд үл таашаагдан сүсэгтэн олны шаардлагаар түүдэг галд шатаагдсан эрдэмтнийг дэлхий дахин мэднэ.

	Гэгээрлийн сайдын 1998 оны 281 дүгээр тушаалын хоёрт «Энэхүү журам гарахаас өмнө олгосон шинжлэх ухааны докторын зэргийг үргэлжлүүлэн дэд доктор зэргийг доктор (Ph. D) зэрэгтэй дүйцүүлэн хэрэглэсүгэй» гэжээ. Дэд эрдэмтэн болно гэдэг эрдэмтэн болсны баталгаа бус харин эрдэм шинжилгээний ажил хийж чадна гэдэг эрхийн бичгээ авч буйн гэрч гэсэн яриа бий. Тэгвэл боловсролын докторыг үүнтэй дүйцүүлэн үзэж болох уу? Гэхдээ гадаадын зарим оронд ингэж дүйцүүлэн үздэггүй, хооронд нь ялгавартай ханддаг бололтой. Тухайлбал, Унгарын нэрд гарсан монголч эрдэмтэн Д. Кара (хар Дорж) 1958 онд Будапештын Өтваш Лорондын нэрэмжит их сургуулийн дорно дахины хэлний анги төгсөж 1961 онд Их сургуулийн буюу боловсролын доктор болж 1967 онд «Дорно дахины туульчийн туулиуд, түүний хэлний онцлог» сэдвээр хэлбичгийн ухааны дэд эрдэмтний зэрэг хамгаалж 1975 онд ЗХУ˗ын Ленинград (тэр үеийн) хотноо докторын зэрэг хамгаалсан ажээ. Эдүгээ Д. Кара АНУ˗ын Блюминтоны (Индианы) их сургуулийн тэнхимийн эрхлэгчээр уригдан ажиллаж буй нь социалист гэгдэж байсан орнуудын эрдмийн зэрэг цол олгох тогтолцоог хүлээн зөвшөөрсний нэгэн гэрч биз. Ер нь социализмын үеийн эрүүл мэнд боловсрол, шинжлэх ухаанд олсон амжилт, түүний дотор шинжлэх ухааны салбарт эрдмийн зэрэг хамгаалуулах шалгуурыг өрнө дахинд ч хүлээн зөвшөөрдөг. Иймд Япон, Солонгос зэрэг орны иргэд нутагтаа дээд боловсрол эзэмшээд монголын шинжлэх ухааны хүрээлэнгүүдэд маний эрдэмтдээр удирдуулан судалгааны ажил хийж эрдмийн зэрэг хамгаалахад нь гадаадынханд найрсаг хандлаа гэж далайн усыг бусдаас харамласан хэнгэрэн гэдэстэй, хялгасан хоолойтой бэрдийн сэтгэлээр ад үзэн шүүмжлэгчид бий. Монголын шинжлэх ухааны байгууллага, манай эрдэмтдийг гадаадын ертөнц хүлээн зөвшөөрч байна гэдэг бидний үндэсний нэгэн бахархал бус уу? 

	Гэгээрлийн сайдын тушаалаар хүчингүй болсон хуучин журмаар доктор, профессорын зэрэг цолыг хүртэнэ гэдэг «шинжлэх ухаанд дардан шулуун зам байдаггүй»˗г сануулсан үнэхээр бэрх хэцүү даваа байжээ. Мэргэжлийн салбар эрдмийн зөвлөлийн хорин хэдэн эрдэмтэнтэй мэтгэлцэн бүтээлийнхээ онол үндэслэлийг хамгаалж нууц санал хураалтаар доктор болох эсэхээ шийдвэрлүүлж дараа нь шинжлэх ухааны салбар бүрийг хамарсан эрдмийн зэрэг цол олгох дээд зөвлөлийн академич, доктор профессор нараас бүрдсэн томчуудын шалгуурт орж мөн л нууц санал хураалтаар асуудлыг шийдүүлэх нь хэцүүгээс хэцүү, хатуугаас хатуу гэдэг нь ойлгомжтой. Эдгээр шалгуурт унаж буцах нь ч байлаа. Гэвч «даваан дээр гараад харахад даанч сайхан санагдаад байна» гэгчээр олон жилийн оюуны шаргуу хөдөлмөрийнхөө үр дүнд саад бэрхийг даван зорьсондоо хүрнэ гэдэг нь эрдэмтэн хүний нэгэн бахархал юм. Энэ үүднээс авч үзэх юм бол эрдмийн зэрэг цол олгох дээд зөвлөлийг татан буулгасан Гэгээрлийн сайдын тушаалд эргэж хянан бодууштай зүйл бий. Энэ нь шинжлэх ухааны хүнд суртлыг хэвээр байлгах гэсэн үг бус ардчилал, шинэчлэлтээр далимдуулж амар хялбар замаар докторын зэрэг горилогсод битгий элбэгшээсэй гэснийх юм. Иймд эрдмийн зэрэг цол олгох дээд зөвлөлийг татан буулгахаасаа өмнө түүний бүтэц, зохион байгуулалтыг улам боловсронгуй болгох талаар бодолцох ёстой байсан мэт санагдана.

	Эрдмийн зэрэг цол олгох дээд зөвлөлд төрөл бүрийн мэргэжлийн эрдэмтэд оролцдогоос физикийн эрдэмтний бүтээлийг түүхийн мэргэжилтэн, хэлбичгийн ухааныг биологич шүүн тунгаах гэх мэтээр шинжлэх ухааны тодорхой салбарын бүтээлийн чанарыг үнэлэхэд доголдол гарч байсан тал бий. Харин эдүгээ ШУА˗ийн Бага чуулганууд шинжлэх ухааны мэргэжлийн зөвлөлүүдийн шийдвэрт хяналт тавих боломжтой ч тэдгээрийн бүрэлдэхүүнд шинжлэх ухааны докторууд ямар хувьтай буйг бодолцох учиртай.

	Монгол улсын Гэгээрлийн сайд, ШУА˗ийн ерөнхийлөгчийн 1999 оны 10/05 дугаар хамтарсан тушаалын хавсралт буюу шинжлэх ухааны докторын зэрэг олгох журамд энэ талаар тусгасан боловч түргэн түүхий шийдсэн зүйл бас л байна. Тухайлбал, шинжлэх ухааны докторын зэрэг олгох зөвлөлийг бага чуулгануудын дэргэд байгуулахаар заасан нь докторын зэрэг горилсон тухайн шинжлэх ухааны салбарт хамааралгүй эрдэмтдийн оролцоог нөхцөлдүүлсэн эрдмийн зэрэг, цол олгох дээд зөвлөлийн шинэ хувилбар мэт санагдана. Хэл бичгийн, ухаанаар жишээ авахад л монгол хэлний үсэг зүйн болон авиазүйн тодорхой хууль ч юм уу асуудлыг тэрчлэн яруу найргийн шүлэглэх ёсон, хэлбэр судлалын тухай бүтээлээр шинжлэх ухааны докторын зэрэг горилсон байвал түүнийг эдийн засагч зэрэг нийгмийн ухааны бусад салбарын эрдэмтэд шүүн тунгааж чадах болов уу даа? Иймд шинжлэх ухааны докторын зэрэг олгох зөвлөлийг мэргэжлийн хүрээлэн буюу салбар тус бүрээр байгуулбал оновчтой болов уу?

	Мөн уг журамд «Шинжлэх ухааны докторын зэрэг олгох хүний тоо нэг жилд 15˗аас хэтрэхгүй байна» гэсэн нь шинжлэх ухааны олон салбар эрчимтэй хөгжиж буй эдүгээ цагт өрөөсгөл агаад ээрэг хамгаалах эрдэмтдийн хяналтын тоог МАХН˗ын Төв Хорооны үзэл суртлын юм уу хожим шинжлэх ухаан, боловсролын хэлтсээс тогтоон баталгаажуулж байсан төлөвлөгөөт эдийн засгийн хуучин үеийг санагдуулж байна.

	Тэгээд ч шинжлэх ухааны гадаад харилцаа улам өргөжиж гадаадын олон орны эрдэмтэд монголын шинжлэх ухааны Академийн хүрээлэн, төвүүдэд ирж докторын зэрэг хамгаалахыг хүсэх нь өргөжсөн нээлттэй нийгмийн нөхцөлд ийм тоон хязгаарлалт оновч муутай юм. Харин шинжлэх ухааны докторын зэрэг олгохоор хэлэлцэх, шийдвэрлэх ажлыг улам боловсронгуй болгох, чанаржуулах талаар анхаарах нь зүйн хэрэг. Хамгийн гол нь уг журамд шинжлэх ухааны доктор нь боловсролын доктороос зэрэг дэвийн хувьд ямар ялгаатай, түүний хууль эрх зүйн болон эдийн засгийн (цалин нэмэгдэл) баталгаа зэрэг зүйл тодорхойгүй байна. Үүнийг журмаар бус УИХ˗аас баталсан хуулиар зохицуулах учиртай байж ч магадгүй.

	Докторын зэрэг хамгаалах журамд өөрчлөлт оруулсан Гэгээрлийн сайдын тушаалын тухай эл өгүүлэлд дурдахдаа түүнийг эрдмийн зэргийг будилаантуулсан буруутан бүхний үндэс болгох гэсэнгүй. УИХ˗аас баталсан боловсролын тухай хуульд энэ талаар хуульчилсан болохоор гүйцэтгэх засаглал түүний дагуу л ажиллахаас аргагүй юм. Иймд энэ будилааны эх нь УИХ˗аас баталсан хуулийн цоорхойд буй гэдэг нь ойлгомжтой.

	Боловсролын тухай хууль болон түүнийг хэрэгжүүлэх талаар гаргасан журамд боловсролын болон эрдмийн зэрэг цол олгох талаар тусгахдаа АНУ˗ын тогтолцоог үлгэр дуурайл болгон авсан бололтой. Тэгвэл дэлхийн жишигт ойртуулах нэрээр халж өөрчилсөн өмнөх тогтолцоо нь Монголд хэдийгээр оросоор дамжин ирсэн боловч чухамдаа бол германы тогтолцоо бөгөөд социалист гэгдэж байсан орнуудаас гадна Европ, азийн улс орнууд, түүний дотор ОХУ, БНХАУ˗д хэвээр уламжлагдаж байна. Боловсрол, шинжлэх ухааны хамгийн их харилцаа холбоотой хөрш хоёр их гүрэнд энэ сонгодог тогтолцоо хэвээр байхад түүнийг яаран өөрчилдөг нь «бушуу туулай борвиндоо баастай» гэгч болохгүй байгаа даа.

	ОХУ, БНХАУ˗ын социализмын уламжлалыг шүүмжилж болдог юм аа гэхэд боловсрол шинжлэх ухааны салбарт олсон ололтыг хэн ч үгүйсгэж чадахгүй. Дэлхийн жишиг гэж ярихдаа түүнийг ганц Америкаар төлөөлүүлэн бурханчлан шүтэж бусад улс түмний ололт амжилтыг үгүйсгэж болохгүй нь ойлгомжтой. XXI зууныг Азийн буюу дорно дахины эрин болно гэлцдэг. Тэгвэл тэр үед дэлхийн орчин үеийн жишиг гэдэг нэрээр боловсрол, шинжлэх ухааны тогтолцоог дахин өөрчлөхөд хүрэх юм биш биз. Азийн монголд зөвлөлт аж төрөх ёсны загварыг бий болгох гэсэн туршилтаа зах зээлийн үед америкийн хувилбараар сольж бүү давтаасай. Тэгээд ч АНУ бий болоогүй байхад европ, азийн олон оронд ШУА, их, дээд сургууль түүний дотор ОХУ˗д Ломоносовын нэрэмжит их сургууль аль хэдийн байгуулагдчихсан байсан бөгөөд Америкт боловсрол шинжлэх ухааны европын сонгодог тогтолцоог зээлдэн аваачиж шинэчилсэн гэдгийг боловсролын тухай багц хуулийг санаачлагчид мэдэх л учиртай. Харин УИХ˗ийн гишүүдийн Р. Гончигдорж, Д. Дашпүрэв нараас бусад нь доктор биш агаад эрдэмтэн гэгдэг хэд нь цөм дэд доктор учир өөрсдөө хэзээ ч доктор хамгаалж чадахгүй гэдгээ мэдээд, албан тушаалаа ашиглаж амар хялбар замаар докторын зиндаанд хүрэх гэж боловсролын хуульд доктор гэсэн томьёолол оруулахдаа шинжлэх ухааны доктор, боловсролын докторын зааг ялгааг мэдэн будилж бүрхэгдүүлсэн гэсэн шог яриа байдгийг эрхэм гишүүд мэддэг болов уу? УИХ˗ын эрхэм гишүүд казиногийн хуулийг батлахдаа түүний талаар мэдлэггүй байсан ба мэддэг болоод хүчингүй болгосон гэлцдэг. Мэдэхгүй байж мэдэмхийрч байснаас мэдэхгүйгээ ойлгон алдаагаа засах нь зөв ч байж мэдэх юм. Иймд шинжлэх ухаан боловсролын салбарт хуудуутай хууль баталсан алдаагаа ухамсарлаж хуульд нэмэлт өөрчлөлт оруулах замаар боловсролын доктор, шинжлэх ухааны докторын түвшний зааг ялгааг тодруулж хууль эрх зүйн үндэслэлтэй болгоно гэдэгт итгэж байна.

	Төгсгөлд тэмдэглэхэд энэ насанд хүртсэн алдар цол бус бүтээл туурвил нь оюуны ертөнцөд мөнхрөхийн хутгийг олох учиртайг өгүүлэх юун. 

	 

	1999 он


ШҮҮМЖЛЭХЭД УЧИР БИЙ

	 

	Сэтгүүлч Г. Нямаа «Засгийн газрын мэдээ» сонинд нийтлүүлсэн «Олон эрдэмтэн, хуруу дарам бүтээл» гэсэн (Засгийн газрын мэдээ. 1997 он № 233) өгүүлэлдээ монголын шинжлэх ухааныг үгүйсгэж түүний дотор хэл бичгийн ухааныг доромжлохдоо «Хэл шинжлэлийнхэн авиазүйг судлахдаа аль дивангарт хэрэглэгдэж байсан нимгэн цаас барьчхаад ам ангайлгаж авиа дуудуулдаг аргаасаа салаагүй л байна» гэх мэтээр бичжээ.

	Уг өгүүллийг уншиж үзвэл их далайгаас хүн савныхаа хэрээр хутгадаг гэдэг шиг эрхэм сэтгүүлч маань олон салбар бүхий монголын эрдмийн ертөнцийг зөвхөн өөрийн мэдлэгийн цар хүрээ буюу «бөндгөр»˗ийнхөө хэмжээгээр шүүн тунгаахдаа голдуу «бусдын амаар будаа идэж буруу хоолойгоороо залгин хахаж цацсан»˗аа сайтар боловсруулахын оронд хэвлүүлэх гэж яарсан нь «бушуу туулай борвиндоо баастай» гэгч болсон мэт санагдав.

	Нийгмийн шилжилтийн үеийн эдийн засгийн хямралаас шалтгаалсан мөнгөний хомсдолоос болж номоо хэвлүүлэх, бүтээлээ үйлдвэрлэлд нэвтрүүлэх боломж бага байсан ч гэсэн монголын эрдэмтэд боломжийнхоо хэрээр бас ч чамлахааргүй төдийгүй, зарим нь бахархмаар олон бүтээл туурвисан нь «сохор хүн сонсож, дүлий хүн харж» ойлгохоор болсныг ШУА˗ийн Их чуулганы үеэр эрдмийн хамт олны бүтээлийн дээжсээс бүрдсэн үзэсгэлэн харуулж байна. Зөвхөн хэл зохиол судлалын сүүлийн жилийн бүтээлээр төлөөлүүлэхэд, төсөв мөнгөний гачаалаас үүдэн хэвлэх боломж багатай байсан боловч «Уран зохиол судлал», «Аман зохиол судлал», «Хэл шинжлэл» цуврал сэтгүүлийн ээлжит ботиуд их зохиолч Д. Нацагдорж, билгүүн номч Б. Ринчен, туульч Мандиханы Парчин нарын мэндэлсний ойд зориулан гарсныг зайлшгүй байх ёстой зүйл гэж эс тоомсорлодог юм аа гэхэд монгол хэлний авиазүй, үгзүй, үгсийн сан, өгүүлбэрзүй, найруулга зүйн асуудлыг иж бүрэн судалсан «Орчин цагийн монгол хэл» хэмээх 20 гаруй хэвлэлийн хуудас ном 1997 онд хэвлэгдэж эдүгээ 1960 оноос хойших монголын уран зохиолын төрөл зүйл, төлөөлөгчдийн бүтээлийг судалж хөгжлийн чиг хандлагыг тодорхойлсон «Монголын орчин үеийн уран зохиолын түүх»˗ийн III боть (25 хэвлэлийн хуудас) хэвлэгдэн гарч уншигчдын хүртээл болж их, дээд сургуулийн мэргэжлийн ангийн сурах бичгийн чанартайгаар хэрэглэгдэж буйг дорвилог бүтээл биш гэж үгүйсгэх аргагүй.

	Мөн доктор, профессор Л. Хүрэлбаатар монголын түүх, уран зохиолын олон шинэ баримтыг нээн олж төвөд хэлнээс орчуулан Өндөр гэгээн, Зая бандид, Хайдав хамбо, Данзанравжаа, Жамъянгарав, Ишсамбуу, Цанид ловон, Лу гүн... нарын зэрэг сүүлийн гурван зууныг дамнан тодорсон монголын номын их мэргэд, хутагт хувилгаадын тухай өгүүлсэн шинжлэх ухаан˗уран сайхны арван хөргөөс бүрдсэн «Огторгуйн цагаан гарди» ном туурвисан нь 1997 онд Гэгээрлийн яамнаас шинжлэх ухааны салбарт тодруулдаг шилдэг бүтээлээр шалгарч «Эршижү» компаниас гурван зуун мянган төгрөгийн тусгай шагнал хүртсэн нь эдүгээ эрдэм судлалын бүтээлд олгосон дээд хэмжээ бөгөөд улмаар монгол улсын төрийн шагналд дэвшсэн билээ.

	Саяхан олон шалгуур сонголтыг давж ШУА˗ийн их чуулганы гишүүн болсон доктор, профессор Д. Цэрэнсодном урьд өмнө манай эрдэмтэд үзэл суртлын хязгаарлалтаас болоод төдийлөн судалж амжаагүй сэдвээр «Монголын бурхан шашны уран зохиол» тэргүүн дэвтрийг хэвлүүлж дорно дахинаа бурхан шашны номт гурван улс гэж алдаршсан Энэтхэг, Төвөд, Монголын эртний шашны ном, соёлын харилцаагаар дамжиж монголын ард түмний дунд дэлгэрсэн гүн ухаан, бичиг соёл, ном судар, уран зохиолын тухай Энэтхэгийн ард түмний ном соёлын үнэт дурсгал Ганжуур, Данжуур хийгээд Бурхан багш, Богд Зонхова, Өндөр гэгээн Занабазар зэрэг ертөнцийг соёлоор гийгүүлэгч дээдэс лам нарын намтар цадигт тулгаварлан бичсэн нь гадаад дотоодын эрдэмтдийн анхаарлыг зүй ёсоор татаж байна.

	Түүнчлэн доктор Б. Сумъяабаатар «Монголын нууц товчоо»˗ны үсэг зүйн судалгаа хийж Монголдоо хамгийн том ном хэвлүүлснийг «Ардын эрх» сонинд мэдээлж байсныг үзээгүй юм аа гэхэд доктор профессор Ц. Цэдэндамба «Монгол Орос толь»˗ийг гучин мянган үг хэллэгтэйгээр 1997 онд хэвлүүлсэн, Дэд доктор, дэд профессор О. Сүхбаатар «Монгол хэлний харь үгийн толь»˗ийн тэргүүн дэвтрийг Энэтхэг, Төвөд, Хятад, Түрэг зэрэг дорно дахины хэлнүүдээс монгол хэлэнд орсон үг хэллэгээс бүрдүүлсэн нь урьд өмнө хийгдээгүй шинэ сонин судалгаа болсон. Түүнчлэн доктор С. Мөөмөө «Ерөнхий хэл шинжлэл»˗ийн онолын номыг монголдоо анх хэвлүүлсэн гэх мэтээр Хэл зохиолын хүрээлэнгийн эрдэмтдээс зөвхөн сүүлийн хоёр жилд туурвисан бүтээлийн талаар олныг дурдаж болно. Хэлбичгийн салбараар их дээд сургуулийн багш, эрдэмтэн судлаачдын бүтээлийг хамруулбал «Олон эрдэмтэн, хуруу дарам бүтээл» өгүүлэлд үгүйсгэсэн том эрдэмтэн, дорвилог бүтээлийн тоо хэмжээ бүр ч өргөн цар хүрээтэй болохыг өгүүлэх юун.

	Шинжлэх ухааны бусад салбарын талаар эл өгүүлэлд үгүйсгэсэн болгоныг няцаах баримт хангалттай гэдгийг ШУА˗ийн эрдмийн хамт олны дунд гуч шахам жил ажиллаж ажлаа дүгнэж цэгнэхэд нь оролцож явсны хувьд үүнийг бичигч сайн мэдэх бөлгөө.

	Г. Нямаагийн өгүүлэлд монголын эрдэмтдээс тоож тавхан хүний нэрийг дурдсаны нэгээс бусад нь таалал төгссөн агаад олонх нь хэлбичиг, гүн ухааны мэргэжлийн хүмүүс ажээ. (Таалал төгссөн эдгээр эрдэмтдийн ясыг нь өндөлзүүлэхгүйн үүднээс энд би нэрийг нь бичсэнгүй). Эдгээр эрдэмтдийн эрдэм шинжилгээний бүтээлийг нь үнэлэхийн хувьд санал нэг байв. Гэхдээ монголын шинжлэх ухааныг зөвхөн өөрийн мэргэжилдээ ойр, мэдлэгийнхээ хүрээгээр төлөөлүүлэх юм бол зөөлнөөр хэлбэл инээдэмтэй явдал болно.

	Монголын шинжлэх ухааныг зөвхөн эдгээр хүмүүс, тухайн салбараар төлөөлүүлж болно гэж үү. Монголын шинжлэх ухааны академийн тулганы чулууг тавилцаж олон жил ерөнхийлөгчөөр нь ажиллаж, дэлхийн 10 гаруй орны ШУА˗ийн гадаад гишүүнээр сонгогдож эрдэм шинжилгээний ажилтнуудаас нь анх удаа хөдөлмөрийн баатар цол хүртсэн академич Б. Ширэндэв том эрдэмтэн биш гэж үү. Эдүгээ дэлхий дахины хөгжлийн дээд түвшинд тооцоогдож буй Америкт бүтээл нь хэвлэгдэж монгол улсын төрийн шагналыг ардчилал, өөрчлөлт, шинэчлэлтийн шинэ цаг үед хүртсэн физик математикийн ухааны доктор, профессор академич Ц. Намсрайг сэтгүүлч найз маань сайн мэдэх учиртай юм сан даа. Байгаль, нийгэм болон физик математик, техникийн салбарын олон эрдэмтэн гадаадын олон орны академи, их сургууль, эрдэм шинжилгээний байгууллагын гадаад гишүүнээр сонгогдож буй нь тэдний бүтээлийг дэлхий дахин хүлээн зөвшөөрч буйн гэрч бус уу. Энэ мэтээр монголд төдийгүй дэлхий дахинаа хүлээн зөвшөөрсөн олон эрдэмтэн буйг мэдээлэл зүй хөгжсөн өнөө үед цаг цаас хэмнэхийн үүднээс дурдаагүйг эрдэмт мэргэн уншигчид зөв ойлгох буй заа.

	«Ой мод урттай богинотой» гэгчээр эрдэмтдийн дотор сайн муу бүтээл гаргасан нь буйг хүлээн зөвшөөрөх учиртай. Гэхдээ шинжлэх ухааны олон салбараар монголд төдийгүй дэлхийд алдаршсан бүтээл нээлтүүд гарсаар буйг үгүйсгэн эрдэмтдийн тоо тоолдог эрхэм сэтгүүлч маань ядаж хуруу дарам ч гэлээ чанартай бүтээлүүдээс уншаагүй яваа юм биш биз.

	«Ам нээвэл уушги нээ» гэгчээр авиазүйг судлахдаа аль дивангарт хэрэглэдэг байсан нимгэн цаас барьчхаад ам ангайлгаж авиа дуудуулдаг аргын тухайд гэвэл би үүнийг Г. Нямаад хэлэхдээ, хэл шинжлэлтнүүдэд хамааруулсан бус Монголын гарамгай эрдэмтэн зохиолч Ш. Гаадамба багш маань монголын үндэсний үзэлтэн болж албан ёсны үзэл сурталд харш эсэргүү гэгдэж 1970 онд МУИС˗ийн утга зохиолын тэнхимийн эрхлэгчээс хөөгдөж Сурган хүмүүжүүлэх ухааны хүрээлэнд мэргэжлийнхээ дагуу утга зохиол судлалаар бус бүр хяссан юм шиг хэл заах аргын мэргэжилтнээр очсон үедээ сурагчдад авиазүйг хялбар дөхөм ойлгуулахын үүднээс туршилт хийж байсныг харснаа дурдан ярьсныг гуйвуулан бичжээ.

	Ер нь монгол хэлний авиаг дуудахад амьсгалын түрэлтийг зөв тодорхойлж чадаж байвал ямар аргаар судлах нь төдий л учир холбогдол байхгүй. Тэр тусмаа 1970˗аад онд байтугай эдүгээ цагт монголчуудын ахуйн хэрэглээнд авиазүй судлалын техник хэрэгсэл, компьютер бүрэн нэвтэрч чадаагүй үед хэн бүхэнд ойлгомжтой энгийн хялбар аргыг сургалтад хэрэглэхэд юуны буруу байх билээ. Хөгжлөөрөө дэлхийд гайхагддаг Азийн бар орнуудын нэгэн болсон БНСУ˗ын эрдэмтэд компьютер зэрэг техник хэрэгсэл хүн ардын хэрэгцээнд өргөн нэвтэрснээр хүүхэд залуусын ухааныг хөгжүүлэх оюуны гимнастик болсон оньсого, таавар зэрэг аман зохиолын олон төрлөө солонгос үндэстэн мартсан тухайд харуусан бичиж байна. Ийм нөхцөлд дунд сургуулийн сургалтад монгол оньсого, таавар оролцуулсныг аль дивангарын хоцрогдсон зүйл гэж буруутгаж болохгүй нь тодорхой. Аль дивангарт хэрэглэгдэж байсан нимгэн цаас гэж бичсэний тухайд эрхэм сэтгүүлч эрүүл ухаанаар сэтгэсэн гэхэд эргэлзээ төрж байна.

	Орчин үеийн шинжлэх ухаан, техникийн хувьсгал, математик, физикийн шалгуур аргыг хэл шинжлэлд хэрэглэснээр хэлний шинжлэл нь нарийн шинжлэх ухаан болон хувирч байгаа билээ. Математикийн олонлогийн арга, магадлалын онолын арга, мэдээллийн арга, статистикийн арга, физикийн гэх мэт олон аргыг хэлний судалгаанд хэрэглэж, сонсол зүй, мяралзал бичлэг, солонгон бичлэг, гэрлэн бичлэг, кино зураглал, тагнайн бичлэгийн аргууд монгол хэл шинжлэлд нэвтрээд дөчөөд жил болж манай эрдэмтэд олон тооны бүтээл туурвисныг дунд сургуулийн багш нар ч сайн мэднэ.

	Ганцхан жишээ хэлэхэд, монгол хэлний авиа, авиалбарын бүрэлдэхүүнийг ялгаруулах шинжид нь тулгуурлаж, туршин судлах аргын тусламжтайгаар нээн тогтоосныг эрдэмтэн мэргэд сайн мэдэх төдийгүй ерөнхий боловсролын сургуулийн сургалтад ашиглаж байна.

	Шинжлэх ухааны доктор, дэд докторын зэрэг горилсон эрдэмтэд болзлын шалгалт өгөхөөс эхлээд горилсон сэдвийн дагуу дүрэмд заасан тодорхой тоо, хэмжээний бүтээл хэвлүүлсэн байх, зохиол бүтээлээ эрдэм шинжилгээний болон их дээд сургуулийн мэргэжлийн олон үе шаттай байгууллагад хэлэлцүүлж дүгнэлт гаргуулах зэрэг хатуухан шалгуурыг давж байж эрдмийн зэргээ хамгаалдаг бөгөөд эдүгээ дэд доктор, хуучнаар дэд эрдэмтний зэргийг хамгаална гэдэг бол эрдэмтэн болсны баталгаа бус харин эрдэм шинжилгээний ажил хийж болно гэсний эрхийн бичгээ авч буй анхны шалгуур юм. Бас манай эрдэмтдийн нэлээд нь гадаадын олон орны эрдэм шинжилгээний байгууллагад очиж эрдмийн зэрэг хамгаалдаг, манай олон эрдэмтдийг дэлхий дахинаа нэрд гарсан шинжлэх ухааны академи, их сургуулиудад гадаад гишүүнээр сонгож буй нь монголын шинжлэх ухааныг дэлхий дахинаа хүлээн зөвшөөрч буйн гэрч бус уу?

	Г. Нямаа «хэл бичгийн ухаанаар Япон, Солонгос зэрэг орноос ирсэн хүмүүс нэг жил монгол хэл заалгачхаад дараагийн хоёр жилд нь... дэд докторын зэрэг горилчхоод тун удалгүй докторын зэрэг хамгаалсан байх нь жирийн үзэгдэл болсныг юу гэж үзвэл зохилтой бол, монгол ардын аман зохиол, бөө мөргөл зэрэг сэдвээр зэрэг хамгаалсан гадаадын иргэд тийм авьяас билэг төгөлдөр хүмүүс үү» гэж их л адган бухимджээ. Хэлбичгийн ухаанаар эрдмийн зэрэг хамгаалсан гадаадын эрдэмтэд нь зөвхөн Хэл зохиолын хүрээлэнгийн аспирант, докторант төдийгүй олонх нь МУИС˗ийн монгол судлалын дээд сургуульд суралцан төгссөн, эсвэл тэнд мэргэжил дээшлүүлсэн хүмүүс байдаг тул Хэл зохиолын хүрээлэнд төдий л хамааралтай бус юм. Аман зохиолоор докторын зэрэг хамгаалсан хүмүүсийн зарим нь урьд Герман зэрэг оронд дэд докторын зэрэг хамгаалсан хүмүүс Монголд ирж судалгаагаа үргэлжлүүлэн гүнзгийрүүлсэн тул тэднийг нэг жил монгол хэл заалгаад дараа нь хоёр жил суралцан докторын зэрэг хамгаалсан гэж зэмлэх нь үндэслэлтэй биш шүүмжлэл юм. Японы иргэн монголд эрдмийн зэрэг хамгаалаагүй, бөө мөргөлийн сэдвээр гадаад дотоодын хэн нь ч зэрэг горилоогүй нь баттай болохоор энэ шүүмжлэлийг гүтгэлэг гэж үзэхэд хилсдэхгүй. Түүгээр ч үл барам гадаадын иргэд өөрсдийн хамгаалсан сэдвээр шинэ дүгнэлт, нээлт бүхий бүтээл туурвисныг хэлбичгийн ухаанаар эрдмийн зэрэг хамгаалуулах зөвлөл баталгаажуулсныг эрдмийн зэрэг хамгаалагчийн тухайн улсынх нь эрдэм шинжилгээний байгууллага, эрдмийн хамт олон хүлээн зөвшөөрсөөр ирснийг тодорхой баримтаар нотолж болно.

	Ер нь гадаадын иргэд Монголын эрдэмтдээр удирдуулан эрдмийн зэрэг хамгаалж түүнийг өөрийнх нь орны эрдмийн хамт олон хүлээн зөвшөөрнө гэдэг манай шинжлэх ухааны байгууллага, эрдэмтдийн нэр хүнд дэлхий дахинаа өсөж буйн гэрч. Тэгээд ч өөрийн орны шинжлэх ухааны дэг (школ), судалгааны аргыг гадаадад дэлгэрүүлж монгол судлалын шинэ шинэ төвийг бий болгох нь эрдэмтэн бидний төдийгүй эх орны маань нэр хүндтэй холбоотой билээ. Үүнд манай сэтгүүлчид баярлах ёстой атал бачимдан уухилцахын учир юу вэ? Харин монголын эрдмийн зэрэг цолын нэр хүндийг өндөрт өргөж явах нь эрдэмтэн бидний эх орныхоо өмнө хүлээсэн үүрэг билээ.

	«Олон эрдэмтэн, хуруу дарам бүтээл» гэсэн өгүүлэлд төр засгаас шинжлэх ухаанд зориулан төсөв мөнгө гаргаж буйг баримтаар дурдахдаа мөнгөний ханшны уналттай харьцуулж тооцоолсонгүй, харин монголын шинжлэх ухааны байгууллагад 1995 онд 3033 хүн ажиллаж байснаа 1997 онд 2861 болж буурч буйг дурдаад «Эрдэмтдээс бүрдсэн эх орон гэхэд даваадуулсан болохгүй» гэсэн гажиг дүгнэлт хийжээ. Монголын хүн ам хоёр саяыг давж шинжлэх ухааны байгууллагад ажиллагсдын тоо хоёр мянга гаруй буйн хооронд алд дэлэм гэхээргүй асар их ялгаа буйг дунд сургуулийн бага ангийн хүүхэд ч ялгаж чадах төдийгүй эрдэм шинжилгээний гэсэн орон тооны хамааралд дан ганц эрдэмтэд төдий бус үйлчилгээний болон туслах ажилтнууд оролцдогийг сэтгүүлчийн сэргэг харцаар төдийгүй санхүүгийн ажилтны зоосны нүхээр хараад ч ойлгож болох бус уу?

	Эрдэмтэд өөрийн судалгааны үр дүнгээс уламжлалын дагуу нийтлүүлсэн хэвээр буй атал сэтгүүлчид шинжлэх ухааны байгууллага, эрдэмтдийн тухайд хуруу нэмэхээр хошуу дүр гэсэн зарчмаар хандаж манай нэр хүндтэй эрдэмтдийг гутаан доромжилсон зүйл нийтлүүлэх нь элбэгшиж эрдэм шинжилгээний ажилтнууд маань өөрсдийгөө гүтгэсэн зүйлд ч хариу няцаалт өгөлгүй дуугүй өнгөрөх нь цөөнгүй байна. Тухайн салбарын шинжлэх ухаан төдийгүй өөрсдийнх нь нэр хүндийг гутааж доромжилсон гүтгэсэн зүйл хэвлэл мэдээллээр гараад байхад хариу няцаалт хийлгүй огт дуу чимээгүй байдаг нь үл тоомсорлон дуугүй байх хариу шүүмжлэлийн нэг хэлбэр гэж үзэж болох боловч заримдаа «номхон тэмээг ноолоход амархан» гэх юм уу, «номхон бурхан дээр нохой шээхэд амархан» гэдэг үгийг илүүтэй санагдуулна.

	Энэ өгүүллийг бичсэнээр Академи, хүрээлэнгүүд алдаа дутагдлаас ангид тусгаар байдаг гэж батлах гээгүй, ШУА бол шүүмжилж болохгүй «дархан цаазтай» газар гэж нотлох зорилт тавиагүй гэдгийг эрдэмтэн мэргэд, эрхэм уншигч сэтгүүлчид зөв ойлгоно гэдэгт итгэнэ.

	Улс орны дөрөвдөх засаглал гэгддэг хэвлэл нийтлэл, сэтгүүлчдийн эрх чөлөөг эрхэмлэх нь алдаа дутагдлаас ангижруулж, хөгжиж дэвшихэд үлэмж тустай нь баталгаа шаардагдахгүй үнэн. Гэтэл сэтгүүлчид энэ эрхээ бүрэн эдэлж чадахгүй байгаа төдийгүй сүүлийн үед нэр төрөө сэргээлгэхээр сэтгүүлчдийг шүүхэд өгөх нь элбэгшиж буйд сэтгүүлчдийн амыг хазаарлаж, эрхийг нь хязгаарлах гэсэн санаархал нуугдаж байж болзошгүйн зэрэгцээ аливаа зүйлийн уг үндсийг нь олж ултай суурьтай бодож сэтгэж бичихийн оронд шүүмжлэх, шуугиан дэгдээх гэсэн хийрхэлдээ хэт автан мэдэхгүй юмныхаа тухай мэдэмхийрч болчимгүй зүйл бичиж бусдад «барьц» өгдөг сэтгүүлчийн буруу ч байж магадгүй юм.

	Сүүлийн үед тоглоомын «академи» тоолж баршгүй элбэгшин мэдлэггүй «академич» олноор өргөмжлөгдөж буйн адил мэдээллээр хомс мэргэжилгүй сэтгүүлч олширсноос алба хашдаг радио телевизээ ад үзэгдэх болтол, хэвлэл сониноо хэл аманд ортол хэн ч тоохгүй зүйл улиглах буюу хэрүүлийн шуугиан дэгдээдэг болжээ.

	Сэтгүүлч болоход авьяас голлох нь мэдээж боловч сэтгүүлзүйн болон хэлний найруулга зүй, зөв бичих дүрмийн мэдлэг чадвар, өргөн цар хүрээтэй боловсрол зайлшгүй шаардлагатай төдийгүй ажил мэргэжлийн салбар салбараар дагнан мэргэжсэн сэтгүүлч эдүгээ төр засгийн хэвлэл сонинд тун ч их хэрэгтэй байна. «Хүн хэдий сайн ч хэлэхээс нааш санадаггүй» учир сэтгүүлчид ч шүүмжлэлээс ангид байх ёсгүй нь тодорхой. Үнэн зөв шүүн тунгаасан шүүмжлэл алдаагаа цэгнэж амжилтаа бататгахад ус агаар мэт хэрэгтэй байдаг болохоор сэтгүүл зүйн судлал шүүмжлэл үгүйлэгдсээр буйг өгүүлэх юун. «Хүнийг хэлэхдээ хүрэн эрээн бүргэд шиг» дайрдаг сэтгүүлчид маань өөрсдийгөө шүүмжлэхэд «өндгөө дарсан шувуу шиг» байж болохгүй буй заа.

	Хүмүүн төрөлхтний эрдэм ухаан, соёл боловсролоор оролдогсдын дотор мэддэгээ мэддэг, мэддэгээ мэддэггүй, мэддэггүйгээ мэддэг, мэддэггүйгээ мэддэггүй гэсэн ийм дөрвөн хэв шинжтэй байдаг гэлцдэг. Тэгвэл эрдэмтэн бид мэддэгээ ч мэддэг, мэддэггүйгээ ч мэддэг, харин шинжлэх ухааны тухай мэдэмхийрч буй сэтгүүлч зарим нөхөд маань мэддэггүйгээ мэддэггүй юм биш биз.

БОЛОВСРОЛЫН САЛБАРТ БОДОХ ЮМ ИХ БИЙ

	 

	Энэ гарчгийг уншаад 1990 оноос Нийгмийн шилжилтийн явцад бий болсон нөхцөл, шаардлагатай уялдан боловсролын агуулга, сургалтын технологи, арга барилд өөрчлөлт хийж түүнийг хуульчлан УИХ˗аар боловсролын багц хууль баталсан, тухайлбал бүтцийн өөрчлөлт хийн цогцолбор сургууль байгуулах зэргээр шинэчлэл хийж буй, дэлхийн хамтын нийгэмлэгтэй хамтран янз бүрийн төсөл хэрэгжүүлж буй, наад зах нь л үнэлгээний шинэ систем үсгийн үнэлгээнд шилжсэн гэх зэргээр маргах хүн гарч болох юм. Эдүгээгийн засгийн газар «Боловсрол бол манай хөгжлийн үндсэн суурь гол нөхцөл» гэж үзэж буй нь баярлууштай үг. Гэвч цаасан дээр баталсан хууль, тунхаглал амьдралд нийцтэй болж хэрэгжсэн үү? Иж бүрэн тогтолцоотой байх шаардлагыг хангасан уу? гадаадын зээл тусламжаар хэрэгжүүлж буй төсөл үндэсний онцлог, улс орны язгуур эрх ашигт нийцсэн үү? гэдэгт л асуудлын гол оршино. Тэгвэл УИХ˗аар баталсан боловсролын багц хуулиуд хоорондоо нарийн уялдаатай бус, боловсролын иж бүрэн тогтолцоо бүхий бодлого үгүйлэгдэж буй төдийгүй «Муухай дээр улцан нэмэр» гэгчээр засгийн газар солигдох бүр боловсролын талаар гарсан шийдвэрт нь хэлбэлзэл гарч яамны сайд нь хариуцсан үүргийн дагуу бодлого боловсруулах байтугай бодсоноо хэлж амжилгүй халагдахад хүрч байгаа нь энэ салбарын хямралд улам нэрмээс болж байна.

	Боловсролын тухай багц хуульд боловсролын зэрэг, шинжлэх ухааны цол хоёрын зааг ялгааг зөв тодорхойлоогүйгээс залуу насандаа (хуучнаар) дэд эрдэмтний зэрэг хамгаалагсад шинжлэх ухааны доктор болсон мэтээр өөрийгөө болон өрөөл бусдыг хуурч үүндээ сэтгэл нь ханаад улам ихийг судалж бүтээн шинжлэх ухааны докторын зиндаанд хүрэх эрмэлзэл тэмүүлэлгүй болж байна. Түүгээр ч үл барам хуучнаар дэд доктор буюу боловсролын докторын зэрэг хамгаалчхаад шинжлэх ухааны доктор болсон мэтээр радио телевизээр сурталчлан эрдмийн эрхэм хүндэт энэ цолыг алдар нэр олох хэрэглүүр болгож байгаа нь цөөнгүй. Энэ нь шинжлэх ухааны доктор, (хуучнаар) дэд доктор хоёрын хоорондын зааг ялгааг хууль эрх зүйн үүднээс баталгаажуулан цалин хангамжийг тодорхойлж өгөлгүй урьд нь баримталж байсан тогтолцоог Гэгээрлийн сайдын тушаалаар гэнэт нэг өдөр өөрчилсөнтэй холбоотой.

	Хэвлэлд шинжлэх ухааны докторыг доктор (Dr. Sc), дэд докторыг доктор (Ph. D) гэж ялган бичиж байгаа ч олон түмэн түүнийг учрыг төдий л олдоггүй бололтой. Боловсрол шинжлэх ухаанд ийнхүү докторын «Зуд болж байгаа нь эрдмийн зэрэг хамгаалах гэдэг амар хялбар зүйл мэтээр ойлгогдон шинжлэх ухааны эрх ашигт хохиролтой юм. Шинжлэх ухааны докторын зэрэг хамгаалуулах асуудлыг ШУА бага чуулгануудаараа дамжуулан шийдвэрлэж байгаа тул эмх журам сайтай байхад боловсролын доктор буюу доктор хамгаалуулж байгаа байдал туйлын замбараагүй байна. Одоогийн журмаар их сургууль бүр өөрийн багш нар зонхилсон зургаан хүний бүрэлдэхүүнтэй зөвлөлөөр уг зэргийг олгох эрхтэй болохоор хэдхэн хүнийг хахуульдан хуйвалдаж боловсролын энэ зэргийг авах бүрэн боломжтой.

	Магистрын зэрэг олгож буй байдал үүнээс ч дор, бакалаврын зэргээс юугаараа ялгарах, ямар болзлыг хангаж хамгаалах нэгдсэн журам гараагүй, ихэвчлэн хэн нэгний буюу удирдсан багшийнхаа зохиолоос хуулж бичээд магистрын дипломыг авч байна Түүнчлэн улсын хэмжээнд боловсролын доктор магистрын зэрэг хамгаалагсдын нэгдсэн бүртгэл байхгүй их сургууль бүр тус тусдаа асуудлыг шийдэн диплом олгодог тул сэдэв давхардахаас эхлээд хэн нэгний бичсэн нэг бүтээлээр хэдэн ч хүн өөр өөр их сургуульд уг зэргийг хамгаалсан байхыг үгүйсгэх үндэсгүй. Социалист нийгмийн үед хоорондоо уялдаатай шатлал бүхий боловсролын тогтолцоо жигдрэн хөгжиж бүх нийтээр наад зах нь бүрэн дунд боловсролтой болох зорилт тавьж манай иргэд мэдлэг боловсролын үндсэн түвшнээр гадаадын ямар ч орныхоос дутахааргүй болсон нь бахархах нэгэн амжилт. Социалист нийгмийн түүхийг хамгийн их мушгин гуйвуулдаг Баабар хүртэл «Коммунист нийгэм гэж байлаа. Үүнийг яаж ч буруутгаад монголын хувьд дундад зууны хоцрогдсон бүдүүлэг ард түмнийг XX зууны иргэншилтэй холбож өгсөн лут дэвшил байсныг үгүйсгэх аргагүй» гэж хүлээн зөвшөөрчээ. Гэтэл 1990 оноос боловсролын салбарт хийсэн өөрчлөлт, УИХ˗аас баталсан багц хуулиар энэ тогтолцоо эвдэрч хуучнаасаа дордлоо. Үүний хамгийн наад захын жишээ гэвэл Монгол орны нөхцөлд тохирч байсан гурван шатлалтай боловсролын тогтолцоог өөрчилснөөр, техник мэргэжлийн сургалт орхигдож, 8˗р анги төгсөөд сурлагын төвшнөөр 9˗р ангид орох болзол хангаагүй хүүхдүүд хаана ч орох газаргүй орхигдон ажилгүйчүүдийн тоог нэмж байна. Хүн бүхэн дээд боловсролтой болох албагүй агаад харин бүгд ажил мэргэжилтэй байх учиртайн үүднээс авч үзвэл зах зээлийн нөхцөлд техник мэргэжлийн боловсролыг хөгжүүлэх нийгмийн зайлшгүй шаардлагатай.

	Төр засаг өөрчлөгдөх, яамны сайд солигдох бүрд өөрчлөлт гарч байдаг нэг зүйл бол монгол бичиг үсгийн асуудал юм. Анх 1990 онд үндэсний ухамсар сэргэсэнтэй холбогдон уйгуржин монгол бичгийг төрийн бичиг болгоно хэмээн дунд сургуулийн нэгдүгээр ангиас зааж байснаа бодлогоо гэнэт өөрчилж түүнийг сурч ядаж байсан хүүхдүүдэд 2˗р ангиас нь кирилл монгол бичиг заасны харгайгаар тэд сургалтын туршилтын туулай болж бичиг үсэгт тайлагдах төдий мэдлэг чадвартай сурагчид элбэгшсэний түрүүч нь энэ жил найм, аравдугаар анги төгсөх гэж байна. Ер нь монгол бичгийн талаар төр засгийн нэгдмэл тууштай бодлого үгүйлэгдэж буйг өгүүлэх юун.

	Ерөнхий боловсролын сургуулиудын бүтцийн тогтолцоонд өөрчлөлт хийн хэд хэдэн сургуулийг нэгтгэн бага, дунд, ахлах анги гэх мэтээр төрөлжүүлэн сургах зориулалт бүхий цогцолбор сургууль байгуулсны үр дүн төдий л харагдахгүй харин гол цөм болсон сургуулийн багш нарыг онцгой эрх бий болж гаднаас ирсэн сурагчдыг гадуурхах, эхний улирлын шалгалтаар ёс юм шиг унагах жишиг тогтож сурагчид ч анхнаасаа ижил дасал болсон сургуулиасаа шилжин өөр сургуульд очиж хичээллэх гэж хэдэн километр хол явах зэрэг чирэгдэл гарч буйг эцэг эхчүүд гомдоллож байна. Төр засгаас явуулж буй боловсролын бодлого болчимгүйдэн доголдож буй тухайд энэ мэтийн жишээ олныг дурдаж болно. Ямар ч нам эвсэл засгийн эрхэнд гарлаа гэхэд, хэнбугай ч яамны сайдаар томилогдлоо ч гэсэн гол үндэслэл нь өөрчлөгддөггүй, монгол орны эрт эдүгээгийн өвөрмөц онцлог бөгөөд алс хэтийг харсан, шинжлэх ухааны үндэслэлтэй, иж бүрэн тогтолцоотой боловсролын бодлого Монгол улсад үгүйлэгдэж байна гэхэд хилсдэхгүй.

	Зах зээлд шилжих нэрээр боловсрол, соёл, шинжлэх ухаанаа зоосны нүхээр харж гаргуунд нь хаяж байхад гадаадын зарим орон, олон улсын байгууллага бидний өмнөөс санаа зовж хийсэн зүйл бий. Тухайлбал боловсролын салбарт «Данида» төслийн хүрээнд хийсэн буянтай үйлсийг үгүйсгэх үндэсгүй. «Чамлахаар чанга атга» гэгчээр дунд сургуулийнхаа сурах бичгийг хэвлэх чадвартай болж хэдэн сургууль маань компьютероор бага ч атугай хангагдлаа. Гэвч сурах бичгээ уншиж ойлгох оюуны чадваргүй юм уу, компьютероосоо дор сэтгэдэг сурагч, багш нартай байх юм бол юуны нь хөгжил дэвшил байх билээ. Иймд оюуны «Сааль хураах саваа бэлд» гэх нь зөв ч түүний үр шимийг зөв хүртэн улс орныхоо ирээдүй хойчийг залгамжлах хүнээ бэлтгэх нь чухал юм.

	Гэхдээ гадаадын тусламж зээл нь монгол орны өвөрмөц онцлогийг хадгалан үлдээхэд бус глобалчлал буюу дэлхийчлэлд илүү ойртуулахад чиглэгдсэн байдгийг бодолцох учиртай. Сүүлийн үед гадаадын тусламж зээл хөрөнгө оруулалт төсөл гэхлээр л «Арван лангийн ембүү хараад алгаа тосдог аав, Хорин лангийн ембүү хараад хормойгоо дэвсдэг ээжийн царай гарган хошууран гүйлцэх боллоо. Гадаадын аль ч оронтой гэрээ байгуулахдаа улс үндэснийхээ хөгжил бадралын «Маргаашийн өөх»˗ийг бодохоосоо түрүүнд «Өнөөдрийн өл залгах уушги»˗ийг эрхэмлэх нь цөөнгүй байна. «Траншейны хүүхэд»˗үүдийг хооллож хувцаслаж байгаа юм уу, дунд сургуульд харь хэлний сурах бичгийг өөрийн шашны номлол сургаалын хамтаар бэлэглэж буй гадаадын иргэд буянтны дүртэй баг өмсчхөөд (хожим өөрийн шашин суртахуунд оруулах) бузар нүүрээ нуусан байвал яана! Сүүлийн үед монгол орны хот хөдөөгүй харийн шашны сүм олноор байгуулагдан өөрийн шашин суртахуунаа номлогчид хэсүүчлэн хандсан бүхэнд бэлэг сэлт, валют бэлэглэж буй нь нэгийг өгүүлнэм бус уу. Монгол орон дэлхий дахинд нээлттэй бодлого явуулахдаа «Буруу л дуулахгүй бол үгүй гэдэггүй» янхан хүүхэн шиг энгэр задгай байх нь зохисгүй.

	Сүүлийн үед их яригдаж буй глобалчлал буюу дэлхийчлэлийн бодлого монголтой монголгүй хэрэгжиж харин монгол орон түүнд хамаарахгүйгээр хөгжихгүй нь тодорхой боловч шинэ зуун шинэ мянганы оюуны соёлын далайд бусдын хөлөг онгоцонд дайгдах бус харин улс үндэстнийхээ язгуур эрх ашгийг эрхэмлэн «Дотроо бодолтой, дороо суурьтай» байх нь үндэсний аюулгүй байдлын эрх ашигт нийцнэ. Гэтэл эх хэл бичгээ эзэмшээгүй балчир хүүхдэд харь хэлний дагнасан сургалтыг цэцэрлэг, бага ангийн шатанд нь явуулж буй нь зөв үү? Харийн хүчирхэг хэлэнд эх хэлээ дульхан мэддэг хүн хамгийн түрүүнд дагаар ордог агаад үүнээс уламжлан үр хүүхэд эх хэлээ мартаж ингээд өөрийн хэлийг гээж үндэстэн биш болж хувирдаг осолтой. Энэ талаар Монгол улсын Хөдөлмөрийн баатар, эрдэмтэн зохиолч Л. Түдэв «Харийн хэлийг хүчээр нэвтрүүлэх, бодлогогүйгээр дэлгэрүүлэх хоёроос болж үндэсний хэл уусах аюулд ордог сөрөг үзэгдэл дэлхийн түүхэнд цөөнгүй гарсан байна» гэсэн нь бодууштай төдийгүй боловсролын бодлогод онцлон анхаарах зүйл мөн. Иймд удтал дарагдаж буй «Эх хэлний хуулийг УИХ˗аар нэн даруй хэлэлцэн батлахгүй юм бол харийн хэлнүүдийн урсгал хүчтэй нэвтэрч буй үед «Өнгөрсөн борооны хойноос цув нөмрөхөд» хүрч магадгүй юм. «Эхийн уургийг хурган цагтаа шимээгүй бол төлгөн цагтаа майлна» гэсэн үг бий. Тэгвэл эх хэлээ хүүхэд ахуй цагаас эзэмшин үр шимийг нь мэдрүүлэлгүй, хожим аяндаа сурна гээд урсгалд нь орхих юм бол монголоороо «майлах» төдий хэлтэй болох буй заа.

	Дэлхийн хөгжлийн тэнхлэг Азид шилжин XXI зуун дорнын зуун болно гэж эрдэмтэд таамаглаж байна. Энэ таамаглал бодитой хэрэгжих үед манай хойч үе уламжлалт соёл боловсролоо гээж «Монголоо алдмар» гэсэн хараалын эзэд болсон байх гэж үү? Аливаа зүйлд дэлхий нийтийн түвшин тогтоож болдог юм аа гэхэд тэр нь бүх улс оронд нэг загвартай байх албагүй, үндэсний өвөрмөц онцлогтой шүтэн барилдлагатай байх учиртай. Эс тэгвээс социализм, коммунизмын ижил загварыг тулгасантай агаар нэгэн буй заа. Гэтэл боловсролын хуулийг санаачлагчид болон энэ чиглэлийн онолын үндэслэлийг судалдаг эрдэм шинжилгээний хүрээлэнгийн удирдлага өрнө зүгийн нэг л загварыг бараг хуулсан гэж болно. Боловсролын бодлогод гарч буй нэг гажиг бол түүнийг хүмүүжлээс ангид авч үзэж нийгмийн хүмүүжлийн асуудлыг орхигдуулж байгаа явдал юм. «Сурган хүмүүжүүлэгч», «Хүүхдийн хүмүүжил» гэсэн сэтгүүлүүд байсан нь ор үндэсгүй алга болж сурган хүмүүжүүлэх ухааны хүрээлэн гэж байсныг боловсролын гэж нэрлэсэн нь үүний өнгөц үзүүлэлт юм. Ер нь сүүлийн үед нийгмийн хүмүүжлийн тухай анхаардаг байгууллага төдийгүй, хүн цөөрсөн гэхэд хилсдэхгүй. Дашрамд тэмдэглэхэд засан хүмүүжүүлэх газар байсныг ялтныг залхаан цээрлүүлэх шорон гэж нэрлэснээр сэтгэлзүйн ямар эерэг нөлөө гарсан юм бол доо? Хүмүүжил гэсэн үг хэрэглэхээс яагаад ч юм бэ цэрвэдэг болжээ.

	Манай ард түмэн үр хүүхдээ сурган хүмүүжүүлж ажил мэргэжил олгохдоо эн түрүүнд хүмүүжлийг нь илүү анхаарч ирсэн уламжлалтай. Өөрөөр хэлбэл мэргэжил боловсролтой болгохын өмнө хүн болгохыг чармайж иржээ. Хүн˗хүмүн˗хүмүүжил гэсэн үгийн язгуур нэг бөгөөд хүмүүжих гэдэг нь хүншүүлэх буюу биологийн хүнийг нийгмийн хүн болгох гэсэн утгатай нь үүнийг гэрчилнэ. Манай ард түмэн хүүхэд залуусыг ямар ч ажил мэргэжилтэй боллоо гэсэн эхлээд л хүний нандин чанарыг төлөвшүүлэх шаардлага тавьж байсан учир «Дотроо нинжин сэтгэлгүй бол тоолшгүй эрдэмтэй боловч тусгүй» хэмээн сургаж, «Тойн хүний хамаг эрдмийн дотор нигүүлсэхүй сэтгэл эрхэм», «Хаан хүний гучин таван эрдмийн дотор хайрлах сэтгэл нэн эрхэм» хэмээн ёс зүйн шаардлага тавьж ирсэн юм. Энэ нь дэлхийн нэрт сурган хүмүүжүүлэгч, судлаачдын үзэл баримтлалтай ч таардаг билээ. Тухайлбал Оросын их сурган хүмүүжүүлэгч Д. Ушинский «оюуны боловсрол мэдлэг ихтэй байх нь их сайхан. Тэгэхдээ ургамлын болон амьтан судлалын мэдлэгээр сайн хүмүүжилтэй хүн бэлтгэж чадна гэж би итгэж чадахгүй. Хэрвээ хүн Гоголийн зохиолд гардаг Чичиков шиг хувилахуй ухаан буюу улс төр эдийн засгийн ухаан хөөвөл явцуу өрөөсгөл хүн болж нийгэмд гэм халтай зальтай амьтан болно гэж баттай хэлж болно. Ёс суртахуунч хүмүүжил бол эрдэмтэн буюу оюуны хөгжлийн зайлшгүй үр дүн биш, харин ёс суртахууныг хүний хүмүүжлийн гол зорилт болгох нь оюуны хөгжил, тархи толгойг хоосон мэдлэгээр дүүргэснээс хамаагүй илүү чухал» гэж хэлж байсан нь үүнийг гэрчилнэ. Энэ утгаар авч үзвэл мэргэжил чадвар сайтай атал мэс заслын ширээн дээр хэвтэж буй өвчтөнийг анагаахын дээдийн оюутан байхдаа хичээл дээр туршилт хийдэг байсан мэлхий юм уу туулайтай адил үздэг эмч нар бий болчихвол яана!?

	Эдүгээ нийгмийн амьдралын дээр дооргүй ажиглагдаж буй гэм согогийг ажиглахад хэн бүхэнд боловсрол төдий л дутаагүй харин хүн чанар дутсанаас үүдэлтэй мэт. Дэлхий дахины түүхэнд гэхэд л Японы хоёр хотыг үнсэн товрог болгосон атом цөмийн бөмбөгийг бүтээсэн эрдэмтэнд боловсрол дутсан гэж үү? Японы Квантуны армийн бактериологийн зэвсэг бүтээгчид хүнлэг сэтгэл байсан бол түүнийг сэдэх байсан уу?

	Монгол орон зах зээлд орно гэдгийг зэрлэг капиталист нийгэм байгуулна гэж ойлгоод хэн хүнгүй «Мөнгө цагаан нүд улаан» гэж хошууран дайрцгааж буйн жишээ олон бий. Саяхан ойг нь тэмдэглэсэн шинэ үндсэн хуулийн талаар хэн хүнгүй олон зүйл ярьцгаасан боловч хүмүүнлэг ардчилсан иргэний нийгэм байгуулна гэсэн ямагт санагтун, сахигтун гэмээр гол үндэслэлийнх нь тухайд бараг дуугарсангүй нь юу өгүүлнэ вэ? Ерөнхий боловсролын дунд сургуулиудад сурагчдын хүмүүжил, багш нарын ёс зүйн талаар бага анхаарч буй нь энэ хандлагын илрэл юм. Шавь нарын»˗хаа хайр хүндэтгэлийг хүлээсэн «Гэгээрлийн тэргүүний ажилтан» төдийгүй гавьяат багш, ардын багш цолыг аль хэдий нь хүртсэн баймаар олон багш боловсролын байгууллагын хүнд ачааг үүрч явааг үгүйсгэхгүй ч нэлээд багш нарын сурган хүмүүжүүлэх ур чадвар, ёс зүйн үлгэр дуурайл хангалтгүй байгааг хэлмээр байна. Сурган хүмүүжүүлэх үйл ажиллагаандаа идэвх чармайлт гаргадаггүйгээ зах зээлийн үед авсан цалиндаа тохируулан ажиллаж байна гэж тайлбарладаг багш нар байдаг нь нууц биш, багш нарын цалинг удаа дараа нэмсэн гэх боловч оюуны хөдөлмөрийн үнэлэмжийн хамгийн доод хязгаар гэж болох бөгөөд ядаж цалинг нь цагтаа олгодоггүй хэдэн сараар хойшилдог нь гэм биш зан болсон нь бухимдал төрүүлдэг бололтой. Хөдөлмөрийн үнэлэмжийн энэ алдагдлаа нөхөх гэдэг ч юм уу муу дүнг нь засахдаа шавь нараасаа чихрийн цуглуулга юм уу шил архи нэхдэг ичгүүргүй багш нар ч бий гэлцдэг.

	Ерөнхий боловсролын сургуулиудад сайн дураараа хандив өгөх журмыг Гэгээрлийн яамнаас гаргасан боловч энэ нь амьдрал дээр албадлага татвар болгох гажуудал их буйгаас Үсэглэлийн баяр, Багш нарын баяр юм уу сургууль төгсөх үед сурагчдаас ихээхэн мөнгө нэхдэг, багш нарт алтан ээмэг, хивс зэрэг үнэт зүйл бэлэглэх тохиолдол буйг хэвлэл сонинд бичсэн байна.

	Зарим эрэгтэй багш нар зандарч тушааж тулган шаардах байдлаар ханддаг бол эмэгтэй багш нар үглэж янших юм уу багш сурагчдын хооронд хов ярих нь шавь нараа залхааж багш нараа эс хүндэтгэх улмаар тухайн хичээлд дургүйцэх байдалд оруулах нь цөөнгүй. Буруу шаардлагаас болж шавь нартайгаа хэрэлдэн ана мана, ач тач үзэлцэх нь бий. Монгол ардын сурган хүмүүжүүлэх зүйд «Үглэж сургахаар, үлгэрлэж сурга» гэж байдаг нь нэгийг өгүүлнэм.

	Сурагч оюутнууд гэртээ ном унших хичээл давтах нь бараг үгүй, харин аллага таллага., хүчирхийлэл, хулгай дээрмийн тухай киног телевизээр шимтэн үзэж цаг нөхцөөдөг төдийгүй сургууль болгонд ахлах ангийн сурагчдаас бүрдсэн «Овгор»˗ууд бий болж доод ангийн хүүхдүүдийн халаасыг нэгжиж мөнгө байвал авдаг, хэрэв үгийг нь эс дагах юм уу энэ тухай багш, эцэг эхдээ хэлбэл өөр хүүхдээр зодуулж залхаан цээрлүүлдэг далд дэглэм бий болсон нь ирээдүйн мафийн толгойлогчид толгойгоо өндийлгөж буйн эхлэл биш гэхийн аргагүй.

	Ирээдүйн эзэд болсон хүүхэд залуусаа зөв хүмүүжүүлэхгүйгээр монгол оронд хүмүүнлэг ардчилсан нийгэм төлөвших болов уу? Радио телевизээр сүүлийн үед хүүхэд залуучуудын сонирхлыг ихэд татаж буй «Нисваанис» хамтлаг «сургууль нураасай» гэж дуулцгааж байгаа нь нийгмийн шилжилтийн хямралын үеийн эмх замбараагүй байдлыг харуулах төдийгүй дууны яруу найраг нийгэм цаг үеийн тусгал байдаг гэсэн утгаар авч үзэх юм бол хичээлээ ойлгомжтой сонирхолтой зааж чаддаггүй багш нарын заах аргын доголдол, тэдний муйхар мулгуу шаардлагад залхсан шавь нарынх нь сэтгэлзүйн илэрхийлэлт юм.

	Сургууль завсардсан тэр ч байтугай гэр орноосоо дайжин «траншейнд» амьдардаг гудамжинд тэнэж буй олон хулигаан хүүхэд буйн шалтгааны бүгдийг нь эцэг эхийн анхаарал халамж дутсан юм уу эцэг эх нь салж сарнисан зэрэг гэр бүлийн таагүй байдлаас үүдэлтэй гэж өрөөсгөлөөр тайлбарлах үндэсгүй, сургуулийн орчны таагүй байдал, багш нарын сурган хүмүүжүүлэх ажлын доголдолтой холбон үзэх хэрэгтэй юм. Сурагчид хичээлд дургүй болдгийн нэг шалтгаан нь багш нар өөрийн зааж буй хичээлийн ач холбогдол амьдрах арга ухаанд ямар хэрэгтэйг ойлгуулан хүүхдийн өөрийнх нь сонирхолд нийцсэн, арга хэлбэрийн хувьд сонирхолтой заахын оронд ажил амьдралаас тасархай хоосон сургаал номлол маягаар заадгаас болж байна. Уг нь хамгийн их холбоотой баймаар атал жолооны дамжаанд орж төгсөхөд физикийн хичээл ямар ч хэрэг болдоггүй гэж ярьж явах сурагч ч тааралдав. Гэгээрлийн Яамны төрийн нарийн бичгийн дарга Р. Бат˗Эрдэнэ «Өдрийн» сонины 2000 оны № 31 (284)˗д өгсөн ярилцлагадаа «Хүн бүр физикч, химич болохгүй атал тэр бүх мэдлэгийг өндөр түвшинд өгөхийг чармайх хэрэг байна уу» гэсэн нь бодох л үг. Ер нь бага дунд боловсролын агуулга хэтэрхий шинжлэх ухааны онолын чиглэлтэй байгааг судлаачид ч хүлээн зөвшөөрч байна.

	Оюутан сурагчдад олгож буй боловсролын агуулгын талаас ч бодолцох юм их бий. Их дээд дунд сургуульд үзэж буй уран зохиолын хичээл гэхэд л дэлхийн болон Монголын сонгодог зохиолыг бүрэн хамарч чадаагүй харин сайн талын баатар, муу талын баатар буюу эерэг эсрэг дүр гэх мэтээр ялган социализмын үеийн ангийн тэмцлийн үзэл санааны үүднээс сонгосон нь зонхилох жишээтэй. Тэгвэл дунд сургуулийн физик, математикийн чиглэлийн хичээлүүд амьдралаас тасархай хийсвэр томьёоллыг албадан цээжлүүлэх нь зонхилж орчин үеийн чөлөөт сэтгэлгээнээс хоцрогдон шинжлэх ухаан технологийн ололтыг сургалтдаа ашиглах талаар доголдож байна. Телевизээр байгалийн шинжлэх ухааны танин мэдэхүйн нэвтрүүлэг, хялбаршуулсан кино үзэж компьютерын тоглоомоор оюунаа сорьж буй хүүхдүүдэд хуучин цагийн самбар, цэрд шохой өнгөрсөн зууны үеийн гэмээр үзүүлэн бүхий багшийн хичээл заах ур чадвар дэндүү чамлагдаж залхуутай санагдахад хүрэх нь цөөнгүй. Тэгээд ч дунд сургуулийн боловсролын агуулга нь юм бүхний тухай өгүүлсээр юуны ч тухай ойлгуулалгүй өнгөрөв гэгчээр хэтэрхий их мэдээлэл өгөхөд чиглэгдсэн нь эрдэмтэн зохиолч Л. Түдэвийн бичсэнчлэн «Оюуны чадлаас нь ахадсан дааж давшгүй хүнд дарамт болж сурагчдыг зовоосоор... «Хүүхдийн бяцхан оюуныг хэрээс хэтэрсэн ачааллаар дарамтлах нь далд дарангуйлал» мөн. Ерөнхий боловсролын дунд сургуульд хичээлээ сонирхолтой ойлгомжтой зааж сурагчдын чөлөөт сэтгэлгээг хөгжүүлэх талаар эрэл хийхийн оронд өөрийнхөө хэлсэн бүгдийг тулган хүлээлгэж, эс дагавал хичээлээс хөөх, муу дүн тавихаар сүрдүүлэх зэргээр дарангуйлдаг багш цөөнгүй байна. Хичээл дээр сурагчид хоорондоо ярилцах юм уу өөр юмаар оролдон үймүүлэх нь тухайн сурагчийн сахилгагүй зан төрхтэй холбогдохоосоо түрүүнд хичээлээ сонирхолгүй ойлгомжгүй заасан багшийн заах арга, багшлах ур чадварын доголдолтой илүү хамааралтай. Ерөнхий боловсролын дунд сургуулиудад хичээлийг хүүхдийн нас сэтгэхүйн онцлогт тохирсон сонирхолтой хэлбэрээр заах талаар илэрхий доголдож байна. Хичээлдээ муу дүнтэй сурдаг хүүхэд үгийн сүлжээнээс сэдэвлэн сонирхолтой тоглоом зохиогоод сурлагын түвшнээ ахиулсан тухай сонинд «хамгийн моодны тоглоомыг муу сурлагатай хүү» зохиожээ хэмээн («Улаанбаатар таймс» 1999 № 076) сонинд мэдээлсэн нь нэгийг өгүүлнэм бус уу. Гэтэл энэ талаар боловсрол судлалын байгууллага, эрдэмтдээс анхаарсан нь үгүй. Мөн физикийн хичээлдээ тааруу сурагч компьютерын дугуйланд амжилттай сурч буй баримт ч бий.

	Багш төвтэй сургалтаас сурагч төвтэй сургалтад шилжинэ гэж ярьсаар удсан атал амьдрал дээр хэрэгжсэн нь төдий л ажиглагдахгүй байна. Энэ талаар ардын сурган хүмүүжүүлэх зүйн баялаг туршлага бий бөгөөд манай ард түмэн үр хүүхдээ тоглоом˗хичээл˗хөдөлмөр гэсэн гуравласан холбоонд сурган хүмүүжүүлж байсан буюу ялангуяа бага насны хүүхдэд тоглоом наадамтай нь нягт хосолсон сонирхолтой хэлбэрийг ашигладаг уламжлалтай. Монгол хэлзүйн болон тооны аман таавар, оньсого зэрэг нь үүний тодорхой жишээ мөн бөгөөд зөвхөн оньсого таахад л адилтган жиших, сөргүүлэн тавих, задлан ялгах, нэгтгэн дүгнэх зэрэг сэтгэхүйн олон үйлдлийг хийж эцэст нь зөв тайллыг олдог учир оюун ухаан, сэтгэх чадварыг сайжруулах дасгал болдог байлаа.

	Ардын сурган хүмүүжүүлэх зүйн уламжлалыг компьютер зэрэг орчин үеийн техник хэрэгслийн шинэчлэлтэй хослуулан сургалтын зориулалттай тусгай компьютер тоглоомыг үндэсний онцлогт тохируулан бий болгон сургалтад нэвтрүүлэх өргөн боломж бий. Нийгмийн бие хүний төлөвшилтөд телевиз зэрэг олон нийтийн мэдээллийн хэрэгслийн үүрэг нэмэгдэж видео, аудио амьдрал ахуйд нэвтрэн хүүхдүүдийн чөлөөт цагийн амралтад компьютер тоглоом, үзвэрийн соёл эрчимтэй хөгжсөнтэй уялдан 1970—1980 хэдэн онд өрнө зүгийн орнууд уншлагын хямралд автсан түүх эдүгээ манайд давтагдаж байна. АНУ˗д олонх хичээл телевиз, компьютергүй, видео магнитофонгүйгээр төсөөлөхийн аргагүй байдаг ажээ. Үүнийг манай орны хичээл сургалтад анхаарахгүй байж болохгүй бөгөөд боловсролын бодлогын нэг тулгамдсан асуудал мөн. Гэтэл их дээд дунд сургуулийн боловсролын агуулгыг шинжлэх ухааны үндэслэлтэй оновчтой зөв тодорхойлох, багш нарын заах арга, багшлах ур чадварыг сайжруулахад анхаарах талаар Боловсролын хүрээлэн зэрэг эрдэм шинжилгээ туршилтын байгууллагууд хангалтгүй ажиллаж байна.

	Боловсролын тухай ярих нь их ч хийх хэрэгжих нь цөөн, харин түүгээр далимдуулан ашиг хонжоо хайн боловсролыг бизнес болгогчид олширлоо. Сурах бичиг байсаар атал Боловсролын хүрээлэнгийн ажилтан, Гэгээрлийн яамны зарим түшмэд чанар муутай бэлтгэсэн заах аргын материал, сургалтын хэрэглэгдэхүүн зэргийг багш нараар нь дамжуулж сурагчдад албаар худалдаж байгаа нь цөөнгүй. Их хурлаас баталсан боловсролын хуульд түүнийг зэрэглэлтэй болгосноор далимдуулан «Хуучин төгсөгчдөдөө зориулан Магистр, Бакалаврын зэрэг олгох дамжаа нээнэ» гэсэн зарлал радио телевизээр нэвтрүүлж буй нь үүний наад захын жишээ юм. Бас зарим их сургууль урьд өмнөх төгсөгчдөдөө магистрын зэргийн үнэмлэх бичиж өгөхдөө тавин мянгаас доошгүй төгрөгийн хураамж авч байгаа сураг бий.

	Дэлхий дахинаа мөрдөж буй «Хүний эрхийн түгээмэл тунхаглал»˗ын хорин наймдугаар зүйлийн нэгд «Хүн бүр сурч боловсрох эрхтэй. Наад зах нь анхан шатны болон ерөнхий боловсролыг үнэ төлбөргүй олгодог байвал зохино. Хүн бүр заавал анхан шатны боловсролтой байх шаардлагатай. Техникийн болон тусгай мэргэжлийн боловсрол нийтэд хүртээмжтэй байх ёстой, авьяас чадварыг үндэслэн хүн бүрд дээд боловсрол эзэмших боломжийг адилхан олгох ёстой» гэж заасан нь бий. Монгол улсын үндсэн хуульд ч энэ талаар тусгасан гэтэл монгол оронд эдүгээ эдгээрийн олон заалт зөрчигдөж байна гэж хэлж бүрэн болно. Зах зээлд шилжих нэрээр дээд боловсролын сургалтыг төлбөртэй болгож тэр ч байтугай төрөлжүүлсэн, гүнзгийрүүлсэн сургалт явуулах нэрээр анхан болон дунд шатны боловсрол олгодог зарим сургууль төлбөртэй болж эхэлж байгаа нь хүний эрхийн түгээмэл тунхаглал болон үндсэн хуулиа зөрчиж буйн баримт бус уу? Цаашдаа хөрөнгөтэй нь сурч, мөнгөгүй нь боль гэсэн зарчим үйлчлэх юм бол хүмүүнлэг ардчилсан иргэний нийгмээ байгуулж чадах уу?

	 Боловсролыг бизнес болгож буйн өөр нэг жишээ гэвэл хичээл заах эрдэмтэн багш нар, мэргэжлийн дагуу унших ном, сурах бичиг, хичээллэх байрын зохих түвшинд хүрээгүй байж нээсэн хувийн дээд сургуулиуд юм. Тэдгээр сургуулийг төгсөгчид ажил мэргэжлийн байрын баталгаа огт үгүй атал зөвхөн дээд боловсролтой гэсэн диплом өгөх төдийгөөр чанаргүй сургалт явуулж ардын хүүхдээс асар их мөнгөн төлбөр авч байна. Ямар ажил мэргэжлийг түлхүү анхаарах вэ гэсэн хэтийн бодлого бүхий төлөвлөлт дутмагаас улсын төсвийн сургуулиуд зарим мэргэжлээр анги нээхдээ юм уу хувийн сургуулиуд байгуулагдахдаа хүмүүсийн зөн, сонирхолд хөтлөгдөж буй нь боловсролын төлөвлөлтийн асуудал дутмаг буйг харуулж байна. Энэ нь хэдэн жилийн дараа мэргэжлийн тэнцвэр алдагдана, тэр чиглэлээр хэт олноор бэлтгэгдсэн хүмүүс дахин сурах шаардлага гарна гэж судлаач Б. Намхайжамц бичсэн нь шинжлэх ухааны үндэслэлтэй юм. Мөн хувийн сургуулиуд байршлын хувьд ихэнх нь Улаанбаатарт төвлөрч байгаа нь хөдөө орон нутгаас ирж суралцагсдад бэрхшээлтэй төдийгүй нийслэл хотод хүн амын хэт төвлөрлийг бий болгох уршигтай юм.

	Үр хүүхдэдээ боловсролтой хүн болгох, их дээд сургуулийн элсэлтэд бэлтгэх талаар эцэг эхчүүл ч хангалтгүй анхаарч байгааг нуух хэрэггүй. Хавар ханш нээх цагийг «Ичигсэд хөдлөх цаг» гэж судар номд бичсэн нь бий. Тэгвэл эцэг эхчүүд хүүхдээ 10˗р ангид суралцаж буй хавар 3˗р сараас унтсанаа сэрсэн юм шиг элсэлтийн шалгалтад бэлтгэх дамжаа сураглан арын хаалгаар хүүхдээ сургуульд оруулах гэсэн нь их дээд сургуулийн багш нарыг гэртээ урьж цайлан гарын бэлгээр өрсөлдөцгөөх нь бий. Ийнхүү их дээд сургуулийн багш нарын ханш эцэг эхчүүлийн дунд жил жилийн хавраас эхлэн өсөн өссөөр элсэлтийн шалгалтын үед ид оргилдоо хүрч багш нар ч энэ дагуу хямсгар болж шалгалт дуусахаар ханш нь жаахан буурснаа элсэлтийн онооны дараалалтын орон зайг нөхөх 9˗р сард жаахан өсөөд багасдаг гэж хэлж болно. Их дээд сургуулиуд ч элсэлтийн шалгалтад бэлтгэх дамжаа хичээллүүлэх, тестээр шалгах болзлын асуултуудыг ном болгон өндөр үнээр албадан худалдаалах, шалгалтад тэнцээгүй хүүхдийн эцэг эхээс өндөр ханш бүхий хандив авч сургуульд оруулах зэргээр багагүй «бизнес» хийдэг нь хэнд ч нууц биш.

	Элсэлтийн шалгалтын үеэр их дээд сургуулиудын бизнес хийж хялбархан мөнгө олдог нэг зүйл бол бүртгүүлэх, шалгалтад орсны хураамж болон шалгалтын асуултыг ном болгон хэвлээд өндөр үнээр зардаг явдал юм. Гэгээрлийн яамнаас баталсан элсэлтийн хяналтын тоо нь хэмжээтэй атал ахиухан мөнгө олохын тулд аль болох олон элсэгч бүртгэхийг сургууль болгон хичээдэг нь гэм биш зан. Бас үйлдвэрлэлийн үнэ нь ялимгүй атал ганц удаа хэрэглээд өнгөрөх шалгалтын асуултыг хувилж олшруулсан номыг хэчнээн өндөр үнэтэй байсан ч арга буюу худалдаж авахад хүрдэг нь элсэгчийн гачлан. Зүй нь ийм номын үнэ бүртгэлийн хураамжид багтах учиртай баймаар. Ингээд шалгалтын тестийн асуултыг зөв бөглөх гэж тухайн мэргэжлийн багш нарын эрэлд гарцгаана. Бас л шан харамж болцгооно.

	Элсэлтийн шалгалтын тестийн асуултууд дунд сургуулийн хичээлийн хөтөлбөрийн дагуу элсэгчийн мэдлэгийн цар хүрээг тодруулж зайлшгүй мэдвэл зохих зүйлд хандахаасаа илүү хүүхдийн балчир оюунд хэт ахадсан, багш нар нь өөрсдөө ч бүдэрмээр байх буюу буруу зөв асуултаар будилуулж элсэгчийг аль болохоор төөрөгдүүлэн «унагахад» чиглэсэн байх нь цөөнгүй. Мөн зарим нь тестийн номыг худалдаж аваад асуултын зөв хариуг бусдаар бөглүүлж түүнийгээ механикаар цээжлэх буюу овсгоо гарган сэм хуулж элсэлтийн шалгалтад тэнцэж байхад сайн сурлагатай атал тестийн учрыг олоогүйгээс будилуулсан асуултад нь бүдрэх нь ч бий. Түүгээр ч үл барам тестийн асуулт оновчгүй, хариулах болзол нь буруу байвал хэнбугай ч шалгалтад унах нь гарцаагүй. Үүнд жишээ болгон өнгөрсөн онд элсэлтийн шалгалтын үеэр элсэгчдэд 3500 төгрөгөөр худалдаалсан «Гэгээрлийн яам, Хүмүүнлэгийн ухааны сургууль, элсэлтийн шалгалтын тестүүд (Монгол хэл, сэтгүүл) гэсэн номоос мэргэжлийн дагуу хэдэн жишээ авъя. Номын эхний нүүрэнд Гэгээрлийн яам гэж бичсэн болохоор тус яам үүнийг баталсан гэдэгт итгэнэ.

	Уран зохиолын тестийн хэсэгт асуултын зөв хариуг (1, 2, 3)˗аас сонгон дугуйл хэмээгээд. 

	 

	5. А. С. Пушкин хэдий үед амьдарч байсан бэ?

	1. 1830—1869

	2. 1799—1837

	3. 1729—1757

	 

	21. Д. Пүрэвдорж «Хөх даалимбан тэрлэг» найраглалаа хэдэн онд бичсэн бэ?

	1. 1969 он

	2. 1968 он

	3. 1965 он

	 

	4. Монголын зохиолчдын анхдугаар их хурал хэдэн онд хуралдсан бэ?

	1. 1942 он

	2. 1950 он

	3. 1948 он

	 

	гэсэн нь зохиолын утга санаа, уран сайхны гүнд ороогүй, зөвхөн мэдээллийн төдий өнгөц асуулт юм. Мэдээлэл ихэссэн энэ үед эдгээр он тооллыг (мэргэжлийн судлаач болох гээгүй л бол) цээжлэх албатай бус бөгөөд харин уг зүйлсийн учир утгыг сайн ойлгосон байх нь чухал юм. Иймд мэдлэгээр шалгах уу, мэдээллээр шалгах уу гэдгээ зөв сонгох учиртай агаад уг зүйлсийн тухай сайн мэдэг хүн он тоолол дээр будилсан байхад огт мэддэггүй хүн «Тэнэг хүн тэг дундуур нь» гэгчээр тестийн асуултыг зөв хариулсан байх тохиолдол ч гарч болох юм.

	Шалгалтын тестийн асуулт оновчгүй болсон тухайд өөр нэг жишээ дурдвал уг номын 20˗р талд. 

	 

	48. Ардын хувьсгалын партизан цэргүүдийн дуулж явсан дуу гээд 

	А. Шивээ хиагт, 

	Б. Магнаг үсэгтэй туг, 

	В. Улаан туг 

	 

	гэсний алиныг нь ч сонгон шалгагч багштайгаа мэтгэлцэн «Мадалж» болох билээ. Тэгээд ч элсэлтийн шалгалтад унасан байлаа ч хандив авч их дээд сургуульд элсүүлэх нь цөөнгүй болохоор ийм будилаантай тест зохион түүгээр шалгахын хэрэггүй юм.

	Монголын боловсролын салбарт гарч буй өөр нэг гажиг бол их дээд сургуульд суралцан төгсөгчдийн хүйсийн харьцаа эрс алдагдаж байгаа явдал юм. Аль ч их дээд сургуулийн ямар ч ангид ороод харахад 20—25 эмэгтэй, 3—5 эрэгтэй оюутан байх жишээтэй. Хүн амын төрөлтийн хүйсийн харьцаа тэнцүү (эрэгтэй нь ялимгүй илүү) атал их дээд сургуулийн оюутны хувьд ийм хачирхмаар ялгаа гардаг нь дунд сургуулийн 6—10˗р ангийн шилжилтийн насандаа хөвгүүд нь хичээлдээ бага анхаардаг хөдөлгөөнтэй зөрүүдээсээ болж сахилгагүй гэсэн нэр зүүж сурлагаар доголдон охид нь илүү хичээнгүй, нягт нямбай, багш нарынхаа үгэнд оромтгой, дуулгавартай сурлагаар сайн байдагтай холбоотой аж. Ингээд анги ахих тусам ухаан сууж шамдлаа ч сурлагаар нэгэнт хоцрогдсон тул наймдугаар ангийг арай ядан төгсөж 9˗р ангид орох босгыг давж чаддаггүй ажээ. Найм байтугай аравдугаар ангид ажил мэргэжлийн баримжаа олгож чаддаггүй тул ийм хөвгүүд хөдөөгийнх нь малчин болдог юм аа гэхэд хотынхон нь эцэг эхийн асрамжид очих юм уу гудамжинд гарахаас яах билээ. Урьд нь бол ийм хөвгүүд техник мэргэжлийн сургуульд орж мэргэжил эзэмшин улс орондоо хөдөлмөрлөх буюу амжилттай суралцан их дээд сургуульд элсдэг байлаа.

	Найм, аравдугаар анги төгсөнө гэдэг хүнд нэг л удаа тохиолдох эрхэм хүндтэй гэгээн дурсгалт үе байх ёстой атал зарим багшийн дарангуйлал, эцэг эхийн арчаагүй байдал, хүүхэд насны гэнэн болчимгүй зангаас болж ажилгүйчүүдийн армид орж насан туршид нь хар бараан сүүдэр тусгасан гунигтай дуртгал үлдээх гэж үү?

	Их дээд сургуульд элсэгч төгсөгчдийн хүйсийн харьцаа ийнхүү алдагдсан нь яваандаа ардчиллыг өрөөсгөл болгон хязгаарлах, цаашилбал улс орны үндэсний аюулгүй байдалд сэв учруулахад ч хүргэж болзошгүй. УИХ˗ын гишүүнээр болон бүх шатны иргэдийн төлөөлөгчдийн хуралд нь илүү мэдлэг боловсролтой нь л сонгогдох нь тодорхой тул эдүгээ эмэгтэйчүүдийн улс төрийн төлөөллийг нэмэгдүүлнэ гэж ярьж буй бөгөөд УИХ˗ын гишүүдийн 70 нь эрэгтэй 6 нь эмэгтэй гэсэн харьцаа арваад жилийн дараа эсрэгээр хувирах магадлал бий.

	Нийгэмд тооцоон дээр үндэслэсэн гэр бүл хайр дурлал дээр суурилснаас илүү бат бэх гэж оюутан залуус маань радиогоор маргаан дэгдээж буй үед эмэгтэйчүүд маань ханиа сонгохдоо бэл бэнчинтэй юм уу боловсролтойг нь илүү анхаарч эхийн эрхт ёсны үед байсны адил хариас нөхөр авдаг болох юм уу «Харийн газар (бэр болон) одно гэдэг бүсгүй хүний жам» гэсэн жишиг тогтчихвол улс монголын тусгаар тогтнол хэврэгших нь дамжиггүй.

	Социализмын үед ЗХУ˗д болон социалист гэгдэж байсан оронд их дээд сургууль төгсөгчид харийн бэр дагуулж ирэх нь цөөнгүй байсан бол эдүгээ аль боловсролтой сайхан бүсгүйчүүл харьд бэр болон одох нь «моод» болох төлөвтэй. «Сэрүүлэг» сонины өнгөрсөн оны нэгэн дугаарт «Сүүлийн үед монголын залуу жүжигчид харийн хүнтэй суух нь моод болжээ. Ялангуяа хүүхэд залуучуудын театрын хүүхнүүд германтай суудаг» гэсэн нь үүний нэгэн жишээ юм. Д. Нацагдоржийн «Учиртай гурван толгой» дуурийн Юндэн, Нансалмаа шиг сайхан хосууд чин үнэнч хайр сэтгэлээр гэр бүл болж буйг үгүйсгэхгүй ч зах зээлийн нөхцөлд боловсролын эрс зөрүүтэй хэвээр байх юм бол гэр бүлийн бат тогтвортой байдалд сэв учруулж болзошгүй.

	АНУ˗ын нэрт сэтгэл судлаач хатагтай Кэрол Ботуин эмэгтэйчүүд яагаад нууц амрагтай болдог вэ? сэдвээр олон жил судалгаа хийсний эцэст түүний 20 шалтгааныг тогтоосны 10˗рт «Нөхрөөсөө илүү боловсролтой эмэгтэйчүүд нууц амрагийн холбоонд татагдан орох нь элбэг тохиолддог. 25 нас хүртлээ боловсрол сүүлрэлтэд онцын нөлөө үзүүлдэггүй, харин нас ахих тусам боловсон эхнэрүүд боловсролгүй нөхрөөсөө залхаж зугаа цэнгэл хайж эхэлдэг» гэсэн байх ажээ. Иймд феодалын нийгмийн үед эмэгтэй хүн эрийн боол болж байсан бол эдүгээ боловсролгүй хүн боол гэсэн зарчмаар нөхөр нь эхнэрийнхээ зарц болж гэр бүлийн тэгш бус харьцаа тогтох буюу хүрээний ганган бүсгүйчүүл хөгшин луухаан руу гүйдэг байсан хуучин цагийн түүх өвөрмөц байдлаар давтагдаж магадгүй. Иймд дунд сургуулийн сургалт, түүний дотор хөвгүүдийн сургалт хүмүүжлийн асуудлыг улс орны эрх ашгийн үүднээс онцгой анхаарч нөгөө ярих дуртай олон төслийнхөө нэгийг үүнд чиглүүлэн «Хөвгүүд» гэсэн төслийг санаачлах цаг болжээ. Энд хөвгүүдийн тухай өгүүлэхдээ би эмэгтэйчүүдийн сурч боловсрох эрх чөлөөг хязгаарлах утгаар бус харин хөвгүүд эрэгтэйчүүдийн боловсрол, хүмүүжлийн түвшнийг түүнээс дутаахгүй байх тухайд ярьж буйг эрдэмт мэргэн уншигч зөв ойлгоно гэдэгт итгэнэ.

	Тэгээд ч эрэгтэй хүн гэдэг ээжийн сайхан хүү, эмэгтэйн сайн хань байх учиртай бөгөөд амьдралын тэрэгний хоёр дугуйн өрөөсөн нь айлын голомт тулах хос баганын нэг болохоор энэ нь эмэгтэйчүүдийн эрх ашигт ч нийцнэ гэдэгт итгэнэ. Иймд «Хөвгүүд» гэсэн төслийг эмэгтэйчүүдийн байгууллага ч санаачилж болох талтай.

	Ажил мэргэжлийн сайчуул, түүгээр ч үл барам хөдөлмөрийн баатрууд сурган хүмүүжүүлсэн түүгээрээ ч мэргэжил боловсролыг хослуулан олгодог Техник мэргэжлийн сургуулийн орон зай эдүгээ ч хэвээр бөгөөд түүнийг чанартай чанаргүй олон дамжаа нөхөж чадахгүй байна. Нөгөөтээгүүр төгсөөд хийх ажлын байрын баталгаагүй атал элсэлтийн шалгалтад тэнцээгүй хүмүүсээс хандив нэртэй хахууль авч элсүүлэн чанаргүй мэргэжилтэн бэлтгэж байхын оронд их дээд сургуулийн бэлтгэл ангийг зохих төлбөртэй нээн «Дутууг нь гүйцээж, дундыг нь дүүргэж» байж дараах шатны сургууль, ангид элсүүлэн төгсгөвөл хэн хэндээ хэрэгтэй сэн.

	Монгол улсын төрийн шагналт, ардын уран зохиолч С. Дашдооровын «Бүргэд ингэж төрдөг юм» шүлэгт бүргэд үүрээ бусад жигүүртэн нисэж үл хүрэх өндөр уулын хадан хавцгайд засаад өндгөө гаргаж ангаахай болмогц нь холоос өвдөл цөвдөл авчран ангайсан аманд нь хийн тэжээж ойр зуур дэгдэн хоол хүнсээ өөрсдөө тоншин олдог (энэ үед нь хавцлаас унагахгүйн тулд хөлийг нь үс хялгасаар аргамжин) дэгдээхэй насанд хүргэдэг ба өд сөд нь гүйцэн цагцаахай бүргэдийн жигүүр ургахад нь хавцлын оройгоос доош шидэхэд жигүүр нь ургаж гүйцсэн буюу бүргэд болох заяатай нь өндөр уулын оройгоос жигүүр дэлэн нисэн оддог, тэгж чадаагүй нь хадан хавцлаас бяц унадаг гэж өгүүлдэг. Тэгвэл сурагч, оюутны оюуны даль жигүүр ургах, сургуулиа төгсөхийг үүнтэй зүйрлэн сурагч үеийг ангаахай, оюутан ахуй цагийг дэгдээхэйтэй зүйрлэж болох юм. Гэтэл ангаахай сурагч ахуйд нь багш нар нь оюуны шим тэжээлээр бүрэн хангалгүй хатангиршуулах юм уу багшийн зааснаас хальж өөрсдөө ном зохиол уншин мэдлэгээ сэлбэхгүйгээс болж дэгдээхэй˗оюутны ширээнд ангаахай хэвээр суух, улмаар оюун ухааны жигүүр нь ургаж гүйцээгүй, дэгдээхэй ч болоогүй үедээ их дээд сургууль төгссөний гэрчилгээ болох диплом, энгэрийн тэмдэг хоёроор жигүүр хийн зах зээлийн хатуу ширүүн хайрга чулуун хөрснөө унавал харамсалтай.

	Монголын охид хөвгүүдийн оюуны даль жигүүр жам ёсныхоо дагуу ургадгаараа ургаж XXI зууны соёл иргэншлийн өндөр хөх огторгуйд бүргэдийн хүчээр бусад жигүүртнээс хоцролгүй нисээсэй гэж хүсэхийн учир, иймд боловсролын салбарт иж бүрэн тогтолцоотой бодлого, шинэчлэл үгүйлэгдэж буйг сануулан үүнийг бичив.

	 

	2000 он


«СОНИН» ГЭДЭГ ҮГИЙН УЧИР

	 

	«Сонин» гэдэг үгийн учир хэн бүхэнд ойлгомжтой мэт. Учир нь эдүгээ монголд сонины «үеэр» болж буй бөгөөд хэн бүхэн өдөр бүр шар цагаанаараа нэрлэгдсэн сониныг авч унших бөлгөө. Нөгөөтээгүүр «сонин» гэдэг үгийн учрыг Я. Цэвэл гуайн зохиосон «Монгол хэлний товч тайлбар толь»˗д тайлбарласан байгаа. Уг тольд сонин гэдэг үгийн тухай тайлбарлахдаа: 1. Тухайн үеийн олон нийт улс төрийн байдалд зориулсан том хуудастай тогтмол хэвлэл, 2. Хачин жигтэй гайхмаар сонин эдлэл, сонин санаа, сонин яриа, сонин хэрэг, сонин сэвүүн (сонин сайхан, сонин юм (сонирхолтой юм) гэх мэтээр тайлбарласан нь бий. Гэхдээ энэ нь уг үгийн гарал болон орчин цагийн хэвлэл мэдээллийн хэрэгслийн нэр болсны учрыг тайлбарлахад хангалттай биш юм.

	Хэвлэлийн баримтыг шүүн тунгаавал нэг мянга есөн зуун арван хэдэн онд «Нийслэлийн сонин бичиг» нэртэй тогтмол хэвлэл гарч байсан нь сонин гэдэг үг нэрийтгэл нэр болсны анхны баримт. Тэгэхдээ «сонин» гэдэг үг хэвлэл мэдээллийн хэрэгслийн нэрийтгэл нэр болсны учрыг тайлбарлахад учир дутагдалтай юм. «Сонин» гэдэг үг хэвлэл мэдээллийн хэрэгслийн нэрийн нэрийтгэл нэр болсны учир үнэхээр сонин ажээ. Энэ нь монголчуудын уламжлалт мэндчилгээ болон «Хууч хөөрөх» зан үйлээс үүдэлтэй мэт.

	Нүүдэлчин монголчуудын сэтгэлгээний онцлогт тохирсон мэндчилгээний үг хэллэг нь гурван бүрэлдэхүүнтэй. Үүнд: Цагаан сарын мэндчилгээний үг хэллэг тусгай байдаг агаад жирийн үед мэндлэхдээ амар мэндээ эрэлцсэний дараагаар 1. Мал сүрэг мэнд үү? Сонин сайхан юутай вэ? гэж асуулцдаг. Дашрамд тэмдэглэхэд тухайн хүний эрүүл мэндийг асуусны дараагаар «Мал сүрэг мэнд үү» гэж асуудаг нь мал аж ахуй амьжиргааных нь үндэс болсон нүүдэлчин малчин монголчуудын сэтгэлзүйн онцлогтой холбоотой юм.

	Сонин гэдэг үг хэвлэл мэдээллийн хэрэгсэл, тогтмол хэвлэлийн нэрийтгэл нэр болсны учир нь өмнө дурдсанчлан монголчуудын уламжлалт мэндчилгээний үг, хэллэг болон нүүдэлч малчдын мэдээлэл солилцох уламжлалтай холбоотой юм.

	Монголчууд уламжлалт заншил ёсоор мэндчилэхдээ «Сонин сайхан юу байна?» гэхэд тайван сайхан гэж харилцах буюу нутаг орон, айл гэрийнхний амьдралд тохиолдсон сонин содон зүйлийг ярьж хууч хөөрдөг байна. Иймд орчин үеийн тогтмол хэвлэлийн нэрийтгэл нэр болсон сонин гэдэг нь монголчуудын уламжлалт мэндчилгээний «Сонин сайхан юу байна?» гэдгийн сонин гэдгээс үүдэлтэй мэт. Малчин монголчууд хээр хөдөө тааралдахдаа ч мориноосоо буун тамхилж мэндчилэн сонин сайхнаа асуулцан мэдээлэл солилцдог заншилтай. Мөн алс холын гийчин, хот хүрээнээс хүн ирсэн айлд, айл саахалтынхан нь урилга заллагагүй хүрч ирдэг нь хол ойрын сонин содон мэдээллийг сонсох гэсэн нүүдэлчдийн эрмэлзэл, хэрэгцээтэй холбоотой юм.

	Орчин үеийн монголд нийтлэгдэж буй шар, цагаан бүхий л сонин тэдгээрийн доторх бичлэгийн бүх хэлбэрүүд хуучин цагт, эдүгээ ч нүүдэлч малчдын дунд аман хэлбэрээр буй гэж хэлж болно. Монголчуудын дунд аман мэдээлэл солилцох нэг хэлбэр нь хууч хөөрөх заншил байлаа. Энэ талаар академич Ц. Дамдинсүрэн бичихдээ «Монгол оронд хэдэн хүмүүс чөлөөтэй цагтаа цуглараад элдвийн юм ярилцаж байх нь олон тохиолддог тэднээс та нар юу яриа вэ? гэж асуухад «Бид хууч хөөрч байна» гэж хариулах нь байдаг. Хэрэв тэд ажил хэргийн чанартай юм хэлэлцэж байсан бол «Бид хууч хөөрч байна» гэж хэлдэггүй.

	Ойрмог шиг болсон нэгэн явдалд оролцсон буюу үзсэн хүмүүсийн дурсамж, үнэмшмээр аман яриаг ардууд хууч хөөрөх гэдэг бөгөөд бид үүнийг аман өгүүллэг гэж нэрлэж байна» гэсэн байна. Түүнчлэн хуучин цагт ард олны дунд элдэв мэдээ сураг дамжуулахад монгол бадарчин аянчин, жинчин, морь малын эрэлчин зэрэг хүмүүс чухал үүрэг гүйцэтгэж байв. Нүүдэлчин монголчуудын дунд мэдээлэл солилцох цар хүрээ хамрах сэдэв тухайн хүний онцлогтой холбогдон янз бүр байсныг

	 

	Айлын ховыг хүүхэд зөөнө

	Аймгийн ховыг бадарчин зөөнө

	 

	гэсэн зүйр цэцэн үг гэрчилнэ. Энэ үүднээс авч үзэх юм бол орчин үеийн тогтмол хэвлэл, хэвлэл мэдээллийн хэрэгслийн бүхий л төрөл, түүний дотор бичлэгийнх нь олон хэлбэр нүүдэлч малчдын дунд аман хэлбэрээр байсан, одоо ч байгаа гэх үндэстэй.

	Харин харилцан ярилцаж мэдээлэл солилцох хүмүүсийн хувийн сонирхол, оюуны цар хүрээнээс шалтгаалаад хамрах сэдвийн хүрээ янз бүр байсан гэлтэй. Тухайлбал нүүдэлч малчин эрс хөдөө хээр замд юм уу овоон дээр уулзаад хот хүрээний сонин хачин, морь мал, гаанс хөөргийн үнэ цэн гээд орчин үеийн улс төрийн тойм хөрөнгийн биржийн мэдээлэл гэмээр зүйлийг ярилцдаг байхад монгол эмэгтэйчүүд нэг нь аагтай сайхан цай чанаж нөгөөгөө урин цай уух зуур эр нөхөр, үр хүүхдийнхээ ааш араншин болон хувцас гоёл чимэглэл гээд бүр цаашилбал тэдний тэр хар хонины бэлчээрт түүнийг татаж чангаажээ гэх мэтээр юу эсийг ярих бөлгөө. Мөн хонины холбоо, үхрийн зэлэнд сааль саах зуураа өчигдөр гэртээ тохиолдсон явдлыг ярилцах нь орчин үеийн сонины жиг жуг, шивнээ яриа булангийн мэдээлэлтэй эгээ л төстэй.

	Дашрамд тэмдэглэхэд орчин үеийн сонин хэвлэлд амьдралын аар саар явдал, аж байдал гэр бүлийн холбогдолтой зүйлийг «жиг жуг» маягаар их мэдээлэх болсон нь хуучин цагт эмэгтэйчүүд» цай уух «нөгөөгөө урин гэртээ тулга тойрсон яриа ярьдаг байсны адилаар хэвлэл мэдээллийн байгууллага, сонин хэвлэлийн байгууллагад эмэгтэй сэтгүүлчид үлэмжхэн байрыг эзэлдэг болсонтой холбогдсон эмэгтэй хүний жөтөөрхүү зангаас үүдэлтэй байж ч мэдэх юм.

	Төгсгөлд нь тэмдэглэхэд орчин үеийн хэвлэл мэдээллийн хэрэгсэл, тогтмол хэвлэлийн нэрийтгэл нэр сонин гэдэг нь монголчуудын уламжлалт мэндчилгээний «Сонин сайхан юу байна» гэдэг үгийн «сонин» болон түүнээс үүдэлтэй сонин хууч хөөрөх заншилтай холбоотой гэж болно.

